
ЧОЙЖИЛЫН ЧИМИДТЭЙ УУЛЗАЖ ЯВСАН ОН ЖИЛҮҮД

	 

	1979 оны 2-р сарын нэгэн жихүүвтэр шөнө билээ. Хэдэнтээ үргэлжилсэн үүд тогшилт намайг сэрээв. Гэрэл асааж цагаа харвал өглөөний дөрвөн цаг хагас. Өдийд ирдэг хэн байдаг билээ? гэж гайхширан бодоод үүдний тус газар очиж хэн бэ? гэвэл

	— Би байна аа. Муу Чимид ах нь байна гэх нь тэр. Түгжээ торхийн тайлагдахад тэрбээр босго алхан орж ирэв. Чимидийн сургаар эхнэр, том охин хоёр ч ухасхийн босоцгоов

	Цэндээ цай чанахаар гал зуухны өрөө рүү орж, Хишгээ тавгийн идээ засаж байв. Ч. Чимидийн зовхи нь бүлцийн, нүүрт нь хөхөлбөр өнгө тодорч хоолой нь сөөнгөдүү байгаагаас би түүнд давын өмнө юу хэрэгтэй байгааг сэтгэлдээ мэдэрч байв.

	— Цай яахвэ ээ, цай яахвэ гэж тэр ядрангуй хэлээд түшлэгтэй зөөлөн сандал дээр налж суулаа.

	— За яахвэ бушуухан тавгийн идээ засчихъя Ёс байна гэж би түүнд хэллээ. Эхнэр охин хоёрын чөлөөгөөр би түүнд 

	— Зуу татах уу гэж сэмээрхэн хэлсэнд нүд нь сэргээд

	— Ашгүй чамд байгаа юм уу гээд биеэ тэгшлэв.

	Энэ нь миний сайных ч биш Цэндээгийн маань ээж манай хадам бие нь тааруу бидэн дээр асруулж цагаан сар хийх гээд овоо юм бэлдээд байсных билээ.

	Би шил архи авчирч задлаад шилэн аяганд дүүргэж өглөө. Ч. Чимид гар нь чичирхийлэн байснаа зориглон балгав. Тэгээд нэг хэсэг болсноо мөр нь чичирхийлэн эмзэглэнгүй бүгт дуугаар

	— Би ч арай ингэж явах ч хүн биш дээ гэж гунигтай өгүүллээ. Тэр дуунаас нь надад нулимс амтагдах шиг болсныг нуугаад яахвэ Ч. Чимидийн манайд ингэж үүр шөнөөр ирсэн нь ч учиртай байсан юм. Би хэдхэн хоногийн өмнө (1979 оны 1-р сарын 9 буюу зохиолчдын 50 жилийн ойгоор) эвлэлийн нэрэмжит шагнал хүртсэний дээр “Алтан гадас” одонгоор шагнуулж нөхдөө цай уулгасан билээ. Тэгэхэд Ч. Чимид

	— За яахвэ Ах нь дараа нэг өөрийнхөө очмоор үеэр очно гээд үлдсэн билээ. Тэгээд ирж байгаа нь энэ юм. Би архитай учраас сэтгэл өег тайван байлаа. Шилэн аяганд ахиад нэг мэлтэлзүүлэн хийж баривал түрүүчийнхийгээ бодвол дажгүй болсон тэрбээр зугуухан залгилж уугаад хөлс нь бурзайн царай нь засарч яриа хөөрөөтэй боллоо. Сэтгэл нь ч засрав бололтой. Тэгээд чээжний гүнээс гүн амьсгаа авч санаа алдсанаа, 

	— За за

	 

	Сайн дарсыг ч ууж явлаа

	Сайхан хүүхнийг ч тууж явлаа

	 

	гэж гэнэт өгүүлэв. (Хүүхнийг гэдгийн ард арай өөр үгээр шууд хэлснийг энд “тууж” гэдэг үгээр орууллаа) Энэ үгийн учрыг би жилийн дараа буюу түүнийг нас барсны хойно олж, энэ бол түүний амьдралтай тооцоолсон эцсийн үг байжээ гэдгийг ухаарсан юм.

	Нээрээ л Чойжилын Чимид бол амьдралдаа ихийг үзсэн хүн байлаа. Бага залуугаасаа алдрын оргилд гишгэсэн түүн шиг хүн олонгүй биз ээ. Арван гуравтайдаа Маршал Чойбалсанд үнэлэгдэн, түүнд анхны шүлгээ уншин шагнуулж, нам засгийн хэвлэлд гарч, тив дэлхийгээр тойрч ертөнцийн сайхан хүүхнүүдтэй уулзан учирч, архи дарсны охь манлайг ч хүртэж явсан нь үнэн юм. Орчин үеийн монгол буюу “З0 жилийн ойн” кинонд цэл залуухан Ч. Чимид “Жаргалын зам” дууриа уншиж буйг харахад юутай жавхаалаг билээ.

	 

	Шингэх нарны туяанд

	Шижир шиг гялалздаг голууд минь

	Мяралзанхан мэлтэлзэнхэн урсаад л байна уу даа.

	 

	гэж гоолигхон агаад цогтойхон залуу эр яруухнаар уншиж буйг харснаа үл мартнам. Ер нь би Чойжилын Чимидийг нүдээрээ үзсэн минь хэзээ сэн билээ. Жараад оны эхэн үеэр Монголын залуучуудын ордны Их танхимд сансрын нисэгч Герман Титовын уулзалтыг хөтөлж байхыг нь анх хараад, 

	— Энэ хүн шиг ингэж чөлөөтэй ярьж, ингэж яруухан өгүүлж сурахсан гэж бахархан баясаж явсан юм. Тэгээд ч зохиолч хүн бол биеэ чөлөөтэй эзэмдэж, шүлэг зохиолоо цаас харж түгдчилгүй бусдад хүргэхийн эрдмийг эзэмшсэн байх хэрэгтэй юм гэсэн санаа дуурайлыг дээд үеийнхэн маань л бидэнд өгсөн юм шүү гэдгийг энд цохон хэлэхийг хүснэм. Хүүхэд наснаасаа “Би Монгол хүн” шүлгийг нь уншиж, 

	 

	“Ардын намын анхны дуудлагаар 

	Ашдын шинэ нийгмийг байгуулж” 

	 

	гэж зохиосон дууг нь дуулж “Сэрэлт” киног үзэн баясаж, орчуулсан шүлэг зохиолыг нь шимтэн уншиж байсан бид Ч. Чимидийн авьяас билгийг аргагүй л бишрэн хүндэлж явсан юм даа...

	Одоо дуртгалын алтан утсыг ахин нэг имэрч үзье...

	1967 оны үеэр Ч. Чимид Монголын зохиолчдын хорооны орлогч даргын албыг хашиж байлаа. Би тэрхэн үедээ л овоо том гэгдэх “Миний дуулах ертөнц” буюу жүжигчин гэж нэршсэн найраглал бичиж хэвлүүлээд шагналаа цохуулж авахаар Ч. Чимидийн өрөөнд орлоо. Тэр ихэд уриалганаар 7500 төгрөг олгохоор баримт дээр бичиж өгөв. Нярав Ложоо гуайгаас мөнгөө аваад гарч ирвэл мөнөөхөн цохолт хийсэн дарга маань үүдэнд тосож байна.

	— Гадаа Энэтхэгийн зочинд үйлчилж байгаа хар тэрэг байгаа. Чи түүнд ороод суу ! гэлээ. Хаалгыг нь татвал ард нь Б. Явуухулан, С. Эрдэнэ хоёр сууж байна. Би тэднийг хараад баярлах ч шиг боллоо. Ч. Чимид урд талд жолоочийн хажууд суугаад бид хэдүүлээ хөдлөв.

	— Чиний өнөө эхнэр чинь хаана билээ гэж Ч. Чимид асууж байна

	— Их дэлгүүрийн яслийн эрхлэгч шүү дээ гэлээ.

	— Их дэлгүүрийн үүдэнд очоод зогсоорой гэж Ч. Чимид жолоочийг захирав. Утга зохиолын томчуудтай яваадаа би ч бас дотроо хөөрч, энэ улсууд тэрэгний цонхоор бидний явааг харж байгаа болов уу гэх шиг юм бодож явлаа. Тэрэг Улсын их дэлгүүрийн өмнө зогслоо.

	— За чи яваад эхнэрээ аваад ир! гэж Ч. Чимид хэллээ. Би дорхноо таван давхарт гарч Л. Цэндээг дагуулаад эргэж ирлээ.

	— За чи үүнд үлдээх юм аа үлдээ! гэж Ч. Чимид тушаав. Би таван мянгыг нь эхнэртээ өгч хоёр мянгыг нь өөртөө авлаа.

	Архи 26 төгрөг байсан тэр цагт үлдсэн мөнгө маань бидэндээ боломжийн юм байсан хэрэг. Цэндээ ч баяртай нь аргагүй дэлгүүрийн шатаар өгсөж, бид ч урамтай гэгч нь тэргээ асаав.

	— За одоо үлдсэн нь миний мэдлийн юм гэж Ч. Чимид хэлээд дорхноо урт цагааны зоогийн газар очиж хүн бүр 200 грамм архи хуйцайтай захиаллаа. Хажуу ёроолынх нь дэлгүүрээс таван шил архи аваад шууд л Тасганы овоон дээр хүргүүлэв. Тэгээд тэндээсээ архи зөөлгөн өнжиж, хэнээсээ хэдийд нь дуулсан юм бэ, оройхон хирд нь Л. Ванган хүртэл шар цүнхээ бариад ирж нийлсэн санагдана. Дундуур нь С. Эрдэнийн цалин бууж хувиа бас оруулж л байлаа. Тэгэхдээ бид дэмий нэг архидаагүй, Тасганы овооны тэр товцог тэр өдөржингөө зохиолын санаа бодлоор цогцолсон юм даг.

	Тэр цагтаа Тасганы овоо нэлээд буйдхан агаад нэг ёсондоо бидний болзоотын бор толгой болж байж дээ. Би эдүгээгийн усан сангийн толгойн хажуугаар өнгөрөх тоолондоо энэ бүхнийг дурсан санаж сэтгэл хөдөлдөг юм...

	Ч. Чимидтэй уулзсан аль учралыг өгүүлж барах вэ!

	1970-аад онд тэднийд хоёулаа дотночлон ярилцаж суухад Ч. Чимид олон сонин зүйл ярьж, “1935 он. Чойжилд дурсгав. Маршал Чойбалсан “ гэсэн сонин гар буу үзүүлж, хавтсыг нь харахад нүүр тольддог зузаан дэвтэр надад бэлэглэснийг нь ихэд бэлгэшээн авч шүлгээр дүүргээд одоо ч эрхэмлэн хадгалсаар байна. 

	Эхнэр нь бололтой махлаг шар авгай оройхон хэрд орж ирээд, 

	— Гар муусайн архичид! гэхэд нь бид хоёул “хөөгдөн” гарч мань эр ч аятайхан далим оллоо гэснээ, 

	— Надад зуун төгрөг байна. Үүнээс хоёулаа энэ авгайд бутархай мөнгө ч үлдээхгүй юм шүү гэснийг нь ёсоор болгон үрж билээ. Чойжилын Чимид бол амьдралдаа үнэхээр их юм үзсэн хүн байлаа. 1953 онд би Чимид шоронд орсныг дуулж түүгээр ч барахгүй тэнд зохиосон дууг нь сэтгэлдээ хадаан дуулж ч явлаа. Одоо ч санаанд тодхон байна.

	 

	Дээгүүр нисдэг усны шувууд

	Дэвэн дэвсээр өнгөрөхдөө

	Тэртээ холын дулааныг

	Мөрөөдөл болон ганганасаар

	Өнгөрлөө ч гэж болохгүй

	Үнэн сэтгэл хэвээрээ

	Өнчин ганц зүрхэндээ

	Үргэлж л чамайгаа дурссаар шүү

	 

	Энэ дууны ая нь хүртэл үгэндээ нэн тохирсон уянгалаг яруу билээ. Мөн тэнд байхдаа зохиосон өөр нэг ихэд тархсан дууг өгүүлбэл

	 

	... Түмний адагт хүн болж төрснөөс

	Төмсний ягаан цэцэг болоод

	Найртай зуны найман сард нь

	Найгаж ганхах минь ч яалаа даа

	Бугын эврийг матаж болно

	Буруу явдлыг засаж болно

	Зүрийн эврийг матаж болно

	Зүггүй явдлыг засаж болно

	 

	гэхийн хамт

	 

	... Ганган залуу хүүхнүүд нь

	Гараа хаялаад алхаж байна

	Ганцхан миний хүсэлт хайрт

	Энд л байдаггүй нь гачлантай

	Үүрийн бор болжмор шувуу

	Үглэн дуулаад нисэхдээ

	Үнэн зүрхний амраг чамайг

	Энд л байна гэх шиг...

	 

	гэж дуулдаг билээ. Энэ дууны мөр бадаг дээр тухайн цагийн юмсыг хүмүүс нэмж дуулдаг ч удаа байлаа. Ч. Чимид тэнд байхдаа л А. С. Пушкины “Евгений Онегин” гэдэг алдарт шүлгэн романыг орчуулсан нь хамгийн дурсгалтай завшаантай хэрэг болсон юм. Ямар сайндаа л энэ тухай Б. Ринчен гуай, 

	— Энэ Чимидийг чинь байн байн шоронд хийчхээд байвал харин сайн юм хийчхээд байх юм байх шив гэсэн юм гэдэг яриа тархах вэ дээ. Энэ бүгдийг би юунд өгүүлнэ вэ гэвэл зохиолч, тэр дундаа яруу найрагчид бол архи ууж байсан ч, шоронд байсан ч ямагт уран бүтээлчийн агаараар амьсгалж, зохиож туурвиж байдаг юм гэдгийг л хэлэх гэсэн юм. Харин Ч. Чимид атар онгон сэтгэлийн цэвэр сэрэл мэдрэмжээр орчуулсан

	 

	... Ний нуугүй найз Онегин минь

	Невийн эрэг дээр төрсөн юм

	Умрын агаар таардаггүй болохоос

	Уг нь би ч тэндхийнх юм

	Ээдээ та ч тэнд төрөө л биз

	Эсвэл мандаж яваа л биз

	 

	гэсэн бадгийг сүүлд хашир суусан хойноо ахин нягталж үгтэй нь тулгаж орчуулах гээд

	 

	... Та ч тэнд төрсөн, үгүй дээ л

	Таахалзаж эсвэл явсан байж болох юм 

	 

	гэж муутгасан байж билээ. Энэ нь уг юмыг төрсөн орчноос нь өөр орчинд хамаагүй засаж болдоггүй юм. Тэгвэл эвдэх ч удаа байдаг гэж Ю. Бондаревын хэлсэнтэй дүйж байгаа юм. Ялангуяа шүлгийг засах гээд дордуулдаг ч удаа бий. Учир нь тухайн шүлгийн мэндэлсэн орчин хийгээд тухайн сэрэл, торгон мэдрэмж нь өөр үед үгүй болсон байдагтай холбоотой юм.

	Одоо өөр нэг дуу төрсөн түүхийг өгүүлье. Нэг өглөө Ц. Гайтав шартчихсан хогийн сав руу нулимж сууж. Гялалзсан цовоо цоглог Чимид орж ирээд шууд шүлэглэж

	 

	Тантан Гайтав хоёр ихэр юм

	Тамхи архи хоёрын нөхөр юм

	Манай өнөөдрийн чөдөр юм

	Маргааш өдрийн чөтгөр юм 

	 

	гэжээ.

	Гэтэл “огьж суусан” Гайтавын хаанаас нь гарав гэмээр дорхноо нь хариу барьж

	 

	Өмд Чимид хоёр ихэр юм

	Өнөөх тэр хоёрын нөхөр юм

	Манай өнөөдрийн янхан юм

	Маргааш өдрийн ялтан юм 

	 

	гэж дайруулж хэлсэнд Ч. Чимид 

	— За хоёулаа үүгээрээ буурал Даржааг бут ниргэчих үү гэжээ. Тэгээд л хоёулаа дотроо зассаны хойно яг түрүүчийн бадгийнхаа хэвийг авч эргүүлээд

	 

	Улаан туг залуучууд хоёр ихэр юм

	Уралдаан ялалт хоёрын нөхөр юм

	Манай өнөөдрийн золбоо юм

	Маргааш өдрийн гялбаа юм

	 

	гэсэн нэртэй Монголын залуучуудын шинэ марш зохиосон намтартай билээ. “Даржааг ниргэх үү” гэдгийн тухайд бол

	 

	Онон Туулыг харахад

	Ээжийн маань сүү шиг санагдана 

	 

	гэсэн үгтэй залуучуудын дууг Даржаа гуай зохиосныг л өөрчилнө гэдгээ хэлсэн хэрэг юм. Мөн Ч. Чимид намайг Москвад байхад нэг удаа “түргэн авхуулсныг” өгүүлбэл:

	А. М. Горькийн сургуулийн дээд курсийн оюутны байрын 7 давхарт унтаж байтал шөнө дөлөөр жижүүр орос авгай гүйж ирэн үүд нүдэв...

	— Танай элчин сайдын яамнаас яаралтай ярья гэж байна гэсэнд гэр орны тухай муу юм санаанд орж, зүрх түгшин нэг мэдэхэд 7 давхраас 1 давхарт буучихсан байлаа. Утасны салангид харилцуурыг эмзэглэн авбал

	— Байна уу, Чимид байна гэх нь тэр. Би бага зэрэг тайвшран амьсгаа авлаа. Цааш чагнавал, 

	— Би Хар далайд эхнэртэйгээ амраад буцаж явна. Одоо бол би Россия буудлаас Цэвэлсүрэнгээс оргоод М. Чойжилынд байна. Чи банди нарыг дуудаж сэрээ! Би одоо очлоо гэж тушаал буулгаж байна.

	— Одоо чинь шөнийн гурван цаг. Сэрээгээд юу бүтээх юм бэ. Яаж ийгээд өглөө болго. Тэгээд л хүрээд ир! гэж хэлээд би харилцуураа тавилаа. Би шатаар дээш өгсөх зуураа уур ч хүрэх шиг, инээд ч хүрэх шиг сэтгэл хоёрдож явлаа. “Элчин сайдын яамнаас ярьж байна” гэдэг нь орос авгайг мэдэх Ч. Чимидийн заль юм. Тэгэхгүй бол шөнөөр хэнийг ч дуудаж өгөхгүй гэдгийг догь толгой мэдээд ов сийлсэн нь тэр. Өглөө нь дөнгөж үүр гийж байхтай уралдан над дээр хүрч ирлээ.

	— Манай дүү энд байдаг юм. Тэр төлнө гэж хэлээд таксигаа байрны хажуугийн цэцэрлэгийн дэргэд орхисныг нь би очиж тооцоо хийгээд явууллаа. Тэгээд л ёстой “банди нарыг сэрээж” дайчиллаа. Бөглөө мулталж шүлэг уншиж, зохиолчдын тухай хуучилж өөрийнхөө жинхэнэ төрхийг олж, хөгжилтэй хэлэмгий цэцэн болсон Ч. Чимид маань заавал Горькийн сургууль дээр очиж Е. Долматовский, Лев Ошанин нартай уулзана гээд Готовын Нямааг дагуулаад явлаа. Тэр замдаа троллейбусанд орос авгай нарыг мэргэн цэцэн баясгалантай яриагаараа бишрүүлэн, хэн бүгдийг баясган гийгүүлж явсаар сургууль хүрч Е. Долматовскийтэй учран хичээлийн танхимд нь орж тэдний сэтгэлийг хөвсөлзүүлэн татаж, гүн гүнзгий мэдлэг хийгээд үзсэн дуулснаараа бахдуулан баясгаж байжээ. Энэ бол Ч. Чимидийн Москвад ирсэн сүүлчийн нь учрал байжээ.

	 

	Монгол гэж орон хэрвээ байгаагүй бол би

	Москвагийн хүн болох ч байсан юм уу 

	 

	гэж тэр нэгэнтэй хэлсэн билээ. Бидний сүүлчийн учрал ч энэ байжээ. Ч. Чимид айлд цус харваад их муу байна гэдэг яаралтай цахилгааныг Москвад ажлаар очоод байсан Д. Цэдэв, Б. Явуухулан нарын хамт хүлээж авсан. 1980 оны тэр өдрийн бүүдгэр тэнгэрээс би түүний дүрийг олж үзэх гээд чадсангүй, харин түүний дурсгасан нөгөөх толин хавтастай хар дэвтрийг ахин эргүүлж үзвэл хуучин монгол бичгээр “Чойжилын Чимидийн тэмдэглэлийн дэвтэр. Сонин яриа, уулзалт учрал, бичих зүйлсийн санаа хэрэглэгдэхүүн” гэсэн гарын хэв бүхий мөрүүд л цэнхэр бэхээр дурайж байлаа. Тийм ээ! Чойжилын Чимидийн монголын утга зохиолд гаргасан мөр мөнхөд зурайсаар байх нь лавтай. Харин өнөөдрийн энэ орчлон хөрвөсөн ороо бусгаа цагийг Ч. Чимид өндийж хэрвээ хардагсан бол зүүдэндээ ч лав итгэхгүй бизээ Тэр өөрийнхөө цаг үеийн үйл хэрэгт итгэж явсан юм. Ганц Ч. Чимид ч биш олон хүн итгэж явсан юм шүү. “Би монгол хүн”

	 

	Аргалын утаа боргилсон

	Малчны гэрт төрсөн би

	 

	гэж хэлэх тоолонд Ч. Чимид бидний сэтгэлд амилнам билээ.

	1992.10.29

	 

	
Ц. ГАЙТАВ НАМЫН ШҮЛЭГЧ ТӨДИЙ ГЭЖ ҮҮ?!

	(Хөрөг бодрол)

	 

	Цэгмидийн Гайтавыг хөдөөлүүлсэн тэр өдөр чухам л тэнгэр хилэгнэв үү гэмээр тэсгэлгүй бэрх зэврүүн, газар тэнгэр нийлтэл шуурсан өдөр байлаа.

	Тэр өдөр миний шүлгийн дэвтэрт дараах мөрүүд өөрийн эрхгүй буусан билээ.

	 

	Уйтгарлан гинших гашуудлын хөгжим

	Улан доорх газрыг хэмлэнэ

	Улаан хар ганганы завсарт

	Улсын шүлэгч ганцаар нойрсоно

	Мөчийн дараа таг хаагдаж

	Мөнхөд түүнийг харахаа болино

	Хөрст газар хүндрэн доошилж

	Хүн багтах зай гаргана

	Ахиад бид энэ хүний

	Амнаас нь үг унахыг үзэхгүй

	Дуртай юмыг нь бариад очлоо ч

	Дуслын төдий хороож чадахгүй

	Дуулал шүлгийг нь уншихын цагт л

	Дуртай газар болгоноосоо тэр өндийж ирнэ

	1979.04.11

	 

	Өнөөдөр Ц. Гайтавыг эргэн дурсана гэдэг бол түүний ид цэцэглэлт, алдар мандалт өдрүүдийг эргэн санагалзана гэсэн үг юм. Тавиад оны эхээр би хөдөөгийн саруул талын дунд Ц. Гайтавын “Хорлоогийн Чойбалсан” гэдэг дан шүлэглэсэн зузаан номыг анх олж уншаад ихэд биширсэн билээ. Ийм том номыг яаж ингэж шүлэглэж чадаж байна вэ гэж тэр цагт гайхаж байснаа нуугаад яахвэ вэ? Зүгээр нэг толгой холбоогүй манай ард түмний билэг авьяасын илрэл гэмээр хурц содон хэллэг дүрслэл хэчнээн их байсныг тэр үеийн уншигчид санаж байгаа нь лавтай. Ялангуяа Чойбалсан эхтэйгээ уулзаж чадалгүй зөрчихсөн тэр хэсгийг уншихад нулимс гармаар байсан сан. Энд тэндээс нь шилж ширвэлгүй зүгээр л чээжинд байгаа хэсгээс нь (40 гаруй жилийн дараа шүү дээ) хэлэхэд цагаантны довтолгооны нэгэн агшныг дүрслэхдээ, 

	 

	Ууртай генералууд урвалзлаа

	Уруул ам нь шазвалзлаа

	Урт нөмрөг нь дэрвэлзлээ

	Унасан морь нь цэхэлзлээ

	 

	гэснийг уншихад үйл хөдөлгөөн нь яг л кино зураг шиг сэтгэлд ургаад ирдэгсэн “Цэхэлзлээ” гэсэн үг хүртэл наашаа давхиж яваа олон морьтны дүр зургийг ямар тод харуулна вэ? Энэчлэн 

	 

	Намуухан шөнө түг түмэн зулаа асааж

	Нарлаг өдөр түм буман толио гялбуулж

	 

	байгаа “Улаанбаатарын вальс” эгшиглэхэд сэтгэл догдлохгүй байж яахан чадахсан билээ.

	Галтай цогтой шүлгийн үгийн ид шидийг илэрхийлэгч нь тэр цагт яах аргагүй Ц. Гайтав л байсан юм даа.

	 

	Хойноос орсон сайхан хураар

	Урсгалаа бялхуулсан Сэлэнгэ мөрөн

	Холбоотоос ирсэн өгөөмөр шимээр

	Улсаа хөгжүүлсэн Монгол орон

	 

	Энд үгийн далайц, зүйрлэх авьяас, монгол шүлгийн цэц мэдрэгдэж байгаа нь аяндаа ойлгогдох буй заа. “Мөрөн”, “орон” гэсэн сүүл холбоц, “н” үсгийн эгшиглэнт зохицол зэрэг нь яруу найргийн увдисыг эзэмшсэн хүнээс л гарах авьяасын хөг, сэтгэлийн давалгаа билээ.

	 

	Хоёр залуугийн хурим найр 

	Баяр золоор бялхаж байна

	Уригдаж ирсэн зочид бид

	Халагдаж явах болоод байна

	Гэр дүүрэн зочид дунд

	Гэрлээгүй нөхөд сууцгааж байна

	Тэдэнд одоо хандаж

	Бидэнд захих үг байна

	Өрөөл бусдын хурим хэсэж

	Ерөөл тавих чинь гүйцээд байна

	Өөрийнхөө хуримд урих чинь

	Ерөөсөө тэгээд болоод байна

	 

	Амьдралыг өөдрөг гэгээн талаас нь харсан, жавхаатай наргиатай ийм дуу шүлэг өнөөдөр хэр олон байгаа билээ дээ. Энгийн мөртөө ард олонд ойлгомжтой, уран цэцэн бичих авьяасыг Ц. Гайтав эзэмшсэнээрээ цаг үеийнхнийхээ сэтгэлийг догдлуулж явсныг хэн ч үгүйсгэж чадахгүй. Ер нь ч тэгээд өөрийн амьдарч байсан цаг үеийнхээ намтар цадиг, зан сэтгэлийг илэрхийлсэн бүхнийг тэр цагтайгаа хамт өнгөрдөг зуурдын настай мэтээр аль нэгэн “ухаантны” томьёолдгийг түүх нэг их зөвшөөрөх юм болов уу даа?! Мөнхийн туурвил “Нууц товчоо” ч гэсэн өөрийн зууныг л товчоолсон бус уу?!

	 

	Дээдсийг тавьсан газрын

	Дэрний нь чулуу бүлээн байна

	Нутгийн минь нар биднээсээ

	Нуугдаж хэзээ ч явахгүй 

	 

	зэрэг уянгын сэтгэл хөдлөлөөр бичигдсэн тэр л мөрүүдийг өөр хэн ч биш чухамхүү Ц. Гайтав л бичсэн нь үнэнтэй юм. Хорлоогийн Чойбалсанг тахин шүтсэн явдлыг шүүмжилсний дараа ч Ц. Гайтав нэг их гудийж гудайсангүй үзгээ шүүрч аваад л

	 

	Хорлоогийн Чойбалсангийн өмнө нэг дэвтэр нөхөж бичье

	Хотол олны дунд нэрлэсэн зохиолоо сөхөж үзье

	Нэг хүнийг шүтэгчийн хуучирсан үзэг цаашаа бай

	Нийтийн хүчинд итгэгчийн хурцлагдсан үзэг наашаа бай!

	 

	гэсэн шүлгийн өмнөтгөл бичээд л “Дамдины Сүхбаатар” найраглалаа уншигчдын ширээн дээр тавьсан юм. Энэ бол чухамдаа хэнээс ч үг гуйхааргүй түүний бэлэн зэлэн авьяасыг харуулж байгаа билээ. Энэхүү бэлэн зэлэнд атаархсан зарим нь энэ ээ тэр ээ хоч өгөх зэргээр гутаг суулгахыг оролддог боловч монголын яруу найраг өөрөө тэрхүү цэцэн тансгийн шалгуур гэдгийг бодолцох хэрэгтэй юм. Ц. Гайтав бол ард түмний тэрхүү билиг авьяасыг өөртөө шингээсний хувьд ямар ч үгийг, хэдийд ч, хэнд ч хэлж чаддаг хүн байлаа. Үүний жишээ болгож хэдэн зүйлийг хуучилсан ч болох юм. 1970-аад оны дунд үеэр Ц. Гайтав зохиолчдын хороогоор ороод гарахдаа

	 

	Хорооны орлогч нь үглээч

	Хоргоодог жижүүр нь үлгэрч

	Найргийн “дарга нь” дүлий

	Айргийн “нярав нь” балай

	Үлгэрийн дарга нь шазгар

	Үргэлжилсний дарга нь гозгор

	 

	гэж сүүл толгой холбосон шүлэг зохиосон нь дорхноо түгж, таньдаг бүхэнд нэртэй зүстэйгээ бууж байсан нь саяхан мэт. Тэр “Үнэн” сонинд байхдаа олон шог элэглэл зохиосон гэлцэх бөгөөд гаднаас нь харахад бол ярвайсхийгээд, тийм юм зохиомооргүй атлаа дотроосоо бол доор нь ундардаг байжээ. Нэгэнтээ санхүүгийн хүүхнийг бяцхан шүүмжилж

	 

	Санхүүгийн Сэнхүү

	Сампингийн дампуу

	Нанзадын санаа

	На-яа-гийн унаа 

	 

	гэсэн юм гэнэ гэж үг тарсны дээр залуу зохиолчдын зөвлөлийн эрхлэгч байхад нь залуу шүлэгч Зундуй - Ёндон, 

	— Та байж байгаарай би одоо очлоо гэж баахан хүлээлгэсний эцэст хэдэн шүлэг авчирч тавьчхаад жишим ч үгүй гараад явчихад нь өөр юм “горьдож” байсан Ц. Гайтав урам нь хугарч

	 

	Зундуй -Ёндон гэдэг чинь

	Хөндий яндан байна даа 

	 

	гэж хэлсэн нь бидний дунд үлдэж инээд наргиан болгодогсон. Ц. Гайтав архи тамхийг өөрөө хэдийгээр хэрэглэдэг боловч ард олноо түүний хороос сэрэмжлүүлж “тамхинаас гарцгаая та минь” “Архины хор” зэрэг хурц тод хэллэгтэй олон шүлэг бичсэний нь тавь жараад оны уран уншигчид их уншиж байсныг өнөөдөр ч гэсэн сэргээхэд хуучраагүй байна. Ц. Гайтав бол хүний байхгүй байсан юмыг ч бий болгон зохиож хэлдэг үгийн увдистан байсан юм.

	Түүнтэй дотночлон нөхөрлөдөг “Савар” хэмээх сэтгүүлч С. Цэвэг бараг гэрлээгүй, бас тэгээд нүд шүдээр сайнгүй атал түүнд бүхнийг буй болгож

	 

	Сандаг хөгшний Цэвэг хүү

	Мундаг гүймхий төржээ хөө

	Яралзсан цагаан шүдтэй еэ хөө

	Дүрэлзсэн алаг нүдтэй еэ хөө

	Консул дэнжээр алхаатайяа хөө

	Пунсал Дулмаар налхиатайяа хөө

	 

	гэж зохиосон нь цаасан дээр бус бидний сэтгэлд үлджээ. Ер нь ч тэгээд цаасан дээр зохиосны нь өргөн олон уншигчид бараг мэдэх учраас би энд тэр бүрийг дурдахгүй байгааг уншигч авгай болгоон санах биз ээ.

	Билигт орчуулагч, яруу найрагч Доржийн Гомбожав Ц. Гайтавыг надтай анх танилцуулахдаа, 

	— Энэ хүн нь алт шиг сайн хүн байгаа юм. Даанч буруу замаар явчихсан юм гэж байж билээ. Буруу замаар гэдэг нь бол нөгөө намын шүлэг голчлон бичдэгийг нь хэлснийг хожим нь ухаарч билээ. Хүний хувьд бол, нээрээ л одоо болтол түүнийг хүнийх нь хувьд муулж хэлж байгааг сонссонгүй өдий хүрлээ. Хүнээс мөнгө зээлбэл яг л хэлсэн цаг мөчдөө өгдөг, худлаа хэлдэггүй, дээш доош нь бичиг цаас шиддэггүй, тушаал хэргэм хөөцөлддөггүй, долигонох шарвахыг тэвчдэггүй, нүднээс далд муу хэлдэггүй нүүрэн дээр нь шүлэг зохиодог “зарчимч” “намч” хүн байж дээ гэж одоо бодогдох юм. Тэр ямар ч согтуу байсан айлд хонодоггүй хүн байлаа. Жаран хэдэн оны зун Хүрхрээгийн зусланд бид хэд наргиад шөнө дунд өнгөрч ор дэр засуулсан хэрнь Ц. Гайтав заавал харина гэж зүтгээд П. Бадарч бид хоёр үглэж дуулж харанхуйд сондуул дундуур бүдчүүлж явж Баянзүрхийн гүүр хүргэж хот орох машинд суулгаж өгсөн юмдаг. Тэр ер нь гэргий Лхамсүрэнгээсээ өөр хүүхэн хүнийг харж яваагүй болов уу гэмээр хүн сэн. Наргиж наадаж байгаад хүүхэн шуухан яривал “бүдүүлэг юмнууд” “эрхмээ та одоо харь” гэхчлэн шууд хөөж эхэлдэг тул занг нь мэддэг улс Гайтавтай юу ярихаа мэддэг байлаа. Тэгээд ч түүний

	 

	Долоочихсон юм шиг өнгөнд нь ч болсонгүй

	Доржпалам шигтгээтэй бөгжинд чинь ч болсонгүй

	Хайр дурлалынхаар атгасан

	Хамгийн анхны мутар нь

	Таных гэж ойлгосон уу

	 

	гэж бичсэн нь чухамдаа гэргийдээ л зориулсан цорын ганц дурлалын шүлэг нь болов уу гэж боддог юм. Ямар сайндаа л манайхны нэг нь 

	 

	Яруу найргийн хаан

	Янаг амрагийн дайсан

	Ярвагар Гайтав 

	 

	гэж бичээд ширээн дээр нь тавьчихсан байх вэ дээ. Тэр үед шөнө ямар ч орой болсон байсан цагдааг дайчилж гэртээ хүргүүлдэг байсан хүн Ц. Гайтав л байсан юм. Дарга нарын хувьд ч гэсэн Гайтав “дархлагдсан” хүн байлаа. Эвлэлийн төв хорооны Ч. Пүрэвжав дарга нэг удаа залуучуудын фестивальд зохиолч авч явна гэхлээр нь “Та Дашдооровыг авч яваач! “ гэсэнд 

	— Яах юм бэ, тэр хар архичдаар. Одоо нөхөр Гайтавыг авч явна гэснээс болоод манайхны дунд “Гайтав бол цагаан архичин, бусад нь хар архичин” гэсэн үг дорхноо дэлгэрч билээ. Цаг үеийн үйл хэргийг нарийн мэдэрч түүнийг товойлгон далайцтай дүрслэх талаараа Гайтав эгнэшгүй авьяастай хүн байсан нь Өмнөговьд болсон тэмээчдийн зөвлөгөөн зэрэг улсын чанартай олон үйл явдлын үеэр илэрч байсныг мэдэх хүн эдүгээ олон бий. Өнөөдөр ч гэсэн төр засгийн бодлого, улс орны хувь заяаны хэргийг олон түмний ой тойнд хүртэл яруу найргийн хурц тод дүрслэл, үгийн цэц, ухааны цараар “салхич шувуун” мэт элэн халин дуулах хүн ямар нэг хэмжээгээр “үгүйлэгдсээр” байгааг эрхэм улс төрчид хийгээд эгэл түмэн маань болгоож буй нь лавтай. Тэгэхдээ би үүнд шүлгэн нийтлэл бичихийг огтхон ч хамааруулаагүй гэдгийг цохон хэлье.

	Хүний зүрхний хөг чавхдасыг хөндсөн ард түмний цэцэн цэлмэг авьяасыг шингээсэн яруу сэтгэлийн уянгыг “ухааны номлолоос” доорд үзэхийг би л лав үхэн үхтэлээ зөвшөөрөхгүй юм даг. Ц. Гайтавыг бөхөөр зүйрлэвэл тавиад оны дунд сүүл үе хүртэл дэвжээн дээрээ босоо байсан хүн гэж санагддаг юм. Түүнд цагийг эзэгнэн дийлдэшгүй явсан үе бий. Энэ бол тэдний үеийнхний ч бахархал юм. Нэгийг нь нөгөөгөөр нь цохиулах гэсэн арчаагүй оролдлого бол мэргэн ухаан яавч биш. Б. Явуухулан, Ц. Гайтав хоёр бол монголын утга зохиол дахь тус тусын оргил юм. Ц. Гайтав сүүл хэрдээ өөрийгөө давтсан, тэмдэглэлт ой, сод хүмүүсийн түүхт явдлыг дагнах маягаар шүлэглэсэн зэргийг нь “мартаж” дөвийлгөх гэсэндээ бус тэр хүний амьд сэрүүн үеийг нь мэддэг байсны хувьд хөрөг дүр, зан төрхийг нь үнэн байдалд ойртуулах гэсэндээ үзэг цаас учруулж суугааг минь уншигч авгай толилох буй заа. Алтыг нь аваад авдрыг нь орхино гэгчээр аль хэрэгтэй үедээ авьяас чадлынх нь шидээр өөрийгөө гийгүүлж гэрэлтүүлж байсан МАХН Ц. Гайтав, С. Удвал нарын нэрийг мартчихаагүй гэдэгт итгэж явдгаа ч тэмдэглэн хэлэхээс нэг их халирах юм алга. Зөвхөн Улаанбаатарын тухай гэхэд л Ц. Гайтавын бичсэн хэлсэн олон зүйл чээжинд дурайж байдгийг хэлэхэд хангалттай

	 

	Урдуур нь урсдаг Туул гол

	Уртыг нь хэмжээд барахаа байлаа

	Өмнө нь байдаг Богд уул

	Өндрийг нь хэмжээд хүрэхээ болилоо

	 

	гэж улс орны зүрх болсон нийслэлээрээ бахархаж байснаас аваад

	 

	Уудам Азийн чээжинд

	Ардчиллын од болж гялалзсан

	Улс Монголын нутагт

	Хөгжлийн зүрх болж сацарсан

	Москва хот ахтай

	Мөнгөн Туул эмжээртэй

	Мөнхийн жаргал бадраатай

	Миний хайрт Улаанбаатар

	 

	гэсэн бүхний танил дуунаас өгсүүлээд

	 

	Намуухан шөнө түг түмэн зулаа асааж

	Нарлаг өдөр түм буман толио гялбуулж

	Хөх цэнхэр тэнгэрийн доор дурайсан

	Хөвч ханхар уулын ард ярайсан

	Улаанбаатар хот минь хүч чадлаа хөвчлөөд

	Улс Монгол орныхоо амьсгал болон тэлж байна.

	 

	гэсэн бадрангуй яруу мөрүүдийг санахад л нэгэн цагт Э. Оюун гуай түүний тухай “Манай үеийн цогт яруу найрагч” гэж бахдан бичсэн байсныг санагалзахаас аргагүй.

	Ц. Гайтав намын шүлэгч төдий гэж үү?! Миний бодоход тэрбээр ард түмнийхээ цэцэн цэлмэг авьяасыг яах аргагүй биедээ шингээсэн хүний л нэг байсан даа. Арц Богдын тухай ээжийгээ санагалзан бичсэн нэг сайхан шүлгийг нь би бага залуудаа цээжлэн уншиж байсан даа ч тэр үү, түүнийг оршуулж хөдөөлүүлсэн тэнгэрийн хилэгнэлт тэр өдөр, шүлгийн дэвтэртээ бас нэгэн гуниглалт шүлэг бичсэнээ ч толилуулахаар санагдлаа

	 

	Цэгмэдийн Гайтав хорвоог орхиод

	Цэг тавьж амьдрал нь дууссан

	Цэл хүйтэн хаврын өдөр

	Цэгээн тэнгэр харанхуйлан шуурав

	Алс тэртээ Өвөрхангайд

	Арц Богдын орой мөстөж

	Ян хүйтэнд хальтчих царилын үзүүр мэт

	Явуут үүлсийг язлан өндөлзөв

	 

	Эдүгээгээс 15 жилийн өмнө буюу 1979.04.11-нд бичсэн эл шүлгийн мөрөөс улбаалж энэхүү хөрөг дурсамжийг сэтгэлээсээ ургуулан уншигч танд барьсны учир энэ билээ.

	Өмнөх үгүйгээр хойтох үгүйн учир, миний сэтгэлд байдаг хүмүүс надтай цуг хорвоогоос буцалгүй хүмүүст хүрч үлдэхийн үүднээс энэхүү хөрөг сэлтийг бичиж буйг минь уншигч та болгоон соёрхох буй заа.

	Номын ариун бумбад сэтгэлийн хур мөнхөд ивлэн буух болтугай.

	 

	1994.11.7

	 

	
ИХ ХҮНИЙ ЭГЭЛ ЗАН 
(Л. Ванганы хөрөг дуртгал)

	 

	1968 оны 8-р сарын хуучаар билээ. Дорнод аймгийн төвөөс Халх голыг зорин цэргийн ачааны жаран гурав машинтай хэдэн хүн гарсны дотор Л. Ванган гуай бид хоёр байв. Би тэгэхэд нөгөө З. Доржийн нэг дуунд гардгаар “их л залуухан бодогдоно доо санагдана даа” гэдэг шиг их л залуухан байлаа. Л. Ванган гуай ч гэсэндээ, эр хүний 49 гэдэг чинь идэрхэн нас шүү дээ. Гагцхүү эрт нэрд гарч, олон хүн гуайлж хүндэтгэдгээс болоод настай ахмад хүн мэт санагддаг байж л дээ.

	Тэр үед бид их хүний эгэл занг ойлгохгүй явсан байж таарна. Нэр сүрийнхээ хэмжээгээр л том зантай байх юм шиг л бодож явсан юм болов уу даа. Гэтэл Л. Ванган гуай маань миний л ижил ачааны машины ард хашлагыг нь буулгасан сандал дээр суучихсан улаан тамхи угзарч явсан нь хачирхалтай санагдана. Тэр ч байтугай яриа хөөрөө нь бүүр ч энгийн, тэнд байгаа хэнээс нь ч ялгарах аргагүй, буурал орж яваа пинтүү маягийн халимагтай, булцгардуу намхан бор хүн явлаа. Анзаарсан хүнд бол түүний энгэр дээр гялалзаж байгаа өлзий хүрээтэй төрийн шагналын тэмдэг л бусдаас арай өөр хүн гэдгийг нь тодруулна.

	Машины урд бүхээгт бол түүнтэй хамт Халх голын тухай “атга шороо” гэдэг киноны зохиолыг бичилцэхээр яваа зөвлөлтийн зохиолч Куприянов суусан нь завшаан болж би Л. Ванган гуайтай ижилсэн арын задгай тэвш дээр сууж явлаа. Бидэнтэй хамт газарчнаар хурандаа Чимиддорж гэргийтэйгээ явснаас сэдсэн үү эсвэл шинээр бичих зохиолын ч дүр юмсан уу Л. Ванган гуай маань ингэж ярилаа.

	... Дээр үед хязгаарт суух цэргийн дарга нар эхнэртээ учиргүй их хайртай байдаг сан. Ингээд л машины ард суучихад чинь нөгөө дарга эхнэр хоёр яг энэ арын түшлэг налаад, сэнтийрхүү юман дээр зэрэгцээд ар тийшээ хараад сууж байна. Цэргүүд нь өөдөөс нь хараад эрэмбээрээ сууна.

	Дарга эхнэрээ бага зэрэг тэвэрсхийгээд шанхыг нь илбэж байх ч магадгүй. За ер нь л их хайртай даа. Нөгөө хүүхэн нь байна аа, яг нэг дэрсэнд хатгасан тэмээний хоргол байдаг даа. Тэр л гэсэн үг. Нүд ам хийгээдэхвэл болоод явчихна. Ийм нэг хөв хөх хүүхэн байна. Тэгэхдээ л тэр машин дээрээ ёстой л нар сар даа. Өнөө хөх хүүхэн маань “сэр сэр жавар салхи нь” гээд дуулахтай зэрэг нээрээ л салхи сэвэлзтэл үлээгээд явчих шиг болно. Нүүр царай нь ч дүүрэн гэрэл гэгээ татаад явчихна. Цэргийн дарга нөгөө хүүхэндээ халамжтай хайртай гэдэг нь учиргүй. Ингэж Ванганыг ярихад бид хөгжилдөн инээмсэглэж, тус тусын сэтгэлд нэг янзын сонин дүр бодогдоно.

	... Тэгээд нөгөө хүүхэн нь яагаа бол? Хязгаарт очоод аль хэр уйдсан бол гэхчлэн олон зүйл санаанд орно. Магадгүй энэ нь түүний шинээр бичих зохиолын нэг дүр ч байж болно. Түүнтэй кино бичих Куприянов зочны хувиар жолоочийн хажуу дахь суудалд сууж явах тул би бараг үг солилцсонгүй.

	Бид түүний хүсэлтээр нэгэн зээр буудлаа. Хэдэн зуун метрийн газраас хурандаа Чимиддорж маань ганц буудаад л онолоо. Бүлтэлзэн тийчилсээр амьсгаа хурааж байгаа зээрийн хажууд очвол ан харах гэсэн хүн (Куприянов) маань харин мэлмэртэл уйлж байна.

	— Яав ийв болсон чинь 

	— Хөөрхий амьтан ингээд алуулчихлаа. Бусад нь нэг маань яачхав гээд л тээр тэнд эргэж хараад уйлж байна шүү дээ гэсний нь сонсож зарим маань инээлдэв. Цаашлах тусам тал хөндий ээлжлэн солигдож ус ургамал жигдрээд уужим сайхан хээр хөдөөгийн үзэмж нэн саруул тодорхой нь хэн бүхний уян сэтгэлийн утсыг хөндөж, эрт эдүгээг бодогдуулна.

	— Ийм нэг сайхан газар гүү барьж айраг сөгнөчхөөд сууж байвал мөн сайхнаа гэж Ванган маань ярьснаа, 

	— Ер нь ийм нэг саруул сайхан тал газар эрх дураараа хөлбөрч байгаад үхчихсэн ч яахвэ гэж нэмж хэллээ. Чухам энэ мөчид тэрбээр юу бодож явсныг хэрхэн төсөөлнө. Би ч бас тэр цагт арай залуудаад ултай ухаарсангүй бололтой. Бага зэрэг дарсанд халсны хойно халимаг үс нь салхинд сөрвөлзөн хийсэж, харцанд нь гүн бодол догдлол тодроод машин дээрээ босчихсон явсан төдийгүй

	— Ээх, муусайн дарга нар! гэж тэнгэр өөд нударга зангидан хашхирахад нь гайхширан харж явсан тэнэг залуу насаа л өнөөдөр эргэж сананам.

	Тийн явсаар бид шөнө их оройтов. Буйр нуур хүрч хононо гэсэн бодолтой явсан тул харанхуйг зүсэн довтолгосоор шөнө дундын хэрд нэг айлд хүрч очив.

	Хаалгыг нээж гэрэл барин орвол нэг хижээл авгай хэдэн хүүхэдтэйгээ унтаж байх бөгөөд бид даруй гал түлэн дулаацаж, тухлах хэрэгтэй байв. Юуны өмнө замын алжаалд автсан зочин оросоо баруун талын нэгэн сул модон орон дээр хучлага дэвсгэрийн өөдтэйг шилэн нойрсууллаа. Дараа нь Л. Ванган, Чимиддорж бид гурвуул аргал оруулан галлаж нөгөөх зээрийн махаа чаналаа. Ангийн махан дээр аянчин ихтэй байв. Аймаг орж яваа хоёр гурван жолооч галын бараанаар хүрч ирж хөлчих зуураа хооллоод явцгаав. Л. Ванган бичгийн том шар цүнхнийхээ булангаас “Морь сарлаг” (конъяк) гаргаж ирж хундагалаад, тэднийг дайлж бас өөрийгөө ч хохируулахгүй байв. Тэр шөнө бид хоёр “уран зохиолын агаараар амьсгалж” тэр айлын зүүн талын адасгын дээр гудас хаяж өвөртөө орон нойрсож билээ. Хожим хойно өнөө болтол энэ бүхэн миний сэтгэлээс гардаггүй бөгөөд чухамхүү бурхантай нэг доор унтсан мэт сэтгэгдэл одоо ч төрсөөр билээ.

	Энэ ялдамд хэлэхэд би арай эрт Л. Вангантай ингэж дотноссон бол лавтай жүжгийн зохиолч болох байсан байх гэж бодогддог юм. Тэр хүний нөлөө өгөөж нь тийнхүү хүнийг өөртөө татах увдистайн дээр “жүжиг кино болбоос ийм тийм” гэж цэцэрхэхийн оронд эхний бүтээлийг бараг өөрөө зааж өгч бичүүлээд, дараагийнхаас нь шаардлага тавьдаг гэж би хожим нь сонссон билээ. Өглөө сэрэхэд нуурын зүгээс хүйтэн салхи үлээж гэрийн дээврийг хөвхөлзүүлэн байв. Гадагш гарвал Буйрын долгио өндөр өндөр оволзон, ачаатай цагаан тэмээнүүд ар араасаа цогин ирэх шиг нэн ч сүртэй үзэгдэнэ. Унтаж байсан хоёр жаал хэдийнээ сэрчхээд, шөнийн зочныг гайхан харж хотын чихэр амандаа хүлхэж сууна. Тэндээс бид шаламгайлан хөдөлж Буйрын загасны үйлдвэрээр ороод цааш давхин, Халх гол суманд очиход үд хэвийн овоо дулаавтар болов. 

	Тэнд оператор Дугаргарамжав бид зурагт радиогийн нэвтрүүлгийн зураг авах гэж нэлээд болоход Куприянов цааш явах гэж адган яарч эхлэв.

	— Хэрхэх билээ гэлцэхэд Л. Ванган ихэд зовонгуйрч

	— Харин ээ. Цаад орос чинь л яаруулаад байна шүү дээ гэж хэлээд алины нь ч гэж болохгүй байгаа бололтой тамхиныхаа үнсийг үлээж сууж билээ. Бид үүний урьд энд тэнд хэдэнтээ учралдан зохиолчдын хурал чуулганд хамт суулцаж байсан хэдий боловч энэ удаагийнх шиг аяны жолоо нийлж ихэд дасалцсан нь үгүй билээ.

	Ийн дотносох зуур түүний өргөн мэдлэгтэй агаад ихэд эгэл энгийн мөртөө ерийн юмнаас ер бусын юмыг тунгаан олж, ургуулан сэтгэж чаддаг, дүр бүтээхийн их мастер болохыг таньж мэдэв. Нөгөөтээгүүр нөхөрлөхөд нийлэмжтэй, хөдөөх ардад нэн элэгтэй, тэдний амьдрал ахуйг мэддэг хүн байв.

	Аливаа юманд яарч тэвддэггүй, нэг хийвэл даамай юм гаргадаг ухаалаг, нэг үг, нэг үйл хөдлөлөөр дүрийг тодорхойлдог хүн байлаа. Яковлевын танк, Ерэн баатрын хөшөө сэлт ард үлдэж, бид хамар даваанд байрлаж байсан Жимс ногооны туршлага станцад үдшийн бүрийгээр хүрэлцэн ирээд эрхэм нөхөр Хүчиттэй уулзан золгов. Энд би үлдэж тав хоносон. Л. Ванган Куприянов нар хоёрхон хоноод буцсан билээ. 

	Тэгэхэд Л. Ванган надад аминчлан, 

	— Тэр газраас явдал гаргаж ирчхээд тухтай тохитой үзсэн ч юмгүй, бас л гэдрэгээ яарах юм гэж Куприяновын тухай зэмлэнгүй ярьж байлаа. Бид Халх голын жимсний станцын зочид буудлын жижиг модон байшингийн өмнө халуунаар тэврэлдэн салсан бөгөөд домогт жанжин Жуковын байлдааны штаб байрлаж байсан Хамар давааны дээгүүр мацан ороосон улаан замаар зүүн тийш довтлон алслах машины нь араас би удтал ширтэн зогсож билээ.

	Түүний тэврэлдэн үнсэлцэхэд хатгасан сахлынх нь хуузны ором удтал надад халуу оргин үрэх мэт санагдсаар байсны дээр тэр бол бидний эцсийн учрал байжээ гэдгийг санахад орчлон хөрвөх шиг бодогддог юм. Тэрхүү 1968 оны намар бол чухамдаа Монголын соёл урлагт гай нүүрлэсэн он байсан юм. Яг тэр үеэр Чехийн жүжигчдийн автобус Туулын гүүрний урд мөргөцөгт онхолдон хөрвөөснөөр, эстрадын од болсон Карл Дубагийн бүх л чуулга сүйрч, түүний улмаас олон хүн ажил албанаасаа хагацан Ё. Доржсүрэн байцаагдан орлогч сайдаасаа авхуулж, Сосорбарам сайд Дорнодын театрын ойд оролцон эзгүй байж, Ч. Лодойдамба тулгагдан Чехийн үймээн дундуур нөгөөх олон шарилыг Прагад хүргэн түүнээсээ гайтан (2 жилийн дараа1970 онд нас барж), Л. Ванган удалгүй шарлан тэр намраа ертөнцийг орхиж билээ. Түүнээс хойш нэг л хэсэгтээ монголын урлаг соёлын нуруу хотойх шиг болж удтал тэнхрээгүй юмдаг Түүхэнд нэг хүний үүрэг бага, энэ ээ тэр ээ гэлцэх боловч үнэн хэрэг дээрээ гоц гойд хэдхэн хүн л тухайн цагийнхаа ачааг нуруун дээрээ авч явдгийг Л. Ванган, Ч. Лодойдамба нарын амьдрал бэлхнээ харуулж буй бус уу ? Ийнхүү амьдралынх нь сүүлийн өдрүүдэд хувь зохиолоор хөдөөх айлын адасгын дээр өвөртөө орон унтаж, сэтгэлээ дэвсэн танилцсан их хүн мөртөө эгэл зантай Л. Ванган гуай минь зам зуур тэр аяараа зохиолын явдал болохоор олон сонин зүйл ярьсан бөгөөд эл дуртгалын эцэст уншигч таны сэтгэлийг зөөллөн ганцын төдийг иш татан сонирхуулбал ийн бүлгээ:

	... Би сайд байхдаа Амарбаясгалантын хийдээр орж тэндхийн сахиултай уулзлаа. (1958 оны үед Соёлын яамны орлогч сайд байснаа хэлж байна) Хуучин тэндхийн хуралд сууж байгаад сүм хийд тарахтай зэрэг хийдээ сахин үлдсэн нэг өвгөн лам байлаа. Тэр хүн ингэж ярилаа. Манай энд чинь хүн амьтан байхгүй эл хуль болсон газар даа. Чоно гэдэг нь учиргүй. Нэг муу хөгшин цагаан морь байсны минь боохой зооглочихсон. Өглөө би бага үд хүртэл бараг босдоггүй орондоо хэвтэж байдаг. Шөнөжингөө чоно улиад энэ хойд муу махны пинг самардаж маажлаад, үүдээр ч оролдоод байх шиг байдаг юм. Гадаа гарахад хэд хэдээрээ оцойж суусаар тараад явчихна. Эд битүүхэндээ намайг л нүд анихыг анаад байх шиг санагддаг юм гэж ярихад нь

	— Та тэгээд айл амьтан бараадахад яасан юм бэ гэлээ

	— Үгүй ээ хүү минь. Би энэ хийдийн мандаж бадарч байхаас эхлээд баларч мөхөхийг нь хүртэл үзлээ. Одоо яахвэ нэгэнт холбогдсон үүнтэйгээ л цуг өнгөрье! гэдэг юм байна. Хүний сүсэг гэгч ийм сүрхий гэж яриад Л. Ванган тамхиа гүйцээж сорлоо.

	— Таны цалин хөлсийг чинь бүрэн төлж байна уу гэсэн чинь

	— Замаас нь зарим булхай улс бишдүүлээд байх юм. Сахал хэн гэдэг хүн цалинг чинь авчирч өгье гэж яваад юу ч үгүй үрчихсэн үүнээс хойш гурил мах ч юмуу, ер нь бэлэн идэж уух юм л өгч байвал зүгээр байна гэлээ. Тэгээд түүнээс хойш цалинг нь хуримтлуулж байгаад бие хүнээр мөнгө төгрөг хоол, хүнс, даалимба даавуу өгүүлдэг болсон юм. Хорьдугаар зуунд дундад зуун ийм шүү янзтай амьдарч байна гэж ярьсан билээ.

	Тэр цагаас хойш эдүгээ 26 жил өнгөрсөн хэдий ч гайхамшигт бүтээлчийн хөрөг дүр сэтгэлээс арчигдсангүй. Эдүгээ сэргэн мандсан Амарбаясгалантыг ахин биеэр үзэх ахул юун гэхсэн бол ? гэх бодол төрнө.

	 

	Ертөнц амилах хавар цаг аа!

	Чиний урьхан инээмсэглэлд согтуурч

	Есөн төө чулууны доор нойрссон нөхрөө дуудан ярилцмаар бодогдоно

	 

	гэсэн мөрүүдийг бичихдээ би сэтгэлийнхээ угт Л. Ванганыг бодсон гэхэд үгүй гэх газаргүй болов уу?!

	 

	1970

	 

	
АЛАГ ДЭЛХИЙД ТӨРСӨН НЬ УЧИРТАЙ

	 

	Явуу багш маань эцэслээд жил илүү болж байна. 

	Шарилын нь гантиг дээр “Алаг дэлхийд төрсөн минь учиртай” гэсэн үг бичээстэй буй. Шүлэгчийн нэрийг салхи арчихгүй ээ! Эх нутгийн цэнгэг салхи зуун жилийн дараа ч шарилын гантигийг илбэж байх биз ээ. 

	Яруу найрагч Бэгзийн Явуухулан алаг дэлхийд төрсөн нь үнэхээр учиртай. Түүний шүлэг найргийн тухай ярих гэвэл сонины хуудас багадна. Эдүгээ ном туульс, домог болгон ярихад хараахан эртдэх болов уу. 

	Түүний яруу найраг нь түүний шавь нарыг төрүүлсэн юм. Тийн учир бидний эсэн мэнд ахуй цагт Явуу мөн хамт оршиж байгаа гэсэн үг юм. Жараад онд тэр яруу найрагт үнэхээр шинэчлэлт хийсэн юм. Үг өөрийн өнгө гэрэлтэй, хөг аялгуутай байдаг тухай чухамхүү Явуу л бидэнд өөрийн амаар хэлсэн юм. Тэр даруйд нь сайн ухварлаагүй ч шүлэг туурвих явцын дунд энэ үг үзгийн үзүүрт зүрхний хөг аялгууг оруулж өгсөн юм. Яруу найргийн хур тунадаст ёотон мэт уусах гоо зүйн зайлшгүйг тэр бидэнд таниулж, уянгын болор талстад туссан нарны туяаг бидний нүдний өмнө нээн харуулсан юм. 

	Хараа хүрэмгүй цэлийсэн уудам их тал минь гэж гаднаас нь хуурайдуу магтахын оронд

	 

	“Бууж үдлэм холоос

	Айл нь харагдах нь сонин 

	Бугуйл хаям ойроос

	Нар нь мандах нь хачин” 

	 

	гэж дүрслэлээр нээн бичихийн учрыг таниулсан юм. 

	 

	“Амьсгаа хүрмэгц хиртдэг 

	Анхны цагаан цаснаас

	Цэлмэг хөх тэнгэрийнхээ

	Цэвэр тунгалгийг мэдрэх”

	 

	— ийн сэрлийг нээгдүүлж, гоо сайхны яруу илэрхийлэл болсон бүсгүй хүнийг хайрлахын ухааныг зүрхэнд төрүүлэхдээ:

	 

	Туулайн гүйдэл шиг салхинд

	Туулын шугуйг найгуулж

	Уулын согоо шиг хүүхэнд

	Хайрын сэтгэлийг дасгасан юм

	 

	Тэрбээр мөн яруу найргийг зохион байгуулахын авьяасыг хамтад үзүүлж билээ. Урьд өмнө дуулдаагүй “Яруу найргийн баяр”-ыг Сүхбаатарын талбайд хийлгэж “Манай орны нэг өдөр”-ийг зохион байгуулалцаж, залуу яруу найрагчдын анхны түүврийн уралдааныг эн түрүүн зарласан билээ. 

	Энэ бүгд нь залуу авьяастны сэтгэлийн дууныг сэргээж тэр уралдаанд 117 түүвэр ирж байсан нь үүний жишээ юм. Нэгэнт би нөхөд дундаасаа овоо гэгдсэн шүлгүүдээ яруу найргийн зөвлөлийн дэргэдэх нэгдлээр хэлэлцүүлэх боллоо. Тэр нэгдлийг Явуу өөрөө биечлэн удирдаж байв. Эхний шүлгүүдээс их л зүрхшин уншиж байтал үдийн завсарлагаа болов. Явуу, Ч. Лхамсүрэн гуай хоёр нөгөө шүлгүүдийг аваад явлаа. Тэр хоёр “даруулгатай” хоол идсэн эсэхийг бүү мэд юу ч болов эргэж ирээд хэлэлцэхдээ миний “шүлгүүдийг” бут ниргэж, энэ янзаар бичиж байвал хуурайдуу болно. Санаагаа жигд урлахгүй байна. Нэг шүлэг дотор олон сайхан үгс, олон санаа давхцаж буй нь бие биетэйгээ харшилдан, мөргөлдөж байна. Зүрхний үг хэрэгтэй. Уянгын хөг аяс дутмаг гэхчлэн хатуувтар хэлж би ч хөлс гоожин, чамархайн судас лугшиж суулаа. Өөртөө итгэж байсныг ч хэлэх үү. Бусдаасаа зовсныг ч хэлэх үү. Тэндээс гарангуут би одоо ерөөсөө шүлэг бичихгүй гэж бусдадаа ярьж явлаа. Долоо хоног хэртэй болсны хойно ахиад л тэсэлгүй үзэг цаасаа бариад авсан юм даг. Ойр зуур хөдөө гадаа ч явлаа. Түүнээс хойших шүлгүүд түрүүчийнхээс нэг л өөр болоход 2 сар болсны хойно урьдах шүлгүүдээ уншиж үзээд их л голлоо. Тэгж сүрхий уншиж байсандаа сэтгэл ч зовж явлаа. Ийн байсаар нэгэн үеийн багц шүлэгтэй болоод зовж хулгасаар нэгэн өдөр Явуу багшийн гэрт нь очиж хэдэн шүлэг зориглон ядан үзүүллээ. Уншчихаад Явуу талимаарсан сайхан нүдээр мишээж: 

	— Бид чамаас ийм л юм хүссэн юм. Уралдаанд номоо өгөхөөр бэлтгэх хэрэгтэй. Маш сайхан санаа олоод дутуу бичсэн байна. Жишээ нь энэ “Ой мод” гэдэг шүлэг байна. 

	Яаж боловсруулах ёстойг би чамд үзүүлэмз гэсэн билээ. Тэрбээр миний “Ой мод “шүлгийн санаагаар өөрийнхөө “Ой мод” шүлгийг бичиж урд талд нь Ш. Сүрэнжавт зориулав гэсэн үгтэй хэвлүүлсэн юм. 

	1972 онд “Нутгийн цэнхэр уулс” номоороо МЗЭ-ийн хорооны шагнал авахад минь Явуу багш манайд хэд хоног тухалж сэтгэл зүрхний үгээ ярилцсан билээ. Тэрбээр өөрийн шавь нарт хатуурхаж ч чаддаг, бас хайрлан дотночилж ч чаддаг байсан юм даа. Намайг А. М. Горькийн нэрэмжит утга зохиолын дээд сургуулийн дээд курст байхад нэгэн захидал ирүүлж, ... Ч. Лхамсүрэн, Ц. Гайтав, Ч. Чимид нарыг юм болгон дээр их үгүйлж байна. Үүнийг дээгүүр доогуургүй /хэн хүнгүй/ ойлгож байгаа бололтой. Д. Гармаа та хоёрыг төгсөж ирэхийг бид цөм хүлээж байна гэж бичээд Чехэд суугаа хүү Амартаа хэдэн хайрцаг тамхи явуулахыг аминчлан захисан байж билээ. 

	Дараа нь бид Алма-Атад хамт явж Ала-тау уулын алаг хөх оргилуудыг сэтгэл хөдлөн харж явсан хийгээд түүний сүүлчийн өдрүүдийг цуг хуваалцсан юм. 

	Отгон тэнгэрийн цаст цагаан оргил шиг Явуу багш минь шүлэгтээ оршсон юм. 

	Нэгэнтээ тэр “цаст цагаан уулыг эзэгнэн төрлөө би” гэж бичиж билээ. Үнэхээр ч тэр яруу найргийн нэгэн цаст Сүмбэр оргилыг эзэгнэн төрсөн нь лавтай буй заа. 

	Би Явуу багштайгаа эх орны баруун зүүн хязгаарт олонтоо цуг явсан сан. Тэрбээр элдэв илүү дутуу олон таван үг ярихгүй. 

	Юмыг үнэлж магтах үгэндээ харам, дотроо аливааг ихэд эргэцүүлэмтгий, зөвшөөрсөн зүйл дээрээ толгой дохисхийн талимаарсан нүдээр мишээж, “ канээшно“ гэж хэлнэ. Өглөө босонгуут л өөртөө ямагт бэлэн авч явдаг цахилгаан буцалгуураа гаргаж кофе цай хийж ойр ойрхон ууна. 

	Аяганыхаа ёроолд кофе чихэртэй хольж хийгээд сайн нунтаглаж нухах хэрэгтэй. Тэгээд дараа нь усандаа найруулдаг юм гэж надад нэгэнтээ өгүүлж билээ. Гэртээ бол Чехословакаас авчирсан задгай энгэртэй торгон дээл бүчилж өмсөөд их л тансаг сууна.

	Явуу их хээнцэр хувцасладаг. Занг нь мэдэхгүй хүнд хямсгардуу гэмээр, нямбай, бас бага зэрэг нэрэлхүү хүн байлаа. Түүнийг нь дагуулан олон шог наргиантай үгс гарсан юм. –Явуу чи чинь ингэхэд аль хэр том зохиолч юм бэ дээ гэхэд: -Нөхөд минь би ч нэг их том зохиолч одоо биш шүү дээ гээд мөрөө хавчжээ. –Расул Гамзатовоос бол хэрэв дээ гэсэнд: -Түүнээс бол ч одоо том байлгүй яахвэ гэсэн гэдэг. Нээрээ ч эдүгээ түүнийг “Дорнын их яруу найрагч” гэлцдэг шүү дээ. Гагцхүү амьдад нь түүнд энэ үгийг дуулгаагүй нь харамсалтай. 

	Нэг удаа нэг сайхан хөөрөгтэй иржээ. –Энэ чинь одоо ямар хөөрөг юм бэ? -Чүнчигноров л доо гэж том хөөргийн нэр хэлэхэд нь нэг нь авч үнэрлээд: -Биш ээ биш. Пунцагноров байна гэсэнд нөгөө нь мөн эргүүлж үзээд: -Үгүй ээ үгүй. Энэ чинь Рэнцэнноров л байна шүү дээ гэжээ. 

	Тэгтэл С. Дашдэндэв гуай авч алгандаа эргэлдүүлэн хэд үнэрлэснээ: -Ай даа энэ ч Ичинноров л байх. (Тухайн үеийн Ард кино театрын даргын нэр) гэснээс хойш дахиж ер хөөрөг гаргаагүй гэдэг юм. Явуу бидэнтэй 1976 оны хавар Сэлэнгээр явж байгаад бага зэрэг балгасны хойно шляптайгаа буйдан налаад хэсэг зүүрмэглэв. Тэр үед нь Д. Пүрэвдорж орж ирээд харснаа түүний зохиолын хэлээр; -Яг л ёсоороо хальж дээ гэхэд нь бид инээлдэж суусан нь саяхан мэт...

	Түүний уран бүтээл хийхэд зориулсан өрөөнд хэн ч орохгүй сэлүүн чимээгүй агаад хул шаргал мебель ширээн дээр бичгийн машин нь ямагт түүнийг хүлээж байна. Өрөөн дотроо тамхи татан хэд алхсанаа ширээндээ сууж хэдэн мөр машиндана. Тэгснээ завсарлаж ахин бодолхийлнэ. 

	Ер яарах тэвдэх юмгүй. 

	Бичсэнээ ахин нягталж, ахин засна. Түүний “Тэмээн тоотой шүлгүүд” ихэвчлэн ингэж л бүтсэн юм. Сүүлийн үед амьдрахуйн учир, аж төрөх ёсны тухай санаашрах болов. Тэгээд ч “аж төрлийн тухай”, “Вансэмбэрүү” эмийн ургамал бодисын тухай цуврал шүлгүүд бичсэн юм. 

	Мөн дэлхий дахины хэмжээтэй, өргөн агаад гүн сэтгэгдэлтэй шүлэг бичихийг эрмэлзэж, биднийг ч мөн тэр зүг шахаж шаардаж байсан юм. 

	“Дэлхий”, “Манайх” зэрэг далайцтай найраглал туурвиж, 

	 

	“Хүлэг минь, шүлэг минь

	Чи бид хоёрт дэлхийн дэвжээ хэрэгтэй” 

	 

	гэж бичиж байлаа. 

	Түүний таалал төгссөний хойно Зөвлөлтийн нэрт яруу найрагч Анатолий Сафронов “Дорно дахины гарамгай яруу найрагч” гэж бичсэнийг уншаад бид бас л энэ тухай эргэцүүлж суусан билээ. 

	1981 оны хавар бид Нарлаг Казахстаны нийслэл Алма-Атад хамт зорчиж Ала-тау уулын үүл манан хуралдсан алаг хөх оргилуудыг сэтгэл хөдлөн харж явсан сан. Энэ бол бидний сүүлчийн аялал байсныг тэр тухайд даанч төсөөлсөнгүй. Агаарын хөлгийн гэгээвчээр харахад Балхаш нуур доор цэнхэртэнэ. Миний санаанд:

	 

	“Балчин хээрийн явдлыг 

	Тоолж яаж гүйцэх вэ

	Балхаш нуурын усыг 

	Балгаж яаж барах вэ”

	 

	гэж багадаа уншсан шүлгийн мөр санаанд ороод тэр түүхт газрыг харж яваадаа сэтгэл хөдлөн түүнээ өгүүлэхэд Явуу багш сандлаасаа эргэж харан мишээж: 

	— Багын юм ер санаанаас гардаггүй юм. Би аавыгаа, авласан ангаа ганзагалаад ирж байсан дүр зургийг ер мартдаггүй юм. 

	Тэгээд морио услахад савируулсан дуслаас нь цагирган хээ татуулсан усан дотроос тэр дүр зургийг хожим ургуулан хийсэн юм. Чи ер нь манай нутгаар нэг очоорой гэсэн билээ. Би түүний бие барсны хойтон жил тэр захиасыг нь биелүүлж, нутагт нь очихдоо хажууд минь нэг л юм дутаад байх шиг санагдсан нь түүнийг үгүйлсэн болохыг дараа нь ухварлаж билээ. Асуух лавлах, зөвших юм хэчнээн их байсныг хожим нь ойлгож гэмшихийн түрүүч тэр байлаа. 

	Явуугийн надад үлдээсэн ширэн гэртэй гоёлын хутга, дотуур хантааз, тэхийн дүрс бүхий бариултай тамхины үнсний сав зэрэг түүний эсэн мэнддээ хэрэглэж, гар хүрч байсан дурсгалт зүйл эдүгээ үе үе өнгөрснийг сануулж, нэхэн дурсах бодлын дунд түүний хөрөг дүрийг амилуулан босгодог юм. Тэгээд ч би Явууг зүүдлээд:

	 

	Орчлонгийн хамгийн тунгалаг нуурын мэлмэрээ

	Отгон тэнгэрийн хараа хүршгүй оргилын цагаан цас

	Он дамжсан морин хуурын зовлон жаргал хоршсон аялгуу

	Оройн дээд найргийн багш 

	Ялж төгс нөгчсөн 

	Явуухулан! 

	 

	гэж бичсэн юм.

	Явуугийн тухай бичих бидний сэтгэлийн үгс үүгээр дуусаагүй, түүний сүүлчийн өдрүүдийг цуг хуваалцсаны хувьд, ойр дотнын шавь байсны хувьд бичих, хийх зүйл үлэмж байна. 

	Сэршгүй мөнхийн харанхуйгаас ч найргийн увдисаар биднийг үзэх их уянгын мэргэн хөг дуурьсгагч таны дуу хуур эдүгээ ч ардынхаа зүрхэнд амьдарсаар эх оронтойгоо мөнх оршиж байна. Үүнчлэн та ч бас мөнх сэрүүн байнам бус уу!

	 

	1982.6.13. Хар далай. Сочи

	 

	
ИХ ЭРДЭМТНИЙГ НЭХЭН САНАХАД

	 

	Их эрдэмтэн, төв шударга, төгөлдөр оюунт зохиолч Ренчин багшийн суу билгийг би хөдөө малчны гэрт анх сонссон бүлгээ. 1951 онд би Авдарбаяны бага сургуулийг төгсгөөд нэг жил мал маллаж өнжсөн юмсан. Тэгээд л сургууль номын зүг татагдан сэтгэлээ дагаж хот орсон билээ. Эрдмийн зүг тэмүүлэх хүслийн зулыг бадраалцсан эчнээ танил мэргэдийн нэг нь Ренчин гуай байж гэхэд өнөө бодох нь ээ үгүй гэх газаргүй буюу. Тэр цаг түүний туурвисан “Үүрийн туяа” роман хэвлэгдэн гарч, “Цог” сэтгүүлд “Тарас Бульба” туужийн орчуулга цувран нийтлэгдэж, дугаараас дугаарыг шимтэн хүлээж байдаг байлаа. Мөн Д. Сэнгээгийн “Далан настад даруулга хэрэгтэй” гэсэн уулгаллын хариуд “өвлийн шөнийн уртад өвгөн хоньчин хувьтын өгүүлсэн” хууч хэмээх егөөдөл хэвлэгдэн гарч олны ам дамжин их эрдэмтэн Ренчин Бямбаевын нэрээр яригдсан олон цэц шог үгс тархаж байсан авай. “Үүрийн туяа”-г айл айлд уригдан очиж ярьсаар сүүлдээ Ренчин багшийн үг найруулга сэтгэлд хоногшиж нэрийг нь харалгүйгээр түүний бичсэн зүйлийг хэвлэлээс ялган таньдаг болсонсон Тэгээд

	 

	Ерийн малчны хотноос

	Ертөнцийн дэвжээнд тэмүүлсэн

	Ерхөг найгасан талаас

	Есөн гаригт шамдсан

	 

	малчны хүү миний бие 1958 онд МУИС-ийн босгыг догдлон алхсаны сүүлээр эчнээ танил их зохиолч, билиг төгс эрдэмтэн багш лугаа нүүр учрах аз завшаан тохиов. Тэр цагийн тэмдэглэлийн дэвтрийг сөхөж оюутан насны сэтгэлээр бичсэн анхны сэтгэгдлийг толилуулбал ийн буюу...

	1961 оны З дугаар сарын 6-ны үдэш МУИС -ийн 170 дугаар өрөөнд Б. Ренчинтэй уулзалт хийв. Дорно дахины хүн гэдгээ илтгэсэн хөх өмд өмсөж, хүрэн тэрмэн дээл дээр мөнгөн чимэгтэй бүс бүсэлжээ.

	Мөрөө шүргэсэн буурал үс, дээд уруул дээгүүрээ хоёр тийш сэрвийлгэсэн сахал тэргүүтэн нь овор оруулсан болохоос уг нь ануухан хүн юм. Царайд нь үрчлээ ховор, духаараа ширтэн духайж, сэжисхийн ярихад нь үг нь тэрхэн зуураа тархаж, зөөлөн дуу нь тэр бүхний сонорт хүрэхэд бэрх. Гэвч хэн нэрд гарсан их эрдэмтний үгийг сонсохоос цааргалах билээ. Цөм л амьсгаа даран амаа ангайн ширтэцгээж зарим нь өндийжээ. Хэрвээ танхимд чимээ шуугиан гарах аваас дуугаа бүүр намсгана. Бартольд багш нь их чанга хүн байж гэнэ. Нэг удаа түүнд шүүлэг өгсөнд

	— Чи хүний хэлснийг хагас дутуу бичиж авснаа давтаад байдаг ямар хадны цуурай биш дээ гээд хүлээж авсангүй. “Эрдэмтэн болоход франц, герман, англи, орос дөрвөн хэл зайлшгүй хэрэгтэй” гэж яриад мөн угсаатын судлалын талаар олон сонирхолтой зүйл ярьснаас толилуулбал ийн бүлгээ.

	“Эртний Хятадад тогтдоггүй хүүхдээ арслант хаалга бүхий сүмийн үүдэнд аваачиж хуушаан болгодог байв гэнэ. Тэгэхдээ нэрийг нь солиод хашаа давуулж гэртээ авчирна. Чөтгөр сүнсийг нь авах гэж ирэхэд өөр нэртэй болсон байна. Сүмд очоод нэгэнт хуушаан болсон гэх тул мөн авч чадалгүй буцна. Сүх, Тогоо гэдэг нэр өгсний учир гэвэл мөнхүү чөтгөр ирэхэд, манай сүх хаана байна гэхэд хүн биш юм гээд андуурч буцна. Ямааранз гэж нэр өгөх аваас эрлэг номун хааны нэр ажгуу. Чөтгөр ирээд мөнхүү хааны нэрээр дуудахад айж буцна. Мөн Жит Кет гэж казахаар нэрлэдэг нь Жит гэж долоо, Кет гэж өтөг гэсэн үг амуй. Хүүхэд төрмөгц долоон чавганц өмдөө шувтлаад зогсоход долуулынх нь салтааны доогуур гаргана. Иймд “долоон эхтэй хүн” гэж хаа байх вэ гээд мөнөөхөн чөтгөр андуурч буцах учиртай ажээ. Мөн үхэгсдийн сүнс хол төрнө гэж болгоомжлоод морь дөрөөлдөг хөлийг нь огтолдог ёсон байжээ. Тэгэхдээ мөн хайртайдаа ингэж буйн учрыг илтгэж алт юмуу чимэг зүүнэ. Мөн манлайдаа махагалын дүртэй гэх мэт хүч төгс болохыг мэдэгдэж гар толгойд нь элдэв дүрс шивнэ. Ийнхүү бишрэлийн чанартай зүйл нь өдгөө саваагүй жолооч нарын гар дээрээ шивдэг зугаа чимэг маяг болжээ. Газар оронд элдэв янзын ёс заншил байдаг амуй. Эртний чехүүд хол газар дайнд явахдаа эхнэрээ өмчлөх сэтгэлдээ автан тортой төмөр өмд эхнэртээ өмсгөж цоожлоод түлхүүрийг нь сахиус шиг гэр хийж хүзүүндээ зүүгээд явдаг байжээ” гэхэд танхимд ихээр инээлдэж олон асуулт тавьцгаав...

	Тэр цагийн тэмдэглэлийг сөхөхөд ийм зүйл үлджээ. Ренчин багшийн лекцэд олонтоо сууж, зохиолчдын хороонд болон гэрээр нь хааяа учралдан ярьж явсан завшаант цагийн туульс сэтгэлд төрөх бүрий догдлол төрж гүнгэрваанд дээдлэн тахисан зургийг нь номынхоо шүүгээнээс тольдон сэтгэлээрээ ярилцах бүртээ догдолно

	Нэгэн өдөр шар торгон дээлээ намируулсаар зохиолчдын хороон дээр ороод ирэв. Бие багавтар хийгээд билбүүрдэн гүйхдээ шаламгай нэгэн, Ринчен багшийн өөдөөс бөндгөнөн очоод толгой дээрх дугуй малгайны нь оройны товчлуур унасны ормоор буурал үс нь цухуйж байхыг ширтэн, 

	— Ринчен гуай таны наад толгой дээрх чинь малгай юм уу юу юм бэ? гэхэд өөдөөс нь сэжисхийн духайж хараад ёжтой нь аргагүй мушилзаж

	— Миний энэ ч эрдэмтний гэгээн тэргүүн дээр тавиастай юм болохоороо малгай нь чиг малгай л даа. Харин таны наад ганган бүрхний доорх чинь толгой юм уу, юу юм бэ ? гэж билээ.

	Нэг үе эртний Эзоп шиг л ёгт юм бүхнийг Ренчин гуайтай холбон хэлцдэг байлаа. Нээрээ ч ёжилсон үг, бэлэн цэцэн хариугаараа хэнийг ч дийлдэг асан. Жижигхэн атлаа жинтэй шог үг нь аман цахилгаан мэт дорхноо тархаж: -Ренчин Бямбаев гуай тэгж гэнэ. Ингэж гэнэ гэж хүрээ хөдөөгүй хэлцдэг байлаа. 

	Оюутны танхимд лекц унших гэж орж ирээд гэнэт: -Хар хүн гэж юу болохыг мэдэх үү гэсэнд сонин юм хэлүүлэх хүсэлдээ автан: -Мэдэхгүй ээ багшаа. Лав л хар царайтай гээгүй байх гэж шуугилдахад духаа сэжисхийн буландаж хараад: -Хар мах идлээ гэвэл өөхгүй махыг хэлнэ. Хар салхи гэвэл цасгүй салхийг хэлнэ. Хар хүчээрээ хийлээ гэвэл хүрз зээтүү, тэрэг техник хэрэглэлгүй биеийн хар хүчээрээ хийснийг хэлнэ. Миний хар хүн гэвэл миний юм дангаараа гэснийг хэлнэ гээд нэг гарынхаа хурууг хумин, нөгөө гарынхаа алган доогуур шудран үзүүлж билээ. Үгийн гарлын тухай ярихдаа нарийн юм руугаа орохын өмнө анхаарал татах юмыг шогтойгоор ярина. –Хүй нэгдлийн үед чинь хүмүүс гэдэг чинь нүцгэн шалдан юмнууд явдаг байж шүү дээ. –За тийм ээ багш аа. –Тэгэхлээр өнөө нүцгэн юмнууд чинь зөрөөд өнгөрөхдөө нэг нь өдөөд байдаг байж. Тэгэхлээр нөгөөдөх нь халдаад авдаг байж. Ингээд өддөг юм гэдгээс эдүгээ байгаа өтөг, халддаг юм гэдгээс халдуга байгаад халдага үүсжээ гэж ярихад танхимд инээлдэв. Өөрөө бол ер инээхгүй, тамхиа л ойр ойрхон угсруулж татна. Хэрвээ шуугивал дуугаа өндөрсгөх биш улам намсгана. 

	Тэгэхлээр нь сонсох гэсэн хүмүүс нэг нэгнээ чимээгүй болгосоор танхим нам гүм болж гагцхүү багшийн яриа л дуулдана. Туваан сайдыг Ренчин гуайн хүргэн болсны дараа ийм нэгэн яриа дэлгэрсэн юм. Нэг өдөр Ренчин гуай элбэг дээлээ хэлхэлзүүлж ханцуйгаа намилзуулан хүрч ирээд нарийн бичгийн дарга хүүхэнд: -Би сайдад нэг бараалхах албатай явна гэжээ. Сайддаа дуулгавал нэлээд халширч төвөгшөөсөн янзтай: -Чи намайг ажилтай байна гээд аргалж үз. Дараа л нэг хүлээж авъя гэсэнд: -Сайд их ажилтай байна. Таныг нэг сайхан зав гаргаад дараа нь хүлээж авмаар байна гээд хэлээдэхсэн чинь: 

	 

	Албан газарт бол 

	Тарах гэж нэг цаг байдаг 

	Ард сайд хоёрт 

	Уулзах гэж цаг байдаг 

	 

	гээд дээлийнхээ ханцуйг сэгсрээд тухлан суув гэв. –Явахгүй нь ээ, бараг ажил тартал хүлээх ухааны юм ярьж байна гэсэнд сайд: -За за, оруулчих, одоо л уулзъя гэжээ. Ороод ирэхлээр нь өрөөний голд тосож очоод: -За аав та юу гэж явна даа гэсэнд алгаа дэлгэн бөхөлзөж: -Та бид хоёр 

	 

	Ар гэртээ бол 

	Аав хүргэн хоёр 

	Албан газрын өрөөнд бол 

	Ард сайд хоёр 

	 

	гээд ширээний нь ар руу нь зааж гэнэ. Нэгэнт албаны юм ярих нь гэж ухаараад сайдынхаа ширээний ард суусны сүүлээр: -Та надад нэг бичил дуран хайрлавал болохсон болов уу гэхэд нь: -Юун бичил дуран, тэр чинь одоо юу сан билээ гэтэл: -Манайхны хэлээр бол бичил дуран, танайхны хэлээр бол микроскоп гэдэг сэн билээ гэжээ. –Та тэгээд микроскопоор яах нь вэ гэхэд нь: -Яахвэ танайхны эрүүлийг хамгаалахынхны эрээнтэй бараантай явдлыг л нэг дуранддаг юм уу гэж явна гэжээ. Түүнчлэн нэг удаа С. Удвал гуайн өрөөнд хэрэг болгон орж ирээд: -Даргаа би танаар нэг оньсого таалгая гэхэд нь: -Юу юм бол доо гэсэнд: 

	 

	Төөгийн хэртэй биетэй

	Төдүүл дээрээ үстэй

	Хоёр махны хооронд холхиулдаг 

	Цагаан хөөсөөр цахруулдаг. 

	 

	Тэр юу вэ гэжээ. 

	— Ренчин гуай та настай хүн байж дандаа нэг ийм балай юм ярьж явах юм гэсэнд: -Дарга та бас дандаа нэг тийм балай юм бодож суух юм. Шүдний сойз гэж нэг тийм юм байдаг юм шүү дээ гээд гараад явчихжээ. 

	Бас нэг удаа –Одоо энэ улсууд зарим нь намайг гэхийг надыг гээд байна. Тэгвэл чамайг гэхийг “чад”-ыг гэж байя л даа гэж ёжилсон билээ. Үүнийг өнөөдөр ч гэсэн олон хүн санаж явууштай. Ер нь үгийг асар их мэдэрдэг, ямар ч юманд авташгүй хүн байж дээ. 

	— Ренчин гуай та чинь зохиолч юм уу, орчуулагч юм уу гэхэд: 

	 

	Бух хөгшрөхөөрөө

	Хоршоонд очдог 

	Буриад хөгшрөхөөрөө

	Хэлмэрч болдог. 

	 

	Тэгвэл орчуулагч юм байлгүй дээ гэсэн гэдэг.

	Улсын нэр томьёоны комисс хуралдаад “Энэ дэнлүү” гэдэг хятад үгийг хэрэглэхээ больё. Дэлхий нийтийн чанартай машин, комбинат гэсэн үгийг хэрэглээд байгаа шигээ лампа гэдэг үгээр сольё гэлцээд олонхын хүчээр түрээ бариад баталж “лампа” гэж байхаар тогтжээ. Тэгэхлээр нь Ренчин гуай: 

	— Би нэг дуу дуулбал болох уу гэжээ. Үг хэлж маргая гээгүй дуулъя гэсэн болохоор нь зөвшөөрч гэнэ. Тэгсэн чинь босож зогсоод: 

	 

	Арван тавны сар нь 

	Агаар тэнгэртээ лаампаг даа

	Арван тавтай шоожуу нь 

	Аав ээждээ лаампаг даа

	 

	гэж дуулсанд:

	— Өө дэмий юм байна. Дэмий юм байна. Дэнлүүгээрээ үлдэг гэсэн гэдэг. 

	Ер нь Ринчен багшийн сэтгэх аяс нь циркийн шидэх банзны ойлт шиг, бодох завгүй дор нь хариу тавьдаг хурц түргэнээрээ гайхалтай билээ. Өөр нэгэн учралыг цохон өгүүлбээс зөвлөлтийн монголч эрдэмтэн Клара Яцковская авгайг хүлээх зуур М. Цэрэндорж бид гурав Улаанбаатар зочид буудлын нэгэн танхимд дотносон ярилцаж ахуйд Ринчен багш сахлаа имэрсхийн

	... Тэр нугалааны үед чинь манай хэдэн хониор комууныхан хуушуур хайраад идчихсэн юм шүү дээ. 200-гаад хонь, хэдэн үхэр, нэг гэр байсныг комуунд нийлүүлснээс нэг хэсгийг нь идэж бараад нөгөө хэсэг нь өлсөж гэрийн туургыг урж идээд умаахум болох нь тэр. Комуун тарахад буцааж юу ч аваагүй. Нэхсэн ч үгүй, тэгээд өнгөрсөндөг. Бас нэг айхавтар юмтай учирсан нь гэвэл Ерөнхий сайд асан Амар гуайг сахалт багшид (Сталинд) бараалхахад би хэлмэрчээр дагаж Москвад очсон юм. Амар гуай Сталинтай уулзахынхаа өмнө ихэд сүсэлж хадаг бэлтгэж ёс төрийг дээдэлж байлаа. Төрийн өргөөнд нь очоод сахалтад яг бараалхах үед тэднийхэн өөрсдөө орчуулна гээд намайг үүдэнд нь үлдээлээ. Ороод зөндөө удлаа. Хүлээхээр тийм ч байдаг юмсан уу. Тэгж тэгж гарч ирэхдээ үхсэн хүн шиг үнсэн хөх царайтай болчихсон гарч ирээд

	— За ёстой амьдын хар нүгэлд ганцхан мөсөн уналаа даа. Гучин мянган хүний толгой залгих хэрэгт тулгагдлаа гэж гутран цухалдаж байсансан Сталинд ч нэг мөсөн сүжиг нь буурсан юм даг гэж яриад тамхиа асааж, ойр ойрхон сорж утааг нь гарган бодлогошрон байж билээ.

	Ринчен багшийн таалал төгссөн тэр хавар сэтгэл минь гунигаар харанхуйлж үзгээ авах агшнаа л 

	 

	Их эрдэмтнийг таалал төгссөн өдөр 

	Энэ хорвоогийн нар хүртэл олдож өгөхгүй зовоочихлоо

	Эрдэмгүй тэнэгүүд, элдэвтэй мунхгууд л

	Эгшин зуур баясаж түрхэн зуур жаргалаа даа

	Алдраа орхиод явчихсан тэр хүний хойноос

	Арван дөрөвний ерөөлийн цэдэр бүрээн дуу хадаж байлаа

	Ахиад ирэхгүй ээ, та нарт олдох нь өнгөрсөөн гэж

	Алсын уулын оройд цас гялалзаж байлаа

	 

	гэсэн мөр бадгууд цаасан дээр буусан юм. Ард түмнийхээ дунд аман домог болон яригдаж мөнхөрсөн суу билигт мэргэн буурал багшаас номын авшиг авч үг яриа хууч дурсамжийг нь сонсож явсан тэр өдрүүд бол миний амьдралд тохиолдсон аз завшаант цаг мөч байсныг санах бүр баясаж “чихину чимэг болсон аялгуу сайхан монгол хэлээ” ямагт дээдлэн бадраахын эрхэм санаа төрдөг билээ л.

	 

	
УНШИГЧИЙГ ДАГУУЛАХ УВДИСТАН БУЮУ ДОНРОВЫН НАМДАГ

	 

	Монголын хүүрнэл зохиол болон жүжгийн зохиолд үүрийн цолмон мэт гялалзсан, яруу найрагт бол цөөн боловч содон сонин шүлэг дуугаараа түмний сэтгэлийг булааж, чухамхүү “Тогос хээр” мэт магнайлан түрүүлж ирээд бахардан унасан мэт сэтгэгдэх эрин цагийн их зохиолч Донровын Намдаг гуайг зүрх мартахын аргагүй билээ.

	Яагаад “эрин цагийн” хэмээвээс тэрбээр “Хөгшин чоно ульсан нь” гэдэг зохиолыг аль эрт 1965 оны үед биччихсэн нь манайхны буруугаас болж хэвлэгдэлгүй байсаар бараг нас барсны нь хойно нийтэд хүрснээс ургуулан хэлж буй хэрэг. Хэрвээ энэ зохиол цагтаа хэвлэгдэн гарч олны сонорт хүрсэн бол Чингиз Айтматов дэлхийд нэрд гарсан “Цаазын тавцан” зохиолдоо чонын тухай дүрслэх аргагүй болж, бусдыг давтсан болоход хүрэхсэн бизээ Оршил үгийг үүгээр цөөлж, хал үзэж халуун чулуу долоосноор амьдралын их мэдлэгтэн, урлахуйн их авьяастан болсон Намдаг гуайн тухай өөрийн мэдэх чадахын хэрээр өгүүлэхийг хичээе. 

	... Д. Намдаг гэдэг нэрийг анх би 1950-аад оны эхээр сонссон юм. Тэр үед “Цог” сэтгүүлд цувруулан хэвлэж байсан салахын аргагүй амттай хоёр зохиол байсны нэг нь Д. Намдаг гуайн “Амьдралын замд” роман, нөгөө нь Б. Ринчен гуайн орчуулгаар хэвлэж байсан Н. В. Гоголийн “Тарас Бульба” тууж байлаа. Намдаг гуайн зохиолын амтанд би бүүр орж гүйцээд, дугаар дамжуулан уншихдаа баатруудын нь хамт амьдарч, тэрхүү жинчдийг даган сэтгэлээрээ Жанчхүү хүрсэн билээ.

	Ялангуяа Данзангийн нохойд бариулах гэж цамнаж байхад би өөрөө л тэгж яваа мэт санагдахын хамт, “нохой, нохой, дэлхий дүүрэн нохой” гэхэд нь нээрээ л сандарсан үед тэгж санагдахаас аргагүй мэт сэтгэгдэх билээ. Үг бүр нь шимтэй, хүнд итгэгдэх дүртэй, дагуулаад явах сонин үйл явдалтай ийм зохиолыг хэн бүхэн бичиж чадна гэж үү дээ? Хэнэггүйвтэр зантай Дорж, сүсэг бишрэл монгол зан төрхтэй Хүрэл, анх удаа аян жинд явж, ертөнцийг залуу хүний нүдээр харж юм бүхнийг шимтэн сонирхож яваа Данзан гээд л дүр бүхэн нь сэтгэлд тод сонин энэ зохиол маань хожмоо “Цаг төрийн үймээн” нэртэй роман болон хэвлэгдэж 1960-аад оны уншигчдыг донсолгосон билээ. Энэ зохиолд гардаг гамингийн эсрэг эцсээ хүртэл тэмцээд, олон хүнд автан хүчээр өргүүлж явахдаа - За гайгүй хойд төрөлдөө ахиж хүн болж төрөөд ахин та нартай үзэлцэнэ дээ! гэж зориг бардам хэлж яваа янхигар биетэй “Согтуу баатар” бол зохиолч өөрөө мөнөөс мөн. Ийнхүү дүрдээ шингэж, дүрээ хүнд итгүүлэхийн увдисыг Намдаг гуай эрт эзэмшжээ Тэр бүүр “Бөмбөгөр ногоон театрыг” үүсгэхээс нь мэдэх хийгээд анхны жүжгүүдэд нь тоглож, заримыг нь найруулан тавьж, сүүлдээ жүжгийн зохиолч болж, орон шоронд хэдэнтэй орж насныхаа сүүл хэрд төрийн хошой шагналыг хүртсэн суу билигтний нэг юм. Тэр цагийн тухай өөрийнх нь үгээр уншигч танд сонирхуулахад нэн сонин байх сан буй заа.

	... Нэг өдөр “Ардын цэнгэлдэх хүрээлэнг интернационалын үдэшлэгээр нээнэ” гээд үүндээ хүндэт олон авгай нар морилон ирж сонирхох ажаамуу! гэсэн гар бичмэл зарлалуудыг хотын дөрвөн хорооллоор наасан байлаа. Дотор нь орж үзвээс үнэхээр сэтгэл бахдам. Уг барилгын асар том монгол гэрийн хэлбэр, түүний дээд дээвэр тэнгэр мэт цэлгэр, тэнхлэг оройд нь таван ханат гэрийн тоононы хэрийн дугуйд алтан соёмбо, түүнийг тойруулан гурван давхар чийдэн суулган асаасан нь од мичид, үлгэр домгийн зүйлийг санагдуулна. Цонхнуудад торгонцор хөшиг, хананд Богдын санд хадгалагдаж байсан хүрэн зандан жаазат хятад уран хатгамал, галуу тогоруу, уул ус өнгө ялгамал цэцэг үлгэр домгийн дагинас мэтийг өлгөж тогтоосноос гадна орох хаалганы ханын хажууд мөн Богдын санд хадгалагдаж байсан хоёр давхар шил толь болсон том шүүгээг түшүүлэн тавиад дотор нь төрөл бүрийн архи дарс, чихэр боов их бага шилэн хундагануудыг өрөн тавьсан нь тэр үеийн хүмүүсийн нүд булаан, дур татна. Энэ бол тэр цагийг нүдээр үзсэн хүний үг юм. Мөн тэрхүү интернационалын үдэшлэгт арьс өнгөний эмнэлгийг бариулсан инженер Девел баллайк хөгжмөөр гарамгай тоглож, үзэсгэлэнт татар хүүхэн Тамараа мандолиндан дуулж, хотод ганц байсан негр залуу төгөлдөр хуурдаж, төвд залуу лам Глыха үндэснийхээ хувцастай дуулж олныг бахдуулжээ. Энэ тухай Д. Намдаг гуай өгүүлэхдээ

	— Эд цөм залуус. Залуус гэж хэн ч мэдээжээр урган цэцэглэж яваа үеийнхнийг хэлнэ. Залуус бүхэн хоор зуураа танилцах, эвсэх, хамтрах, бие биеэсээ сурах дуурайх, өөд тэмүүлэгчид байдаг даа гэсэн билээ. Нугалаатны үеийн сонин явдлаас Намдаг гуай мөн л сөхөн ийн хуучилсан бүлгээ.

	Улс төрийн зүтгэлтэн А. Амар гуай тэр үед шинжлэх ухааны хүрээлэнгийн дарга бөгөөд намын төв хорооны гишүүн байсан боловч латин үсэг сургах ажил эрхэлсэн Лувсан гэдэг хүн түүнийг жүжигт тогло! гэж шаарджээ. Тэгээд Амар гуай “чадахгүй” гэсэнд “Чи дээр үед феодал явсан хүн атал одоо яагаад феодал болж тоглож чадахгүй байх вэ” гэж загнасан ажээ. Энэ бол өнөөдөр ч гэсэн санаж явууштай хэт хувьсгалчирхаг туйлширдаг явдлын нэг жишээ юм. Д. Намдаг гуай тийнхүү цагийн салхийг ямагт сөрөн явсан бөгөөд үе үе цагийн шуурганд дайруулж сөхрөх шахавч үндсээ эх газарт лав шургуулсан хайлаас мэт бага зэрэг хазайсхийн тогтсоор бүлгээ. Тэрбээр монголын театрт “Учиртай гурван толгой” хэмээх мөнхийн зул болсон жүжгийг эн түрүүн их Нацагдоржоор бичүүлж анх найруулан тавьснаараа өөр хэн ч хийж чадаагүй юмыг хийсэн гавьяатан мөнөөс мөн. Одоо тэр цагийн хуучийг сөхөж үзье.

	...1934 оны хавар гудамжийн шороо дээр дороо орон бужигнасан нэгэн зэврүүн өдөр би улсын төв театр “Бөмбөгөр ногоон” гэж алдаршсан байшингаас гарангуутаа нөхөр Нацагдоржийнх руу явлаа. Нина надад хаалгаа тайлж өгөв. Нацагдорж ном дэвтрүүд ба бичиг цаас овоолсон хоолны ширээний хажууд юм бичиж сууснаа орхин “Нааяа” гэж намайг дуудан угтаж суулгав. Дугуй хар пийшинд хахаж цацтал нь чихсэн нойтон мод хөөсөрхөг шүүсээ жис пис хийлгэн дуслуулж арай ядан асаж буй бололтой пийшингийн хажууд шинэхэн хийсэн хашлагат бяцхан модон өлгийвч дотор хөнжилд хучаастай нялх хүүхэд нойрсож буй нь нүдэнд содон тусав... Зохиолгүй байгаа зовлонгоо тоочсоныг минь Нацагдорж маань анхааралтайгаар сонсож сэтгэл хуваалцав.

	... Нацагдоржид нэгэн аялгуутай эмгэнэлт зүйл бичих сэдэв бий аж. Тэгээд автономитын үед үзэсгэлэнт сайхнаараа нэрд гарсан Юндэн гөөгөө гэдэг хүний бодит амьдралд тохиолдсон зүйлийг ярив. Үүний нь би сонсон тайзан дээр хэрхэн тохируулах талаар арга ухаан сийлэхийг бодов. Бид үндэсний аялгуут жүжгийг бий болгох явдалд зохистой шинэ хэлбэр бий болгохыг эрмэлзэв. 

	... Хоёр цаг хиртэй харилцан ярилцсаны дүнд нэгэн жүжгийн төлөвлөгөөг бүрэн боловсруулан гаргаж амжив. Энэ бол анхны “Учиртай гурван толгой” бүх үйл явдал Юндэн, Нансалмаа, Балган, Хоролмаа нарын хооронд болсон янаг амрагийн эмгэнэлт явдал бөгөөд үүнд бид хөдөө талын гурван бяцхан толгойн дунд эргэлдүүлэв.

	... Хоёр хоноод эргэж ирэхэд Нацагдорж намайг баяр хөөртэй угтлаа. Нэгдүгээр үзэгдлийг бүрэн бичээд байсан аж. Түүнийг нь би мөн сэтгэл бахдан сонсож шууд сургуулилахаар шийдэв. 

	Гол дүрийн Юндэнд Ц. Цэгмид, Нансалмаад Хандсүрэн, Балганд Жадамба, Хоролмаад Дэвээ, хоёр бэргэндэгчийн нэг нь Сосорбарам нөгөө нь Дагийсүрэн. Миний энэ авсан жүжигчид бол цөм шинэ. Би ч өөрөө мөн шинэ найруулагч бөгөөд урьд өмнө гараагүй шинэ хэлбэрийн юмыг дан шинэ хүмүүстэй хийсэн нь дээр гэж бодсон юм.

	Тэр цагийн хуучийг сөхвөл ийм буюу. Сайн юманд саад мундахгүй гэгчээр хоёр найз сүүлдээ муудаж сайдаж ч үзжээ. Учир нь гурав, дөрөвдүгээр үзэгдлийг бичих нь удааширч нэхэл дагал болсны дээр заримдаа эрж хайж сүүлдээ очихоо ч байж.. Гомдож тунирхахдаа ч хүрч явжээ. Тэгтэл нэг өдөр Нацагдорж өөрөө сүүлчийн үзэгдлийг авчирч өгчээ. Жүжиг анх тоглоход Намдаг гуайн сэтгэл их л дэнсэлж байжээ. Тэгтэл амжилттай дуусаж үзэгчид алга ташжээ Урьд өмнө алга таших заншил манайд ер дэлгэрээгүй байсантай харьцуулахад энэ алга ташилт нэн хүчтэй цуурайтжээ Ийнхүү учиртай гурван толгойг анхны үзэгчид алга ташилтаараа өлгийдөн эх барьж авчээ. Энэ тухайд Намдаг гуай “Үзэгчдийн хөлийн чимээ нэгэн зэрэг шүржигнэн гарч эхлэхэд сая миний сэтгэл хүлээснээс тайлагдан мөрөн дээрээс хэдэн пүү юм мултран унах шиг боллоо” гэж бичсэн нь бий. Гэтэл Нацагдоржийгоо энэ жүжигтээ урихаа мартсанаа санажээ.

	... Нэн тэргүүнээ нүдний буланд урт түрийг нь эргүүлсэн нимгэн хар эсгий гутал тусав. Лавлан харвал Д. Нацагдорж 

	— Үгүй чи яаж орж ирээ вэ гэж асууж орхиод, энэ асуулт маань яасан ч эвгүй асуулт болж орхив доо гэж хойноос нь зовоход хүрэв.

	— Яах вэ билет аваад! гэж хариулсан нь надад мөн эвгүй сонсогдов. Дараа нь Нацагдорж, 

	— Би жүжиг дуусмагц нааш явж байтал Ишдорж дайралдаад гэхэд нь

	— За тэгээд Ишдорж юу гэж байна вэ гэж яаран асуулаа

	— Ишдоржийн сэтгэлд сүрхий таалагдав бололтой. Бидэнд баяр хүргэж байна гэж Нацагдорж хариулав. Энэ үг миний сэтгэлийн хүлээсийг дахин нэг тайлж, алдагдсан бүх хүч чадлыг минь ахин эргүүлж олгох шиг болов.

	“Аль вэ хоёулаа сууя!” гээд тайзны засал эрэг дээр сандайлахад зүлэг орлуулсан ногоон будагт хүрээний үртсэн шаваас баригдаж гарыг минь үрэн байж билээ гэсэн энэ хууч бол тэр цагийн Намдаг гуайн төрөлх сэтгэлийн төрхийг бүрнээ агуулсан ажгуу.

	Магадгүй монголын ард түмэн тэр хоёрыг ийнхүү тайзны ирмэг сандайлан догдолж суугаа дүр төрхөөр нь өнө удаан жилийн турш сэтгэн харах нь лавтай буй заа. Энэ хоёр алдартан маань цаг бусын зовлонд хамт нэрвэгдэж, орон шоронгийн хаалгыг ч цуг татаж явсан нь зовлон дунд гагнагдсан нөхөрлөлийн замыг нээсэн ч байж юуны магад. Тэгээд ч “Би биш” жүжгийг хамтран зохиож “Учиртай гурван толгой”-г бүтээж, хожмоо Намдаг гуай түүний “Их авхай” жүжгийг нь шинэчлэн тавиулж байсан нь сэтгэлд ихийг өгүүлнэ. Д. Нацагдоржтой хамт 1932 онд шоронд ороод гарч ирэхэд нь анхны нь эхнэр Лхам нас барсан байжээ. Энэ тухайд Намдаг гуай санагалзахдаа 

	— Би өөрөөсөө гурав дүү Лхам гэдэг үзэсгэлэнт охиноор өрхнийхөө оосрыг анх татуулсан түүхтэй.

	 

	Өөрийнхөө гэрийг бариач ээ

	Өрхний чинь оосрыг татах уу даа

	 

	гэж Нацагдорж тун сайхан хэлсэн юм шүү. Тэр Лхам болбол анхны партизан Сүхбаатарын дотнын хүн Балдандоржийн охин бөгөөд бие сэтгэл ариун, ухаалаг, зан байдал даруу үзэсгэлэн гоо төгөлдөр, миний мэдэх энэ ертөнцийн ариун тунгалаг нэгэн байлаа гэсэн билээ. Магадгүй энэ бүхэн нь түүний сэтгэлд хадаастай явснаар хожмоо “Шөнийн бороо” гэдэг сайхан дууны нь эгшгийг хөглөсөн ч юм бил үү?

	 

	Шөнийн орсон шиврээ бороо

	Сэрчигнэн шивнэв, цэцгийн чихнээ

	Сэрүүн тунгалаг дусаалыг нь шимсэн

	Цэцгүүд баясан цоморлогоо дэлгэв

	Гүн харанхуйд хулжсан нойрт

	Хол ойроор хэсүүчлэн давхина

	Хайр дурлалын халуун илчинд

	Чиний минь амьсгал хүрэв үү үгүй юу

	 

	Залуу цагийн онгон сэрэл, янаг хайрын эмзэг сэтгэлээр бүтсэн энэ дууны шүлэг нь Намдаг гуйн авьяасын бас нэг гэгээ гэлтэй. Энэчлэн Намдаг гуайн дуунууд нэгэн үеийнхний сэтгэлд нандин эрдэнэ мэт хайрлагдсаар үлдсэн юм. 50-аад онд ам дамжуулан дуулж байсан бас нэг дуу бол “Саруулхан шөнө” гэдэг дуу юм.

	 

	Саруулхан шөнө

	Сартайхан шөнө

	Сад-ын маань дунд

	Сайхныхаа хамт

	Сүүдрийн дор

	Шивнэсэн үг

	Сэтгэлийн угт

	Шингэсэн зүйл! 

	 

	гэж дуулдаг хийгээд энэ дууг Доржсүрэн гэдэг хүн самны шүдэнд ая оруулан дуулсан юм гэлцдэг байлаа. “Сад-ын” дунд гэдэг нь цэцэрлэгийн дунд гэсэн үг ажгуу. Мөн нийтээр мэдэх “Туулаа тунгалаг- аа” гэдэг дууг Намдаг гуайн нэр дээр хэмээлцдэг байв.

	 

	Түмэн баярт байгалийн дунд

	Түргэн урсгалт Туулын захад

	Дотнын янаг авхай минь

	Юутай сайхан харагдана вэ 

	Туулаа тунгалаг - аа

	Дурлалыг холбосон Туулаа

	 

	гэж дуулаад хүрээнийхэн “Хаяа гол” гэж хэлдэг Туулын хөвөөгөөр цэнгэн баясаж яваа залуусын дүрийг бодоод үзэгтүн. Намдаг гуай ч бас залуу насыг тойроогүй дайрч өнгөрсөн хийгээд тэргүүний соёлтой Герман улсад ном эрдэм сурч ирээд герман хийцтэй хар костюм өмсөж, цагаан цамц, улаан зангиа зүүн гоёж, европ хөгжим сонирхон, бүжиг наадамд оролцон, байцаагч түшмэлийн Хлестаковт тоглон, шөнийн борооны шивнээг янагийн дэрнээс сонсож “10 мөнгөний цагаан захтан” гэдэг хоч зүүн, хүрээний шавартай гудамжаар шинэ соёлын гэгээ татуулан алхаж явсан намтартай билээ. Хуучин цагийн балчиг намаг дунд шинэ цэцгийн үр цацна гэгч хэн хүний санааны зоргоор болох ажил биш байжээ. 

	“Амь ба амьдралын үнэ” жүжигт хүн ардыг өнгөний аюулт өвчнөөс сэрэмжлүүлж, гэгээрүүлэх эрхэм зорилтыг дэвшүүлж явжээ. Тиймээс ч Ц. Дамдинсүрэн гуай

	 

	Хуучин балраа гээж

	Хувьсгалын хэрэгт оролцъё!

	 

	гэж уриалан дуудсан буй заа. Жүжгийн материал олох гэхдээ багын найз Л. Намхайцэрэнг даган хятад хороолол дамнуурчнаар хэд дахин хэсүүчлэн явжээ. Энэ тухайгаа дурсахдаа 

	... Тэнд нэг л өөр ертөнц. Өглөөний цагаар үзэсгэлэнтэй сайханд тооцогддог хүүхнүүд дээр ороход нэн тэргүүнээ чийг нэвчсэн идэшний ногоо цууны үнэр ханхлаад, хаалгыг хаамагц байшингийн цонхнууд шилгүй, морин цаасаар бүрхсэн байх тул үдшийн бүрэнхий мэт харанхуйлна. Орон сууц бохир бүрхэг, ор дэр хураагаагүй, оновчтой яриа хөөрөө гарах нөхцөлгүй байв. Би Намхайцэрэнгээс яагаад ийм байдгийг асуухад “эд бол хоёроос дөрвөн эрийн дунд байдаг тул, шөнө нойргүй, өдөр нь ядруу, идэх амрахаас цаашгүй байдаг юм” гэж хариуллаа гэсэн билээ.

	Ийнхүү амьдралыг гярхай нарийнаар ажиж явсан нь хожмоо “Нүгэл буян” киноны дүрийг яруу тодорхой дүрслэхэд хэрэг болсон нь лавтай. Ер нь Намдаг гуай амьдрал гэж ярих дуртай. Түүнийг судалж мэдэж байж бичихийг шаарддаг хүн байсны нь зохиолчид бараг цугаараа мэднэ. Түүнээс заримыг нь энд иш татаж үзье.

	... Амьдрал судлах гэдэг зохиолчид гол зүйл. Амьдрал бол мөнхийн багш. Амьдралаас юм авна гэдэг бол авьяастай холбоотой. Авьяас гэдэг бол эмзэглэл гэж онцлон хэлсэн билээ. Нэг удаа өмнөх ширээгээ гараар алгадаад өгүүлэхдээ, 

	... Муу зохиол бичсэнээс бичээгүй нь дээр. Хүн өөрийнхөө дотрыг л гадагш нь дэлгээд харуулж буй хэрэг. Би ийм л хэмжээний хүн гэдгээ үзүүлж байгаа явдал. Тэгж өөрийнхөө мууг амьтанд дэлгэж харуулахын хэрэг байна уу?! гэж нухацтай өгүүлсэн билээ. Ер нь Намдаг гуай бол аливаа юмыг хэдэн тийш нь хөлбөрүүлэн бодож, өөрийнхөө дотоод ухаан сэтгэлийн шүүлтүүрээр нарийн шүүдэг хүн байлаа. Нэгэнтэй би Дундговь аймагт (1970 онд) уран үгсийн чуулганд цуг явж байгаад хээр хөдөө машинаас бууж, хоёулхнаа цастай талаар агаарт сэлгүүцэн явах зуураа нэгэн зүйлийг аминчлан асуусан юм. Энэ нь өнөөх архины тухай байлаа

	— Нацагдорж архинаас болсон гэлцдэг. Таны үед одоо шиг намын хурлаар оруулна энэ тэр гэж байгаагүй. Шөнийн хэдэн цагт ч хужаагийн цонхыг тогшсон бэлэн архи өгдөг байсан цаг. Та энэ бүхний хаагуур нь өнгөрсөн юм. Ер нь яагаад архинд оролгүй өдий хүрч чадав аа гэсэнд нэлээд дуугүй хэсэг бодлогошрон алхсанаа дуугаа өндөрсгөн толгойгоо цогнолзуулаад өгүүлснийг нь би ихэд анхааран тогтоов.

	— Тэгэхлээр болбол нь ийм юм. Хэрвээ би архи уувал миний дайснууд баярлана. Ухаантай хүн болбол дайснаа баярлуулъя гэж боддоггүй юм гэсэн билээ. Ийм л бодлын чагт тавьж өөрийгөө захирахын эрдмийг үзүүлсэн хүн бүлгээ. Энэ үг миний нэг насны турш мартагдсангүй. Ухаантны үг тийнхүү мэргэн тарни лугаа адил хүний амьдралд тус хүргэдэг ажаам. Би уг нь Намдаг гуайд хадаг барьж шавь орсон ч түүнээ нэг их ярьдаггүй юм. Дуулалт жүжиг зохиоход чинь тустай байж магад гэж хэлүүлсний учир би тийнхүү очсон билээ. Энэ тухай Х. Зандраабайдий “Заяа дутсан бурхад” номдоо их л халуунаар дурсан бичсэн байна билээ. Багаасаа зохиол бүтээлийг нь уншиж биширсний хувьд сэтгэлээрээ эрт шавь орсон гэж болно. Тэгэхдээ би мөн л Зандраабайдийн адил “багш” гэж хэлж заншаагүй юм.

	1978 онд Өвөрхангай аймагт уран үгсийн чуулган болж Намдаг гуай бид хоёр нэг гэрт цуг хоноглосон юм. Тэгэхэд би түүнээс бас нэг сонирхсон юмаа асуугаад авч амжсан юм.

	— Та шоронгоос яаж гарснаа ярьж өгөөч. Гарсан даруйдаа ямар санагдаж байв. Орох айл, уулзах хүн хэр олдож байсан бэ? гэж асуусанд тамхиа шилэмдэн ороож аваад эргэн тойрон хэн ч үгүйд санаа шулуудав бололтой, 

	— ... Би арван жил аваад зургаан жил, найман сар, хорин гурав хоносон юм. Шоронгоос гарангуут шууд яваад очих газар байдаггүй. Гурван хүүхэдтэй эхнэр минь байсан хэдий ч сүүлдээ тэсвэр нь барагдаад хүнтэй болсон хэрэг. Шөнө дүл болтол ногоон дээр жаал суулаа. Салхи сэвэлзэж, тэртээ тэнгэрт од мичид гялалзан, хаа нэгтэй ноход хуцаад, нэг л чөлөөтэй, сэтгэл ч уужрах шиг.

	Ямар ч гэсэн эндээс холддог хэрэг гэж бодоод хэд алхлаа. Эргэж харахад шоронд байгаа нөхөд минь зовж суугаа нь харагдах шиг болов. Шаравдоогийнд л ордог юм бил үү гэж бодогдож байлаа. Театрын ажилчдын байр хэвлэх үйлдвэрийн тэнд байсан юм. Айл амьтан унтчихсан байдаг. Хэнийд оръё доо байз гэж их бодлоо. Ашгүй нэг айл гэрэлтэй байхаар нь хаалгыг нь таттал үүдэнд байсан хүн цочихдоо огло үсрэн хоймортоо гарлаа. Аргагүй шүү дээ. Улс төрийн хэрэгтэн, орон шоронгоос гарсан хүн гэнэт ороод ирэхээр чинь тэгэлгүй яахвэ гээд тамхиа сорон бодлогошров Д. Намдаг гуай амьдралын булингарт урсгалыг ингэж л сөрж, орчлонгийн сайн мууг үзэж ухаажсан хүн байсан даа. Өлсөх цангахыг ч үзсэн нь их. Лоозон наа! гэж өгсөн цагаан гурилын жонхууг нууж долоогоод хөлс нь чийхарч явснаа ярьдаг. Өлсөхөд өлөн бугын эвэр зөөлөн, цадахад цагаан хурганы сүүл хатуу гэдэг мэргэн үгийг хэлэх дуртайсан Үе үе цэцэн үгийг их хэлнэ.

	 

	Морийг эрхлүүлэхээр догшин, 

	Авгайг эрхлүүлэхээр хэрүүлч болдог юм 

	 

	гээд хөхөрч байсан гэж Зандраабайдий бичсэн нь бий. 

	 

	Ажлыг эцэж ядартал хийх албагүй

	Тааруулж хийвэл сайн, 

	Таарч тохирсон ажлыг хийх тусам онгод орно.

	 

	Монголын нууц товчоог өдөр болгон уншиж бай. Тийм ном хүн төрөлхтөнд олон байхгүй.

	... Сэтгэлийн эмзэглэл зохиолчид маш чухал аа. Нацагдоржид Равжаа багш нь байлаа. Түүний сэтгэл маш эмзэг. Тэр ямар нэг юмыг хараад сэтгэл нь өвдөж, тэсэлгүй дуугардаг байсан. Эх орноо бахдан сэтгэл нь хөдлөөд “Миний нутаг”-аа бичсэн хэрэг. Авьяас нь өөрийг нь түлхээд байсан юм. Айраг тараг исэж оргилдог шиг, халаглах гаслах, бахархах сэтгэл төрдөг байна. Нацагдоржийн зохиол бол үнэн сэтгэлээсээ гардаг. “Авьяас бол тэр гэж хэлж болохгүй, бурхнаас заяасан хувь юм” гэж Гегель хэлсэн. Уран зохиол цаггүй ажил боловч биеэ хэт ядрааж болохгүй. Бичихээс урьдаар сайн бодно. Урьдаар ухаанаа идэхгүй бол сүүлд нь махаа иднэ шүү. Энэ бол Д. Намдаг гуайн үгийн тарни юм. Энэ бол шавь нартаа хэлсэн алтан гэрээслэл юм. Донровын Намдаг гэж ийм их амьдралын мэдлэгтэй, ухаан билигтэй, гаднаас нь харахад нэг муу дугуй цагаан малгай тавьж оготор хүрэм хэдэрсэн цав цагаан толгойтой, гүн үрчлээ дүүрэн өвгөн үзэгдэвч дотроо бол үгийн ид шидийг өвөрлөсөн, уншигчийг араасаа дагуулах увдисыг эзэмшсэн өвөрмөц нэгэн ертөнц байлаа. Чухамхүү түүний оюун ухаанаас эхтэй, түүний сэтгэлээс хөг эгшиг өнгө төрхөө олсон амьд тодорхой дүрүүдтэй “Шарай голын гурван хаан”, “Амь ба амьдралын үнэ”, “Шинэ байшинд”, “Оролмаа”, “Ээдрээ”, “Тэмцэл”, “Наянчулууны ой“ “ Их хурим”, “Хярааны хонхор” жүжгүүд, “Нүгэл буян” кино. “Тогос хээр” шүлгүүд, “Гомпилын бага хүү”, “Хөгшин чонын улилт”, “Алим”, “Эрхэм зураг”, “Үрэгдсэнийг хүлээгч” тууж өгүүллэгүүд түмнээ алдартай “Цаг төрийн үймээн” роман зэрэг гайхамшигт бүтээлүүд төрж мэндэлсэн нь монголын уншигч түмний буян хишиг, цэнгэлийн даллага болсон юм. Ямагт шинийг эрэн, үргэлж урагш тэмүүлж явдаг энэ их хүн олон шавь нараа Монголын утга соёлд залгамжлуулан бэлтгэж өгсөн их гавьяатан билээ. Би хэсэгхэн хугацаанд Явуухулангийн ор сууж зөвлөлийн эрхлэгч хийж ахуй даа

	— Намдаг гуай романаараа төрийн шагнал хүртсэн. Гэтэл жүжгийн зохиолчийн хувьд юмгүй өнгөрчээ. Иймд хошой шагналд дэвшүүлье гэдэг саналыг эн тэрүүнд Д. Цэдэвт хэлж улмаар Соёлын яам ч дэмжсэнийг тэр сайн санаж байх учиртай. Энэ бүхний дүнд Д. Намдаг гуай амьд сэрүүндээ төрийн хошой шагналыг хүртэж магнай тэнийсэн нь юутай завшаан билээ. Д. Намдаг гуай бол мөнхийн залуу сэтгэлтэй байсан юм шүү. Тиймээс ч идэр залуу насандаа бичсэн

	 

	Үнс үнс чи намайгаа

	Янагийн халуун уруулаараа

	Тэвэр тэвэр чи намайгаа

	Тэр жилийн халуун хайраараа

	 

	гэж бичсэн шигээ сэтгэлийн илч гэгээгээ насан туршдаа хадгалж явсан юм.

	 

	Чингис хааны агуу гайхамшгийг

	Үзэн судлагч эрдэмтдээс сонсоно

	Чингис хааны агуу гайхамшгийг

	Ялагдсан орны хорслоос сонсоно

	 

	гэж түүний өөрийг нь бичсэнчлэн, Донровын Намдаг гуайн агуу гайхамшгийг, түүний туулсан амьдралаас, түүний нөхөд болон дайснаас, түүний бичсэн зохиолоос тольдож хойч үе түүнийг дээдлэн үзэх нь лавтай болохыг батлан өгүүлэхэд таатай байна. Монголын утга зохиол Д. Намдаг гэж ийм нэгэн бахдам авьяастныг төрүүлснийг бахархах хувь заяа уншигч та бүхэнд оногдсон нь юутай баяр, юутай зол!

	 

	1996. 03.14 буюу гал хулгана жилийн цагаан бар сарын 25-ны бэлгэт сайн өдөр.

	 

	
ХАРЬШГҮЙ ХҮЧИТ ХАДАА МИНЬ

	 

	Харьшгүй хүчит Хадаа минь биднээсээ нэгэнт халин одож дээ. Чи минь, бурхдын найрт л уригдсан юм болов уу. Учир нь чам шиг хүүхдийнхээрээ гэнэн цайлган хүн тийм чиг олонгүй биз ээ. Сүнсийг чинь ямагт ариухнаар төсөөлнөм. Ингэхэд би ямархан учрал тавилангаар Хадбаатар гэдэг хүнтэй холбоотой болсон билээ дээ?!

	Энэ бол 1976 оны наадмын түрүү авсантай нь холбоотой юм. Тэр үеэр би бас л жаахан цөвтөж “Амслаа, ажил тасаллаа” гэсэн зэмлэл шийтгэлтэй наадмын өдөртэй тохиов.

	Урьд жил нь хэл аманд өртөж явсан Хадбаатар тэр жил тэнгэртэй сайхан барилдаж түрүүллээ. Унаж явахдаа ч мэх хийдэг, сүүлийн хэдэн жил дандаа дээгүүр үлдэж ид үедээ байгаа Дагвасүрэн арсланг хөлийг нь газар хүргэх завдал гаргалгүй сэнсэртэл дүүгүүрдэж хаяад түрүүлсэн Хадбаатар миний зовлон гунигийг ч цуг сэгсэрчихлээ. Тэгээд л би үзгээ шүүрч аваад ийм нэг шүлэг бичсэн нь эдүгээ сар өдөртэйгөө түүх болон үлдсэнийг ууган хар нооргоор нь толилуулъя. 

	 

	Наадам үзэгчийн тэмдэглэл

	Д. Хадбаатарт зориулав.

	Би бас л чам шиг алдаж эндэж

	Бишид олны зүгээс зэмлэл шийтгэл сонсож

	Билгийн жаахан бяртай ч түүндээ эзэн бололгүй

	Бичгийн ширээнээс гудамж руу орохдоо бүдэрч явлаа.

	Болчимгүй явдлынхаа төлөө нойроо хасан шаналж

	Бор зүрхэндээ шархтай, үүрийн шөнөөр зовж

	Бодол дундаа өөрийгөө яллан байж

	Болзолт орчлон ер нь надаар дутаа юу? гэх шиг санаж явлаа. 

	Далай олноороо долгилсон наадмын дэвжээн дээр 

	Дахин чи гарч ирэхдээ, надаас зовлонг минь сэгсэрчхээд

	Даамай идрийн хүчээрээ түмний сэтгэлийг дагуулж

	Дархан алдрын тавцан дээр түрүүч болон зогслоо.

	Эр хүн эндсэн ч ухаарч хэрвээ чадвал 

	Эргээд нэг учрахад чадал хүчин бүрдээд

	Эевэргүү хорвоогийн нүдэнд чансаа төгөлдөр үзэгддэгийн 

	Эрхэм билигт жишээг жавхаатай дүү минь харууллаа.

	Ноднин жилийн өдийхөнд ямархан байж

	Нойроо хасан яаж зовж суусныг чинь 

	Номын хуудаснаас унших шиг сэтгэлдээ бүртгэн бодоход

	Ноцтой нэгэн ухаарал бие сэтгэлийг эзэмдлээ.

	Сэтгэлийн минь зовуурийг түрүү бөхийн тэнхээгээр 

	Сэрвээдэн барьж аваад түмний дунд шидчих шиг 

	Сэлүүн хорвоод хүн яаж явах ёстойг 

	Сэнхэртэл ярьж өгөөд ханхайтал алхаад явчих шиг 

	Сайн сайхан бодлыг надад төрүүлж өгсөн 

	Сайхан дүү чамайгаа нартад би хайрланам

	Сайн яваа хүн олонд ямар ачтайг 

	Санах бүрдээ ах чинь од хийморио бадраах байна.

	Ихийг бүтээх хүслийг оюун ухаанд төрүүлсэн 

	Ийм сайхан үйлстнээр орон улс минь баян байг 

	Идийг олон баясаж дахин төрөх шиг 

	Эрхэм бодлыг төрүүлсэн энэ өдрийг би мартахгүй. 

	1976.7.12

	 

	Гэргий Цэндээ маань ч мөн бөх сонирхогчийн хувьд азтай байж. Зуслангийн танилтайгаа Хадбаатарын төлөө мөрийцөөд шил юм хожсон юмдаг Тэр цагаас л би Хадаад сүжирч, барилдааны нь үзэх гэж, бяр хүчийг нь үнэн сэтгэлээсээ бахдах гэж гүйдэг, амьтан хүнтэй ам халж маргадаг, хамгаалж хаацайлдаг болсон юм. 

	Дүүмэд нэг нь “Таны Хадаа” гэж, үеийнхэн маань “Чиний өнөө Хадаа чинь” гэлцдэг болов.

	— Чиний өнөө Хадаа чинь бэлтгэл сургуулиа таслаад барилддаг жолоочийн кабинд /бүхээгт/ суугаад алга болж гэнэ. 

	— Дундговьд саальчин хүүхнүүдийнд дайлуулаад дөчийн бетоноор усыг нь зөөж өгч явна гэнэ. Нэрмэл хүртээд буянаа ч эдэлж байгаа юм байхаа. Мөөеө аварга ёстой цусыг нь холино доо ха ха ха. 

	— Хөөе чиний өнөөх Хадаа чинь “Монголын хамгийн том, хамгийн жижиг одой хоёр хүн найзалж явна” гээд Мах комбинатын энд архидаж, Бадарчийгаа согтохоор нь сугандаа хавчуулаад явж байна гэнэ гэлцэх. 

	Нэг дайралдах нь ээ нь хуучин өндөр хоршооны хажууд савхин цамц өмсчихсөн нэг сайхан царай зүстэй явна. 

	— Би Цэрэн ахад ёстой их баярласан шүү. Намайг модонд явж байхад Цэрэн ах (Цэрэн аваргыг хэлж буй юм) тавын бетон дүүрэн түүхий өрөмтэй эргэж очоод, би нэг гэдэс гарсан шүү гэж хүүхэд шиг хөөрөн ярилаа. Нэг хэсэг тэр үнэхээр хэн ч дийлэхээргүй хүчтэй гялалзаж явлаа. Ямар сайндаа л: 

	— Хадаатай халуун сэрэг, салхин дээр нь барилдаж болохгүй. Амьсгаа нь дээр гарч, чээж нь түхэлзээд, хамар нь сарталзаад ирвэл зүгээр барьж аваад шидчихнэ. Тэгэхлээр холхон очиж өрж шаваад, нэлээд зугтааж сэтгэлийн нь хөөрлийг дарагдтал алмайруулах хэрэгтэй. Тэгээд эргэж ирээд өрөхөд өмнөө болчихсон байдаг юм. Тэгсэн цагт юухан хээхнээр унагаж болно гэж тооцоолж байх вэ дээ. Нээрээ л хүүхэд шиг амьтан байсан даа. 

	— Хаячхаад туг тойрч явахдаа “Хэн нь намайг харж байгаа бол” гэсэн шиг ийш тийшээ хараачлан дэвж явах, эсхүл нөгөө хүнээ баттай сайн барьж авсан хойноо “Хүүхнүүд намайг лав харж байгаа даа” гэсэн шиг тал тал руу толгойгоо сэлгүүлэн харжээ байх. Түүний нь ч хүмүүс мэддэг хөөршөөн инээлддэг байв даа. Би хамгийн анх Хадбаатарыг харснаа ер мартдаггүй юм. Далаад оны эхээр тод хөх торгон дээл дээр бажгир дурдан өргөн ороож бүслээд угалзтай наамал жийж, дөрвөн талтай жанжин малгай духдуулсан нь үнэхээр зохисон нүд дүүрэн сүрлэг сайхан залуу эр алхалж явахыг хүмүүс харж “Хадаа, Хадаа” гэлцэж байсан нь бахадмаар сайхан санагдсан сан. Тэр цагт одоогийнхныг бодвол дээл бараг өмсдөггүй байсан болоод ч тэр үү энэ дүр зураг сэтгэлд минь их тод үлдсэн юм. 

	1989 оны үеэр телевизийн урилгаар бөхийн цуврал нэвтрүүлэг хөтөлж байв. Хадбаатар мөн л “аавынд” сууж байсан цаг. Мөнгөн арслангийнд очиж бичлэг хийгээд, Чойжилсүрэн арслангаас ярилцлага, зураг авах гэж Налайхад очлоо. Тэндээс Мааньтын хорих нэг л ойрхон санагдаад болдоггүй, үнэндээ бол наяад километр газар л даа. 

	— Хадаа уруу нэг ухасхийгээд ирвэл яасан юм бэ гэж найруулагч Бадар-Уугандаа хэлсэн чинь зөвшөөрч байна. 

	Налайхаас нэг уут дүүрэн идэж уух юм аваад гарч өглөө. Зам зуураа яаж шүү зурагт оруулж олон түмэнд хүргэдэг юм билээ гэж санааширч явлаа. Тэр цагт юм хуучнаараа, тэр дундаа зурагт, телевизээр шоронгийн хүнийг үзүүлж байгаагүй цаг билээ. Гагцхүү өөрийнхөө болоод бусдынхаа нэр нүүр, арга ухаанд л найдаж явсан хэрэг. Мааньтад очиход Хадаа минь учиргүй баярлаж сэтгэл нь хөдөллөө. Тэгэхэд ёстой сайхан ухаантай үг үнэн сэтгэлээсээ хэлснийг нь дуу дүрстэй нь цуг бичиж авлаа. Ууттай юм бариад тор татсан хашаа руу явж байгаа Хадбаатарын дүр зургийг, хэлсэн үгтэй нь цуг үзэгчид сайн санаж байгаа даа. 

	Машинаасаа нэг эргэж харах нь ээ нь Хадаагийн минь гар ууттай юмныхаа ам руу явж байгаа үзэгдэхэд өрөвдөх ч шиг болж билээ. Гарт нь хэр баргийн хүрз таарахгүй болохоор эвдэрсэн машины хаалгаар аварга том хүрз хийж өгөхөд ажиллахыг ёстой үзүүлээд өгсөн гэж хорихын дарга бидэнд ярьж байсан билээ. 

	Түргэн тэндээс гарч барилдахсан гэсэндээ л тэр шүү дээ. 

	1990 онд АИХ-ын депутат болонгуутаа л би ч бас тэр тухай бодол болж явлаа л даа. Тэгээд л анхдугаар хуралдааны үеэр ерөнхийлөгчийн анхны өршөөлийн зарлигт багтаах санаатай Хадбаатарыг шоронгоос суллуулах хүсэлт гаргалаа. Хэлсэн үгэндээ давс хужир нэмж, хүч оруулах санаатай хөдөөгийн хүний хошин үг хавчуулчихсан чинь гай боллоо. Энэ танхим зохиолчид биднийх шиг шог үг мэдэрч баясдаггүй танхим байсныг ултай бодсонгүй. 

	Эхлээд Увс аймгаас сонгогдсон депутат бүсгүй Баасанжав шүүмжилж, эмэгтэйчүүдийн хорооны дарга байсан Мөнхөө ч ихэд дэмжин гүйв. Баахан яриа шуугиан болж, би хүлцэл өчиж байж сүүл тийшээ арай аядуу болсон хэдий ч:

	“Депутатаасаа огцорвол таарна” гэсэн тойргийн сонгогчийн хаягтай зэмлэл төрийн хэвлэлд гарч, бас нэг хүүхэн “Би уг нь таны оронд Сүх-Эрдэнийг л сонгох байсан юм. Та дэмий юм хэллээ” гэж утсаар аашлав. Тэгээд л Хадбаатарыг тавих, суллах тухай яриа нэг хэсэгтээ замхарч тэр зуны наадам, Чингисийн даншиг өнгөрөв.

	— Өө тэр чинь ахиад архи уучихсан гэх чинь билээ гэж хэлэх бөхчүүл л хааяа тааралдав. Бас ч ортой л үг л дээ. Гутарсандаа тэр биз дээ гэх шүү юм бодож явлаа. Ерөнхийлөгчийн иргэний зөвлөлийн гишүүний хувиар энэ тэртэй уулзаж л явлаа. Сэрээдоо гэдэг бөх сонирхогч байсхийгээд л: 

	— Хадааг ер нь гаргах нь уу яах нь вэ гээд утасддаг байв. Дараа жилийн нь хавраас: 

	— За байз нэг амьтан хүн анзаарахгүй цагаар нь тавиулж үзье гэлцэх болов. Тэгээд л хаврын нэг ерийн өдөр Хадаа маань нарсны биш нарны хүн боллоо. Засгийн газрын ордны хойхон байдаг тусгай байранд их хурлын зарим ажилтны хамт бид баяр хөөр болон Хадбаатарыгаа хүлээн авч захиас сургаал “айлдав”. Тэнд өнөөх найз бацаан Бадарч нь ч бас ирсэн байлаа. Гарч ирсэн даруйдаа бага барилдаанд нэг түрүүлж, нэг үзүүрлэж овоо л ирмүүхэн л байсан даа. 

	Хадаагийн сүүлчийн өдрүүдийг сэтгэлдээ нэг халиая!

	Хан уулын ард хамгийн сүүлчийн удаа цоллуулж барилдаад Намжилдорж гэдэг шинэ начин төрүүллээ. Намжилдорж ч зургаа давж начнаа баталсан билээ. 

	Хан уулын өвөрт Төв аймгийнхаа наадамд зодоглосныг нь хотлоор мэднэ. Наадмын 14-ний өдөр дунд би түүнийг сүүлчийн удаа харсан юм. Нутгийнхаа шинэ заан Баярсайханд талархал илэрхийлэх санаатай бөхчүүд дундуур орж явтал Х. Баянмөнх аварга дайралдаад:

	— “Энэ хүнийг юм ярьж байг, намайг барилдаж байг!” гэж бурхан нааш нь явуулсан юм” гэж хажуу дахь улсдаа хэлж байлаа. Жаахан цаашилтал Хадбаатар элэг бүсээ чангалж байх нь харагдаад:

	— Сүрэнжав ахаа саяхан би шарласан шүү! гэж алсханаас надад өгүүлж байлаа. Энэ бол түүний сүүлчийн үг байсан юмсанж. Би өглөө нь Баян сумын наадмын гэрт боорцог хазаад хиймэл шүдээ хугалчхаад сэтгэлдээ ёр совинтой явсан тул хэнтэй ч юм ярьсангүй. Баярсайханаа ч олсонгүй. Хааяа уулзахаараа: 

	— Сүрэнжав ахаа нэг шүлэг уншаач, хийморийн сангаа тавиадхаач гэдэг Бат-Эрдэнэ аваргатайгаа ч дайралдсангүй наадмын гол асрын зүг эргэж явлаа. Эдүгээ сэтгэл уужлах юм гэвэл: 

	— “За яахвэ ямар ч байсан дэвжээн дээрээ л нөхчихөж шүү дээ” гэх бодол үлджээ. Тийм ээ Хадбаатарыг үнэхээр Монгол бөхийн дэвжээнээс салгаж бодохын аргагүй юм. Тэгээд ч тэр маань сайн хүлэг уяан дээрээ төрж нөгчдөгийн адил дэвжээн дээрээ зогсоо чигээрээ түмэн олныхоо сэтгэлд мөнхөрчээ. 

	Яруу найрагч Д. Нямаагийн төрийн шагналын мялаалган дээр зурагтын Гүрбазар манай авгай Цэндээ бид хоёртой дайралдаад доор мэхийн эмгэнэл илэрхийлээд:

	— Сүрэнжав ах минь одоо л таныг юуны төлөө зүтгэж явсныг чинь Монголын ард түмэн ойлгоно доо гэж хэлсэн нь гүнзгий сэтгэгдэл төрүүлсэн билээ. Монгол телевиз ч мөн “бяцхан агшнаараа” гүнзгий шүүрс алдаж:

	— Хадаа минь, чи минь даанч хүүхэд шиг цагаахан сэтгэлтэй явсан даа! гэсэн нь олны сэтгэлийн долгисыг хөндөн цалгилуулсан билээ.

	Харьшгүй хүчит Хадаа минь “бурхдын найртаа” амгалан залар даа. Тийм хүний хойтох ариун байлгүй яав гэж!

	 

	Дэвжээгээ дүүргээд гардаг нь 

	Дагвацэрэнгийн Хадаа гэж...

	Дэлхийгээ дүүргээд манддаг нарны

	Хаахан нь чи минь мишээж явнам бэ?!

	 

	
ХОРВООГИЙН ӨНГИЙГ ЭРТ ТАНЬСАН АНД МИНЬ

	 

	Ж. Бямба бид хоёр анх зодолдож танилцсан билээ. Угаасаа ч хоёулаа хэлбэл хэлж, хэрэлдвэл хэрэлдэж байж учраа олох хурц цолгин зантай улс байж. Их ч залуухан, жараад оны эхээр юмсан. Ленин клубийн арын цэцэрлэгт жаахан юм хувааж балгацгаалаа. Бие биеэ сургаар л мэднэ. Тэгсэн чинь нөгөөх маань нэлээд халчхаад:

	— Би ерөөсөө Монголын Шолохов л болно. Та нар юугаа мэддэг юм бэ гээд ногоо шарр шарр хийтэл зулгаагаад өнхөрч байдаг юм байна. 

	— Очиж, очиж Шолохов шүү. Арай наана юм аманд нь орсонгүй юм болов уу. Энэ ер нь яасан их юм бодож явдаг шижээргүй эр вэ гээд дургүй хүрч суулаа.

	Түүнээс хэдэн жилийн хойно О. Дэчингомботой цуг арван шил архи дамжлаад манайд орж ирдэг юм байна. Би угаасаа түүнд дургүй байсан юм болохоор нөгөөхөөс нь төдий л уусангүй. Мань хүн түүнийг мэдээд надтай арай халз тулсангүй. Манай авгай Цэндээд шаралхаж надад хэлэхдээ, 

	— Эр муу ч гэсэн эмийн дээр, эмээл муу ч гэсэн морины дээр байдаг юм. Чи үүнийг ер нь захирч бай гэсэн маягийн юм хэлж байна. Гэвч тэр удаа арай гар зөрүүлсэнгүй өнгөрлөө. Гурав дахь удаа нь жараад оны сүүлчээр хот, хөдөөгийн зохиолчдын 45 хоногийн семинар зохиох үеэр л үзэж тарах нь тэр. Миний бичсэн “Торгон хилийн зүг” гэсэн дууны анхны нооргон дээр хэрэгтэй, хэрэггүй юм хэлж байлаа. 

	— За Доль чи болиорой. Доль зангаа солиорой. Шүлгийг чи ч мэддэг юм биш. Чиний тэр Шолохов ч шүлэг бичиж байгаагүй гээд тавьчихлаа. 

	Царай нь шарлаж улайж ирээд өндийлөө. Архангайн О. Цэнд “мэргэжлийн зодоонч” хүн тулдаа бидний дундуур орж салгалаа. Тэгээд л семинарынхан Дархан явахын өмнө дарьтай торх маань тэсэрлээ дээ. 

	Эрт явахаар ирцгээж унаа саатсанаас ганзагалааны юмаа гаргаж ууцгааснаас хамаг хэрэг үүслээ. Тэгэхэд Зохиолчдын хороо одоогийн геологийн яамны байшингийн нэгдүгээр давхрын урд хэсэгт байрлаж байсан юм. Ж. Бямба бид хоёр бараг л үг сөрөх завдалгүй үүдний довжоон дээр хөдөөгийн маягаар нударга зөрүүлж, дараа нь барилцаж авлаа. Миний хамраас ч цус шүүрч, Бямбаагийн цамц ч урагдлаа. Тэгээд л биднийг ум хумгүй ачиж аваад С. Дашдэндэв гуай даргалаад Дархан руу алга болж өглөө. 

	Ирээд олон хүн нарийн бичгийн дарга нарын зөвлөгөөнөөр орж Ж. Бямба бид хоёр ч хамт хэрэгтэн цугтаа донгодуулж Удвал гуайгаас багагүй юм сонслоо. Ер нь ингэхэд хэрэлдэж танилцсан улс дотносдог гэдэг заримдаа үнэн ч юм болов уу гэж бодогддог юм. 

	Би 1970-аад оны эхээр Ж. Бямбаагийн “Хорвоогийн өнгө” романыг авч нэг шөнийн дотор нойроо хасан сууж уншчихаад өглөө нь уулзангуут:

	— За чи ёстой зохиолч юм байна. Би авьяастай хүнд хайртай. Чиний энэ ном чинь хэний ч урьд нь бичээгүй сонин сайхан ном байна гэсэнд тэр маань бараг л төрийн одон гардуулсны дайтай баярлаж билээ. Нэг цагт нударга зөрүүлж явсан гараараа тэврэлдэн дотноссон тэр цагаас хойш бид хоёр салаагүй үерхсэн билээ. Хожим нь М. Горькийн нэрэмжит утга зохиолын дээд сургуулийн дээд курст хүртэл (1979) цуг явж, эхнэр хүүхдээсээ хол эр хүний зовлон жаргалаа хуваалцаж нэг тогоонд хооллож явлаа. Миний найз нэг итгэсэн хүндээ бол ёстой л үнэнч чигээрээ дуусдаг хүн байсан юм. Үүнийг Готовын Нямаагаас эхлээд олон хүн мэднэ. Хувийн маш их эр зоригтой, хэнээс ч юунаас ч халшралгүй хэлэх үгээ хэлдэг, нөхөрлөлдөө чин үнэнч хүн байлаа. 

	Дайн болж гэмээ нь нөхрөө худалдахгүй үхэж чадах хүний нэг нь Бямбаа л байсан юм. Том дарга нарын хэнээс нь ч халтирч халшрахгүй. Н. Лувсанравдан, Б. Дэжид, С. Жалан-Аажав нарын хэн дээр нь ч гэсэн ороод хэлэх үгээ хэлээд салдаг байв. Надад ч гэсэн уурлахаараа танай Удвал... чиний Эрдэнээ гэж загнана. 

	Тэр цагт С. Удвал гуайтай шөргөөцөлдөх шөрмөстэй хүн тоотойхон л байсны нэг нь Бямбаа.

	— Танай Удвал тэр их хайртай намдаа илүү орлогоосоо өгдөг юм уу. Долоон буудалд бариулж байсан тэр гэрээ яасан бэ? гэхчлэн омогдоно. 

	— Хэн мэддэг юм бэ. Чи л бүртгэж байдгаараа мэддэг юм байгаа биз гэвэл:

	— Намайг их оролдвол сайн юм болохгүй шүү. Тэгж байна гэж хэлээрэй. 

	— Би ямар чиний юмыг дамжуулдаг гэрлийн шон юм уу. Дуртай бол чи өөрт нь хэлэхгүй юү?

	— Хэлнэ дээ, гайгүй харж байгаарай гэнэ. Нэг өдөр бүр их уурлаж:

	— Цаад авгайчуул чинь авдаг цалин, албан тушаал, алт мөнгө, алдар нэрд яасан ханадаггүй улс вэ гэж загнаж байна. 

	— Хэн?

	— Яагаа вэ, танай Удвал, тэр Э. Оюун хоёр.

	— За бас яачихаа вэ?

	— Эрдэнэтэд би нэг жүжиг бичээд өгчихсөн юм, гэтэл тэр авгайчуудын жүжгийг тавих болчихжээ. 

	— Чи юунд дандаа ингэж хүнтэй барьцалдаж байдаг юм бэ, наад улсын л хийж байгаа ажил биз...

	Тэгээд би наяад оны эхэн үеэр зуучилж байж С. Удвал гуай тэр хоёрыг нүүр тулан ярилцуулж учрыг нь ойлгуулсан билээ. Түүнээс хойш С. Удвал гуайг их хүндэлж цагаан сараар очиж золгодог болсон юм. Жаахан юм балгачихаараа:

	— Миний найз чи намайг Удвал гуайтай ойр дотно болгож өгсөн, би мэддэггүй байснаас биш Монголын ухаантай авгайчуулын нэг шүү цаад ахайтан чинь гээд согтуурхан намайг үнсэж шүлсдэх гэж зовоодогсон Ер нь Ж. Бямба тулдаа л “Хорвоогийн өнгөө” хамгаалж авч үлдсэн юм. Түүнээс биш үзэл суртлаар хуйхлаад, Бямбаа ч гишгүүлээд өнгөрөхөд байг гэх газаргүй байсан юм. Тэр үед Намын Төв Хороонд байсан Ц. Хасбаатарт хүртэл “анхааруулж загнасан” ил захидал бичээд шууданд хийдэг байв.

	— Яаж байгаа юм бэ гэвэл

	— Замд нь олон хүн уншиж, үзэг. Тэгээд цаадуул чинь ичиж нэрэлхэнэ гэж хэлдэгсэн 

	Янлинхуар авгайн “Хорвоо гэдэг чинь өнгө мөнгөн дээр тогтдог юм” гэж хэлсэн үг өнөөдөр бидний орой руу орж байгааг зохиолчийн авьяас, зөн билигтэй холбохоос өөр юутай холбох вэ?!

	Сайд нарын бэртэгчин амьдралын үнэн зургийг Ж. Бямба л анх “Үнэний хорвоо” романаараа бидний өмнө дурайтал нээж харуулсан бус уу. 

	Мондоон сайдын цаг цагаар тодорч буй төрх. Хуланжороо хүүхний явдал сэлтийг тэр цагт өөр ямар зохиолоос олж үзсэнээ санаад үзье л дээ? Хуланжороо гэж нэр нь хүртэл донжтой. Нэрээсээ дүр нь ургаж гараад Мондоон сайдын мундрыг яаж хутгалаа даа. Ж. Бямбаагийн “Хорвоогийн өнгө”, “Энэрэлгүй хорвоо”, “Үнэний хорвоо” утгын гурван роман нь манай хүүрнэл зохиолын дээжист орох бүтээлүүд болсон бөгөөд бид түүний эсэн мэнд ахуйд нь төрийн шагналд нүдийг нь олж дэвшүүлсэн атал нэхэн олгохгүй гэдэг нэрээр К. Зардыкан даргатай төрийн соёрхлын хороо түүнийг үхсэн хойно нь ахин хэлмэгдүүлэх шалтаг болгосныг уншигч авхай болгооно биз ээ. 

	Одоо дуртгалын алтан хэлхээг ахин нэг цувьж үзье. 

	Дээд курсийнхэн гэдэг маань нэг ёсондоо оюутан л гэсэн үг. Тэдэнтэй нэг байранд шахуу бужигнаж, заримдаа нэг тогооноос хооллоно. 

	Тийн Горькийн сургуулийн оюутны байрны долоон давхарт Бямбаа маань үүрийн харанхуйгаар босож нийтийн гал тогоонд нэг л чухал юм хийгээд байгааг нь би анзаарч мэдэв. Сэмхэн ажаад байсан чинь нэг л нарийн нандин юм бэлтгээд байгаа нь илт. Хүнд бас хүнээс нуух нэрэлхэх юм байх л даа. Гэхдээ бид ижил дасал болсон бас гэрээсээ холхон яваа эр улс болохоор зүггүйтэх юм хааяа гарна. Тэр гал зуух, өрөө хоёрынхоо хооронд хэд ахин шогшив. Барагтай бол гаргадаггүй арвайн гурилаа цайндаа самарч, шар тосоор амталж байна. Цайгаа халуун саванд уудалчхаад хуушуур хайрч гүйцээд цагаан цаасанд ороож, гялгар уутанд нямбайлж хийгээд хамтад нь торонд хийгээд авч гарлаа. Би араас нь сэмхэн дагаад байлаа. Гурван номерын троллейбусанд сууж яваад унаа сэлгэж Новослободскийн метронд орж Киевийн метроны тойрогт суулаа. Би инээд алдчих вий гэхээс биеэ чимхэх нь халаг явлаа. 

	Киевийн метроноос гараад баруун хойхон нь байдаг Днепро буурчийн газар луу /зочид буудал/ чиглэхэд нь би учрыг нь төсөөлж гэр лүүгээ буцлаа. 

	Учир нь тэнд ВОЗ-ын чиглэлээр Монголоос ирсэн эмч хүүхнүүд байдгийг би мэдсэн юм. Өглөө эртүүр тэдний нэгнийг нь л цай хоолоор асрамжилж, буян үйлдэх хэрэг гарч л дээ.

	Магадгүй нэг сонин зохиолын санаа ч тэндээс олсон юм билүү. Хүнд мэдэгдэхгүй гэж бодсон энэ зүйлийг нь хожим би өөрт нь мэдэгдэн ярьж бөөн инээд болсон билээ. 

	Бямбаа зарим юманд надаас их нямбай, нарийн учрыг нь ухаардаг хүн байсан юм. Тэр Москвад очуут л нэг том Москвагийн газрын зураг, томруулдаг шил, шугам бал авсан юм. Үүгээрээ ажиллаад Москвад хаана нь ч хүрч чаддагсан Би түүнийг “Жанжин штаб” гэж хочлоход тэр дуртай байдаг байлаа. Нэг удаа Сталины зуслан байсан Кунцовт очих хэрэг гарлаа. Тэр нөгөө л галт шилээ хэрэглэж газрын зураг дээр ажиллаж байгаад ямар унаанд сууж, ямар өртөөнд сэлгэж, яаж яваад Кунцов хүрэх замыг олоодохлоо Тэгээд яг л тэр зургаараа явсаар хоёулаа Кунцов орж, тэр үед сувилуулахаар ирээд байсан сэтгүүлч Ц. Нацагдорж тэдний нутгийн /Завханы/ Ц. Балхаажав манай нутгийн /Төв аймгийн/, Б. Алтангэрэл дарга нарыг хамтад нь эргэж шинэ шүлгээсээ тэдэнд уншиж, тэднээс ч бас юм амсаж, хүний ёсыг гүйцэтгээд бас далимд нь Сталины нэгэн цагт амьсгалж амьдарч явсан газрыг үзэж аваад буцсан билээ. 

	Энэчлэн амьдралдаа бидний аяны зам нийлсэн газар орон нэлээд юмсан. 1981 оны хавар бид Алма-Атад хамтдаа очлоо. Тэнгэр уул буюу Ала-тау уулын сүрлэг эрхэмсгийг биширч Медео гэдэг мөсөн наадмын талбайг гайхан харж, төлөөлөгчдийн үзвэрийн төлөвлөгөөнд ороогүй нэг зүйл буюу Хасагийн цуутай дуучин Роза Рымбаеваг үзэх гэж Б. Явуухулан, Д. Цэдэв нараас буруулан “Би Казах” гэдэг алдартай найраглал зохиосон Жубан Мулдагалиевтэй үгсэн Алма-Атаар зугаалж цэнгэж хүртэл явлаа. Түүгээр ч үл барам Сабит Муканов, Мухтар Ауэзов нарын гэр музейг үзээд эх орондоо ийм юм бий болгохсон гэж хүртэл санааширч явсан сан. Ер нь ч тэгээд Ж. Бямба дээд курсээ төгсөж ирэнгүүт Нацагдоржийн музейн эрхлэгч болж, түүгээр ч барахгүй нийт зохиолчдын музей байгуулах ажлыг сэдэн санаачилж, их хурлаар хүртэл шийд гаргуулан Төв номын сангийн өмнө шав тавиулсан билээ. Зун нь Завхан аймагт Отгонтэнгэрийн амралтад болсон нэг явдал мөн л санаанаас гардаггүй юм. Монголын утга зохиолын өдрүүдийг Завханд зохиож түүнд Жубан Мулдагалиев болон Зөвлөлтийн нэрт яруу найрагч эмэгтэй Римма Казакова нар ирсэн юм. Өчигдөрхөн л Алдархаан сумын тэнд нар шарж байсан бол өнөөдөр энэ Отгоны дэргэд халуун зунаар цас шуурч осгоох нь холгүй болж хол ойрын хэний ч болов гайхшийг төрүүлж байв. Үдэш нь бид буудлын том гэрт гал өрдүүлэн, зоог барьж шүлэг зохиол уншиж шуугилдаж байлаа. 

	Гэтэл Ж. Бямба гэнэт улсын толгой дээгүүр шахуу дамжиж явсаар үүдэнд дэвхэрч буугаад гараа алдлан дэлгэж: 

	— За би энд өөрийнхөө төрсөн нутагт Оросын цуутай яруу найрагч бүсгүй Римма Казаковатай уулзсандаа их баярлаж байна. Римма таныг би бүжигт урьж байна гэх нь тэр. 

	Д. Пүрэвдорж нүдээ ирмэж: 

	— Энэ чинь бүүр намайг гишгэчхээд явчихлаа. Хараач хөөе! гэж байв.

	Тэгээд л Римматай хэн бүхнээс түрүүн цамнан эргэлдэн бүжиж гарах нь тэр. Тэнд Завханы аль урдаа барьдгууд нь байж, гавьяат жүжигчин Жавзан тэр үед нэрд гарч байсан дуучин Цэцэгээ нар ая барьж, Агваансодов, Бэгзсүрэн дарга нар нь аль байдгаараа дайлж байсан сан. 

	Ж. Бямба маань бас их сонин шулуухан хүн сэн. Нэг орой Завханы зочид буудалд байж байтал нэг аядуухан хүүхнийг хөтөлж ирээд: 

	— За май! Энэ манай Улиастайн бүсгүй. Агваансодов дарга аймгийнхаа хүндтэй зочинтой л үүнийг уулзуулдаг юм гэж хэлээд яваад өгч билээ. Энэ мэт хуучилбал их юм байна санж. Гэвч цаг хугацаатай цаас хэмжээтэй болохоор нэг хэсэг зайг алгасан Ардын Их Хурлын хуралдааны танхимаар хамтдаа нэг шагайцгаая. 

	Ж. Бямба маань “Чимэг болон хайрлагдсан Чойбалсан”, “Шалгарсан гарамгай удирдаач Цэдэнбал” зэрэг нийтлэлүүдийг ардчиллын эхэн гараан дээр бичиж олны анхааралд өртөөд 1990 оны ардчилсан сонгуулиар ардын их хурлын депутат болж, улс төр, нийгмийн амьдралын тавцан дээр идэвхийлэн гарч ирсэн билээ. Эхлээд ардчилсан хүчний зүгээс нэр дэвшигдэн гарсан боловч амьдралын явц дунд тэдэнтэйгээ зарим зүйлээр санал зөрөлдөж, яг нас барсны тэр гайтай өдрөө “Ардчиллаар хийрхэж ард түмнээ амаар нь шороо үмхүүлсэн нь” гэдэг улс төрийн хурц нийтлэлээ дуусгасан билээ. Энэ нь түүний ард түмэндээ хандсан эцсийн үг болж таалал төгссөний нь дараахан “Бодлын солбицол” сонинд гарсныг уншигч та бүхэн болгоон санаж буй биз ээ. Гэхдээ Ж. Бямба хэт өрөөсгөл талыг барьж байгаагүй юм шүү. Ардын Их Хурлын танхимд хоёр талыг адилхан “загнаж” байсан хүн Ж. Бямба байсан юм. 

	... Хувьсгалт намынхан та нар дандаа нэг загвар барьж байдгаа болиорой гэж аашлахын хамт зарим хуучинсаг барилтай депутатыг нэр заан чичиж, Улсын Бага Хуралд хувьсгалт намаас нэр дэвшүүлсэн зохиолчдын талаар санал нийцэхгүй байгаагаа хатуу хэлж намын дарга Г. Очирбатад бичгээр хэд дахин эсэргүүцэл илэрхийлж байлаа. Түүний зэрэгцээ хэт ардчилсан үзэлтнийг няцааж хурал хурцадсан үеэр микрофоны ард ухасхийн гарч Улсын Бага Хурлын залуучуудыг ч бас үгээр донгодон: 

	— Ингээд байвал чинь Үндсэн хуулийн хэлэлцүүлгийг зогсоож шууд Улсын Бага Хурал, Засгийн газрын асуудлыг авч хэлэлцэх санал тавина шүү гэхчлэн “загнаж” байсан нь эдүгээ ч нүдэнд харагдах шиг болдог юм. 

	Тулалдааны дундах амсхийлт гэдэг шиг эрхэм андад минь бас сэтгэлийн жаргал эдэлсэн алтан хурмууд байсан юм гэдгийг уншигч тантай хуваалцахыг хүснэм. 

	Тэр Ардын Их Хуралдааны эхэн үеэр Энэтхэг улсад явсан юм. Өнгөрөгч жил нь намайг Энэтхэгт явах үеэр хамгийн их сэтгэл гаргаж зүтгэлцсэн хүний нэг нь Ж. Бямбаа найз минь байсан юм. Тэгээд ч аяганы хариу өдөртөө, агтын хариу жилдээ гэдгээр миний бие Энэтхэгийн талтай сайтар тохиролцсоны үндсэн дээр урилга ирж, Бямба минь бурхан багшийн оронд очиж сүнс сүлдээ ариутган, Далай ламтай учралдан, хамт зураг хөргөө ч татуулж, сүүлд өөртэй нь бараг зэрэг шахуу таалал болсон насан өндөр ээжийгээ амьдад ариун Гангын рашаанаас амсуулж, Далай ламын адисалсан зандан эрх зүүлгэж, дүнчүүр маанийн үрлийг төрөл садандаа цөмд нь хүртээн эх үрийн элбэрэл журмыг зуурхан ч болов харуулсан юм даа. Тэрбээр зохиолч хүний нүдээр ертөнцийн төв сүмбэр уул Хималайг халиаж, эрдэнэсийн рашаан шингэсэн Ганга мөрөнд угаал үйлдэж, эхнэр Сэндэндээ Жагарын дархчуулын гараар урласан сувдан шигтгээтэй алтан ээмэг бэлэглэж, охид хүүхдүүддээ Энэтхэгийн үнэт бэлэг хүртээж, амьд хүний жаргалаар амарлиулан мишээж явсан бүлгээ. Энэ нь эдүгээ надад нэгэн тайтгарал өгч, эрхэм нөхрийнхөө сэтгэлийн цэнгэлтэй өдрүүдийг дурсан санагалзах уярлын зөөлөн рашааныг зүрхэнд дусаадаг юм даа. Эрхэм нөхрийн минь сэжиг сэвтэй насан өөдөлсөн тухайд бидний чин сүжигт суу бэлгэт яруу найрагч О. Дашбалбар тодорхой бичсэн тул давхардуулахаас энэ удаад тойрсхийв.

	Харин тэр эмгэнэлт үдшийн өмнө тэр өдрийн 12 цаг 40 минутад бид хоёр утсаар ярилцахад дуу хоолой нь эв эрүүл, сав саруул байсан агаад бид хамтдаа хэдхэн хоногийн дараа Отгонтэнгэр хамт явахаар ярилцаж улмаар тэр өөрийн төрж өссөн Ургамал сумандаа очиж, үлдээд зүлгэн дээр нь хөрвөж, элсэн дээр нь хөлбөрч багынхаа агаар усанд амарлин жаргана гэж сэтгэлээсээ ярьж байсан нь түүний эцсийн мөрөөдөл болж үлджээ. Гэвч Далай ламаас даатгал авсан сүнс сүлд нь лав нутаг усандаа очсон биз ээ гэх бодол надад лавтай байдгийг төрөл садан хийгээд уншигчтайгаа энэ завшаанд хуваалцахыг хүснэм. 

	Хүний сайн муу хийгээд “Хорвоогийн өнгийг” эрт ухааран таньсан анд минь “Алтан өлгий” хэмээх газар бие нь оршсон хэдий ч ариун сүнс нь нутаг усандаа шингэж, адбиш бүтээл нь ард олныхоо зүрхэнд шингэснийг эргэцүүлэх бүр мөнхжихийн хутгийг олсон нь лавтай хэмээн батад сананам.

	 

	
ОЮУНЫ ОРГИЛД ДАГУУЛАГЧИЙН ТУХАЙ БОДЛЫН ХӨРӨГ

	 

	Тавиад оны сүүлчээр Монголын уран зохиолын тэнгэрт гэрэл татуулан тодорсон нэгэн суу билигтэн бол өдгөө цагт бидний ам булаалдан ярьж, сайн мууг нь дэнслэн буй Лодонгийн Түдэв бүлгээ. Тэр цагт 23-тай залуу хүн роман бичээд гарч ирнэ гэдэг бол онцгой үзэгдэл байжээ. Д. Намдаг, Ч. Лодойдамба, З. Баттулга нарын роман уншигчдын гарт хүрээгүй шахам байсан тэр үед ийн тодорно гэдэг тэнгэрийн бошиг хувь заяаны одон мэт тод сонин зүйл байлаа. Чухамхүү тэр “Уулын үер” л өнөөдрийн их замын эхийг тавьсан буй заа. “Туулайн гүйдэл шиг салхи”, “Уулын үерт” амарлисны ид шидийг ч энээхэн хавиас эрвэл учир нь олдож юуны магад. Ямагт юмны түрүүнд магнайлан явах оюуны оргилд дагуулагчийн хувь тавилан түүнд ноогджээ гэлтэй. Тэгээд ч би “Миний галын шугам” гэдэг нэгэн шүлэгтээ: 

	 

	Хамгийн түрүүн боссон хүн 

	Хамгийн түрүүн нүдлүүлдэг 

	Эсрэг этгээдэд юуны өмнө зүслүүлж

	Эгдүүцэл хорслыг нь өөртөө хүлээдэг 

	Эхэлж үнэнийг хэлэхэд ч

	Эгзэгтэй байдаг 

	Эцэс хожмоо л харин 

	Эрэмгий гавьяа нь тодордог...

	 

	гэж өгүүлэхдээ Л. Түдэвийг бодож бичсэн гэхэд хэлтийсэн болохгүй биз ээ.

	Учир нь миний уран бүтээлийн хувь заяа энэ хүнтэй олон шижмээр амин холбоотой билээ. Залуу зохиолчдын анхны номын уралдаанд шалгарсан түүврийн “Шөнө ургасан цэцэг” номыг минь Л. Түдэв өлгийдөн эх барьж авсан юм. Тэгээд “Зөрөг тань зам болох болтугай” гэсэн даруухан оршил бичиж өгсөн билээ. Машиндуулсны нь хойно үг үсгийн алдааг нийлэхдээ алгасангүй өнгөрснөөс “Өөрийнхөө юманд ийм байгаа юм чинь уран зохиолд яаж хандах нь тодорхой. Өгөр юмнууд” гэсэн хатуухан үгээр шилбүүрдүүлж, нэрээр бичсэн шүлгийнхээ учир сайшаал ч хүртэж, мэгдэж сандарч явснаа нуух юун!

	Түүнээс нэлээд жилийн хойно ахин нэг номоо Л. Түдэвээр шүүлгэсэн маань “Нутгийн цэнхэр уулс” түүвэр билээ. За ямар үг дуулдаг бол доо гэж догдолж байтал “Цэнхэр уулс хүрэх түүний зам” гэсэн өмнөх үг бичиж түүндээ...уран зохиолын ертөнцөд дуугаа өргөн мэндэлсэн шинэ хүүхдийг “эх барьж авах” үүрэг надад ноогдож... “Зөрөг тань зам болтугай” гэж ерөөл тавьсан билээ. Тэр дурсгалт өдрөөс хойш 7 жил даруй өнгөрчээ. Одоо нэгэнт эргэн үзвээс уран бүтээлийг нь ууган хүү олон дүүтэй, бүтээгч нь өөрөө манай уран зохиолын хүрээлэнд дуудах нэртэй, дугуйлах бууцтай болжээ.

	“Энэ хүн хамаг сэтгэл зүрхээ уран бүтээлд өгч чадах болов уу” гэсэн айхавтар оньсогыг таахаар хэдэн жилийн өмнө ядаж байсан миний сэтгэлийг тайвшруулж өгөв. Олон хүн андуу тайлж явсан түүхтэй уран бүтээлчийн хувь заяаны тухай оньсогын нэгийг онож таасандаа зориг орж, одоо тэр шүлэгчийн хоёр дахь томхон тайланг баяртайяа мялааж байна. 

	... Зүйрлэх авьяастай шүлэгч болохыг нь өнгөрсөн хугацаа харуулж өглөө. Түүний зүйрлэл нь хэн бүхний санаанд амар орохооргүй цэцэн уран байдаг юм. Нэг ёсондоо зүйрлэл бүрдээ нээлт хийдэг хүн. 

	“... Зам нь төгсгөлгүй урт юм. Бас ч бартаа саад ихтэй. Сайн морь шантаршгүй зориг шаардлагатай. Харин Сүрэнжав маань яруу найргийн сайн агт морийг өөрөө таньж, өөрөө уургалан барьж эмээллэсэн болохоор санаа зовох юун. Гагцхүү аян замын алжаалыг умартан, хүлэг морины хурдаар хүрэх газраа зорилтой. Гаргасан замаар чинь үсэргээний жаалууд гийнгоолон давхицгааж эхэлсэн тул тэдэнд бүү гүйцэгд! гэж би хүсэх байна” Л. Түдэв гэсэн байж билээ. Энэ бүхнийг би бичсэний учир гэвэл зарим хүмүүсийн боддогоор “өөрийгөө дөвийлгөх” гэсэндээ бус Л. Түдэвийн бусдад хэрэгтэй цагт нь “урам хайрладаг” өгөөмөр сэтгэлтэй, эрдэмтэн судлаачийн хувьд хүнийг нээж таних билгийн нүдтэй, оюун санааны удирдагч болох увдистайг л өгүүлэх гэсэн хэрэг юм.

	Дуртгалын алтан утсыг ахин нэг имэрч үзье. 1970 оны цастай өвлөөр Дорнод аймгаас Л. Түдэвт бичсэн миний нэг захианы эх энд байна. Эндээс чухамхүү шүтсэндээ залбирч, итгэсэндээ үгээ хэлдэг гэсэн үгний учрыг уншигч та түвэггүй ухах буй за.

	... Эндэхийн зочид буудал гэж Лермонтовын “Тамань” шиг л юм. Дотроо халуун ус, үсчин юу ч үгүй. Мөн угаагуурын ус нь хаагдчихаар “эрхэмсэг жорлон” гуайг мод тэлж хадаад “Христос шиг болгодгоос Даваасамбуу сайд гуай харанхуй болохоос наана гарч “морь харах” гэж сандарч явсан гэдэг шүү. Тэгсэн атлаа үйлчлэгч нар нь хартай хортой нь жигтэйхэн. Гарсан орсныг бүртгэж, гартаа харандаатай, хажуудаа харилцах утастай суудаг юм байна. Хүн хар олныг цуглуулах дуртай мань мэт нь хэдийнээ “хараанд” орсон бөгөөд “балгах юмны” үнэр авхуулбал аймгийн шоронд амархан морилох бололтой. Ер нь сайны хажуугаар саар юм их л байх бололтой.

	Гэвч би муулж болохгүй магтах албан даалгавартай “Аймгийн нэвтрүүлэг” хийх гэж ирсэн хүн чинь амаа жимийж, хэлээ хавчиж суухаас яая гэхэв... иймэрхүү урт захидал бичсэн билээ. Үүнийгээ “итгэж бичиж болох” хүн тэр цагт Л. Түдэв л байж шүү дээ. Хүнийг хайрлах, уран бүтээлчдийг авран хамгаалах сэтгэлийн чин зоригтой хүн гэдэг талаас нь бас нэгэн зүйлийг дурдвал зохилтой санагдана. Мөн тэр далаад оны үеэр гэгээн цагаан өдрөөр гэнэт бидний толгой дээр “аянга буудаг” юм байна. Тэр үед Эвлэлийн төв хороонд Даш гээч нэг их үзэл сурталч хүн гарч ирээд эвлэлийн төв хорооны товчоогоор биднийг авч хэлэлцүүллээ. Ч. Пүрэвжав гуай тэр үед дарга нь байлаа. Радиогоос С. Жалан-Аажав дарга, зохиолчдын хорооноос Л. Түдэв нар бидэнтэй хамт “дуудагдаж” очоод сүртэй юм боллоо. Бид гэдэг нь яруу найрагч Жан. Шагдар, Радиогийн “их дуут” Базарын Цэдэндамбаа бид гурав юм. Би “шинэ жилийн тухай бодол”, “Чулууны дууль”, “Онгоцон дээр бичсэн” шүлгийн учир байцаагдлаа. 

	 

	“Долоон зууны өмнөх 

	Өвгийн малгайны орой дээр

	Сүүдрээ унаган нисэж байна” 

	 

	гэсэн мөрийг их мөшгөлөө. “За тэр өвөг чинь хэн юм бэ” хэлээдэх гэнэ. Бас “Чулууны дууль” шүлэгт:

	 

	“Алган дотор хөөрөг шиг эргэлдэх 

	Аятайхан бөөрөнхий чулуу оллоо

	... Үүгээр чинь гэтэл би 

	Юугаа хийх сэн билээ?

	... Үнэт эрдэнийн чулууны

	Гялтганах төдий

	Ганц талст ч үгүй болохоор 

	Өөдтэй эдлэл болохын ч аргагүй

	Аятайхан билүү ч болж чадахгүй

	Ажлын багаж ч болж чадахгүй

	Ядам хуруунд бөгж болж гялалзахгүй

	Ядаж нэг товч болж торойхгүй

	Хавтайхан, эвтэйхэн 

	Халгүйхэн балгүйхэн 

	Хайран чиг бөөрөнхий чулуу минь 

	Хаялаа даа чамайг хаялаа”

	 

	гэсэн чинь хэрэг бишдэх нь тэр. “Энэ чинь юуг хэлж байгаа юм бэ, хэнийг хэлж байгаа юм бэ? Хаяна! гэдэг нь хаана, хийнэ, яана гэж байгаа юм бэ?” л гэнэ. Тэгээд тэр үеийн залуучуудын сонинд үзэл суртлын талаар дайчин ажиллаж, “эсэргүү” шүлэг бичсэн улсыг илрүүлсэн тухай бүтэн нүүр юмыг өнөөх Даш гаргалаа. Тэгсэн чинь зохиолчдын хорооны утга зохиол сонинд Л. Түдэв ердөө л “Эвлэлийн төв хороо залуу зохиолчдын уран бүтээлийг анхаарч зөвлөгөө өглөө” гэсэн ганцхан мөр юм нийтлүүлсэн байж билээ. Хожим нь нөгөө чулууны тухай шүлгийг ч өөрийнхөө шүүн тунгаасан номд оруулаад хэвлэлийн босго давуулж өгсөн юм. Үүнийг энд өгүүлэхийн учир Л. Түдэв зохиолчдыг ингэж халамжилж, хамгаалсан шигээ монголын ард түмнийг бас хайрлаж хамгаалах сэтгэлийн тэнхээтэй хүн шүү гэдгийг шударгаар хэлэхийг хүссэн юм.

	Тэр бол хүнийг “тамын тогоонд татаж оруулах бус, харин татаж гаргах шударга зоригтой, оюуны бэлтэй хүн юм. Бас залуу хүмүүст итгэл хүлээлгэж тэднийг өсөж өндийж, өөрсдийн үеэ эзэмдэж хуучин “хаанчлалыг” халахад нь дэм үзүүлдэг байсан, цөөн шинэлэг хүмүүсийн нэг байлаа. Үүнд: жишээ дурдахад л хангалттай билээ. Намайг хойно М. Горькийн сургуулийн дээд курст ном үзэж байхад Л. Түдэвээс нэг ийм захидал ирлээ. 

	... Дэлхийн шинэ соёлын голомт болсон Москвад, үгийн ид шидтэнүүдийн нярайлан төрдөг ариун өргөөнд сууж, уран бүтээлийнхээ шинэ бүлгийг нээж байгаад тань баяр хүргэе.

	Өөр өнгө аясаар шүлэглэж байгааг тань “Лит Россия” сэтгүүлд гарсан хоёр шүлгээс олж үзээд баяр хүргэхийг хэдийнээс хүссэн билээ. Одоо тэрхүү хязаалан хүлгийн нуруунаа бат суугтун 

	Уран зохиолын урагшлах замд ачааны тэн өргөдөг үүрэг та нарын үеийнхний нуруу руу хүндийн төв нь хэлбийж байгааг гүнээ ухамсарлагтун гэсэн байлаа. Энэ бол 1979 оны намар шүү дээ. Залуу үедээ итгэл хүлээлгэх иймэрхүү өгөөмөр сэтгэл оюуны бэл бяртай хүн тэр үед хэр зэрэг олон байсныг бодоод үз л дээ!

	Ийм явсан хүн өнөөдөр ард түмнээ хөгшин залуу гэж алагчлалгүй, ав адилхан асарч энэрч, тэтгэн ивээж, чадах нь лавтай гэдгийг л хэлэх гэж уншигч таны өмнө эл захидлыг дэлгэснийг мэргэн оюун гэгээн мэлмийдээ тунгаахыг хүснэм. 

	Эцэст нь Л. Түдэвийн хоёр шинэлэг зохиолын тухай хэлэлгүй өнгөрч боломгүй санагдана. Нэг нь ардчиллын салхи сэвэлзэхийн босгон дээр алдарт дуучин М. Дугаржавын шоронгийн өчлөөр бичсэн “Хувьсгал танаа өчих нь” зохиол, нөгөө нь шашны зан үйл, гүн ухааны сэтгэлгээг ой тоонд ортол дүрсэлсэн “Оройгүй сүм” роман билээ. 

	Эл номынхоо дотор хавтсан дээр “Оройгүй сүм гэгч энэ зохиолын нүүрт, Оройтой сүм болсон Сүрэнжавтаа дурсгалын үг бичив” Л. Түдэв гэсний нь эгүүрд сүслэн санахын хамт тэр цагт бидний ярьдгаар “том дарга” байсан хүнээс ийм эр зориг, шашныг бадруулах санаа, бодрол, түүхт ёс жаяг, зан үйл, сэтгэлгээний нарийн учрыг ухаарсан зоримог бүтээл гарсан нь гайхалтай санагдаж байснаа гаргаж хэлье.

	Энэ бол 1985 онд хэвлэгдсэнээс бодоход лавтайяа хоёр жилийн өмнө 1983 онд бичигдсэн байж таарч байна. Тэгэхэд шашны зан сэтгэлгээний талаар иймэрхүү зохиол бичих цөстэй хүн хэд байсан юм бол доо?! Эл номд Чойнхор дүйчэнгийн уншлагад суухдаа Санж гэцэл:

	 

	“Санжай намшиг жүгдэр тамжиджан 

	Хорвоо жигдэн сэртэв Одсүрэн дан 

	Шагжаа түв годаам лханло

	Санжэй бавоо дунлаа чагцаалоо”

	 

	гэсэн тарнийн утгыг тайлж:

	 

	“Ялж төгс нөгчсөн 

	Түүнчлэн ирэгсэн 

	Үнэн төгс тухалсан 

	Бурхан Шигээмунид мөргөм үү” 

	 

	гэж монгол болгон уншдаг хийгээд:

	 

	“Адак дэнжин заваадан

	Жүтбэр жайвий Балдан 

	Ламаа дамбаа намлаа

	Жабсүчойвоо” 

	 

	гэдгийг эх болсон хамаг амьтан 10 зүйлийн 3 цагийн хамаг хутагтан хуврагууд эзэн, илт, ачит үндсэн лам нарт итгэмүй хэмээн тайлж буй зэрэг нь цанид чойрын номын утга хийгээд нэрийн номыг ухаарах зохиолч Түдэвийн билгийн хараа, эрдмийн увдис гэхээс өөрөөр юун гэхсэн билээ. 

	Мөн эл номоос: 

	 

	“Хуримд хувцасгүй хүүхэн үнэгүй

	Хуралд номгүй банди үнэгүй

	Худалдаанд шүдгүй тэмээ үнэгүй 

	 

	гэх буюу

	 

	Хөлгүй могой хурдан явах нь гайхам

	Сүхгүй шувуу үүрээ барих нь гайхам

	Нүдгүй шоргоолж нүхээ олох нь гайхам” 

	 

	зэрэг цэцэн тарнийн хураангуй гэлтэй билгийн чанад хүрсэн онч мэргэн үгсээр оюунаа цэнгүүлэхийн ид хавыг амтлах нь өнөөгийн үймээн аймаантай бэрх цагт юутай таатай сан билээ гэдгийг сонорт тань дуулгах ялдамд олон хүний оюун санааны удирдагч болсон Л. Түдэв орон улсын оройн дээд удирдагч болох аваас монголын ард түмэн хожно. Эс тэгвээс монголын зохиолчид хожно гэсэн нэгэн эрхэм сэхээтний үгээр энэхүү бодлын хөргөө төгсгөж, Монголын заяа өндөр байхын үүдэн сүлдийг урин дуудъя.

	Сайн амгалан болтугай. 

	 

	1993.6.4.

	 

	
АМЬДАД НЬ ХҮНИЙГ ХАЙРЛАХЫН УВДИС БУЮУ ОЧИРБАТЫН ДАШБАЛБАР

	 

	Монголын ард түмний заяагаар төрсөн найрагч бол Очирбатын Дашбалбар мөнөөс мөн. Би үүнийгээ олон зүйлээр батлан хэлж чадна. Бидний хуучин ярьж заншсанаар бол энэ нь “нийгмийн захиалгаар” төрсөн гэдэгтэй утга дүйх буй заа. Нэгэн үе түүнийг залуучууд хошууран дагаж, охид бүсгүйчүүлийн нүд ч тэнгэрийн одон мэт түүн дээр тусч байсан цаг бий.

	Нийгмийг шинэчлэх орь залуугийн хүслийн бэлэг тэмдэг нь тэр цагт О. Дашбалбар байж

	 

	... Угаасаа хар биш харахад л хар өнгөтэй ч

	Харанхуйг, шатаж гийгүүлдэг нүүрсийг дуулнам

	Шүлэг бичихээс аргагүй, шүүрс алдан араас нь дагахаас ч аргагүй охидыг

	Шүүдэрт өглөөгүүр хөл нүцгэн явахад нь алдаршуулан дуулнам

	 

	гэж бичиж байлаа. Түүгээр ч үл барам өөртөө дуурайл болох хүмүүсийг дүрсэлж, 

	 

	... Хов зөөдөггүй, зөөсөн ховыг хүлээж авдаггүй 

	Хүмүүсийг алдаршуулан дуулнам

	Хорт могойг гартаа ороож хүмүүсээс холдуулагч

	Зоригтныг магтан дуулнам 

	 

	гэж иргэний зориг бахархлаа илэрхийлж байлаа. Бас нэгэн шүлгийн андгайг нь эдүгээ санаж үзэхүл ямаршуу гал дөлтэй явсан нь мэдрэгдэнэ.

	 

	... Трактор анжсаараа атрын хөрсийг өм татаж

	Бульдозер өмхөрсөн муу шавар байшинг хуу арчих шиг

	Шүлэг бичих сэн

	Огторгуйн хөлөг ойр хавийг нүргэлүүлэн гал цацалж оддын зүг одох шиг

	Атлантын далайд хоёр мөсөн уул хэмх мөргөлдөх шиг

	Шүлэг бичих сэн

	 

	Энэхүү шүлгийн андгай нь (1978 онд бичсэн) тэр цагийн сэтгэлгээг гойд илэрхийлж, түүний авьяасын хэмжүүрийг зааж байсан юм. Үүнийг ч соргог сэргэг мэдэрснээс авьяаслаг судлаач шүүмжлэгч С. Энхбаяр “О. Дашбалбар бол ардчилсан хувьсгалын толь мөн” гэсэн нийтлэл бодролоо бичиж хэвлүүлсэн буй заа. Тэгвэл эдүгээ цагт нас тогтсон ихэнх хүмүүс, өвгөд хөгшид түүнийг мөн “хошууран дагаж” зарим нь түүний амь нас эрүүл мэндийн төлөө бурхандаа залбирч байх болжээ. Энэ нь зах зээлийн нийгмийн ороо бусгаад эмзэглэсэн өнөөгийн амьдралын үүднээс авч үзвэл мөн л нийтийн анхаарлын төвд, заримдаа бараг оройд нь байна гэсэн үг юм.

	Засгийн газрыг амь дэнсэлсэн үед нь ард түмний сөрөг цуглаан зохион байгуулж тогтоон тохинуулсан тэр хүчний толгойлогч нь чухамдаа Очирбатын Дашбалбар л байсан билээ. Үүний зөв буруу хоёрыг нэгэн цагт бурхан түүх хоёр шүүх нь дамжиггүй. Ингэхэд зөвлөлтийн нэрт зохиолч В. Астафьевын нэрлэсэнчлэн “энхрий хөвүүн” Дашбалбартай танилцсан минь хэзээ сэн билээ. Мөн л тэрхүү 1978 оны буянт хаврын оройг эдүгээ сүслэн санахад сайхан байна. Арьсан малгайтай хөдөөх нэгэн манай гэрт амдан байж уулзаад “тэнгисийн давалгаа” хэмээн чөлөөт сэтгэлгээний дуулал уншсаны нь хойно анзааран үзвэл түүний хийсвэрлэг хийгээд гүн мэдрэхүй нь миний баяслыг төрүүлж, улмаар алсын одны элч мэт сэтгэлд гэгээ харвуулан түүнээс чинагш өнөөдрийг хүртэл салалгүй хамт явахын замыг засаж билээ. Дараа оны нь хавар дэлхийд ганцхан байдаг утга зохиолын дээд сургуульд явуулахаар Д. Цэдэв, Д. Наваансүрэн (тэр цагийн МЗЭ-ийн хорооны дарга нар) нартай зуучлан уулзуулж идэвхтэй хөөцөлдсөний үр дүн гарч намар нь гэхэд бид хоёулаа Москвагийн зүг эрдмийн жолоо залснаа санахад сайхан байдагсан Сайн юманд садаа гэгчээр нэг нь их ухаантан болох гэж дээгүүр гүйгээд тэр жилийн нийт элсэгчдээс математикийн шалгалт авах дүрэм журам гарсны балгаар тэр тоо бодлогын хуудсан дээр нь Дашбалбар шүлэг бичээд өгчихсөнөөс болж бас л нэлээд хэл ам удаж билээ. Энэ нь хэдийгээр тохиолдлын юм шиг сэтгэгдэх боловч мөн л түүний буруу юмтай эвлэрдэггүй шийдэмгий зангийн нь нэг илрэл байж дээ гэж санагддаг юм. Тэр цагт бид хоёр ёстой л бие биедээ сэтгэлийн гэгээ өгч, бороо цас холилдсон Москвагийн гунигт намраар эх орноо санагалзан, Тверийн Бульвараар хамт алхалж, А. С. Пушкины хөшөөний өмнө сэтгэлийн хайлан өргөж, Орёл кино театрт шоколадтай хөлдөөмөл хүлхэж, сар гийсэн шөнөөр сургуулийн байрны ойролцоо байдаг Лениний цэцэрлэгт удтал суун гуниг баяраа хуваалцаж явсны ул мөр сэтгэлд минь хэзээ ч мартагдашгүй алтан дурсамж болон үлджээ. Тэр өдрүүдэд би О. Дашбалбарт зориулан хэд хэдэн мөчлөг шүлэг бичсэнээ заримаас нь уншигч тантай хуваалцахыг хүснэм. Яагаад гэвэл шүлэг бол тэр цагийн сэтгэл юм. Элдэв албадлага чимэггүй, яг л тэр хүнийг би ямраар үздэг нь тов тодорхой буудгийн учир би сэтгэлдээ Дашбалбарыг юу гэж тольддогийг та бас хамтдаа харна гэсэн үг юм.

	 

	... Тархины чинь цацраг- био долгион

	Таарсан цагтаа хаанаас ч намайг олж ирдэг

	Ховорхон төрсөн дүү минь

	Холын зай гэж чи бид хоёрт үгүй

	Агаарын мөнгөн шувуу шөнө дүүлэн нисдэг

	Алсаас чи мөчийн төдийд хүрч ирдэг

	Баярын совинг чи мянган уулын цаанаас мэдэрдэг

	Бахархлын нулимсыг чи зүүдний аяганаас шимдэг

	Пянзны хигээс тоолон аялгууг цацраах

	Зүүний бэхэн үзүүр мэт билгийн увдистай

	Чи бидэн хоёрт алсын зай гэж үгүй

	(1984.01.04)

	 

	гэж нэгэнтэй бичсэний дээр

	 

	... Чи бид хоёр ойрхон тохиосон од

	Гэрлийн зурвас бие биедээ цацаж

	Гэгэлгэн шөнө тэнгэрийг нүд оруулдаг

	 

	гэсэн мөрийг ч дараахан нь тэрлэсэн билээ. Энэ бол магтаал бус. Энэ бол мэдрэмж, сэрэхүй юм. Чухамдаа О. Дашбалбар онгон сэрлийн үзүүрийг байгалиас атган төрсөн заяатай нэгэн билээ.

	 

	... Бороотой үдшээр 

	Тулганд ноцсон түлээний чимээ - эх хэл минь

	Ороо салхинд тажигнах

	Тугийн чимээ - эх хэл минь

	Оддын туяатай, галын амьсгалтай эх хэл минь

	Ийм мөрүүдийг чухамдаа нэн соргог мэдрэмжтэй шүлэгч л бичих буй заа.

	Уулсын чинь цэнхэр өнгөнд уусаж би үзсэн

	Униарт хөндийн чинь гүнд тодорч бас явсан

	 

	гэсэн хоёрхон мөрийг уншаад үзэхэд хэчнээн гойд сэтгэмжтэй агаад хойно нь бодоход амархан юм шиг хэрнь хэн ч бас ийнхүү хэлсэнгүй, ямагт торгон сэрлийг олж мэдрэх бус уу. О. Дашбалбар залуу насны уянга дүүрэн тэр өдрүүддээ

	 

	... Надад эртний үлгэрийн төгсгөл шиг

	Сайхан хувь зохиол ирнэм

	 

	гэж мөрөөдөж явсан нь үнэн болсон юм. Тэрбээр 14-р Далай лам Данзанжамцын 60 насны ойд уригдсан тоотойхон хэдэн хүний нэгэнд багтаж Жагар орны зүг одсон төдийгүй нэгэн цагийн буяны тохиолоор гэргий болон хүүгээ дагуулан Ганга мөрнөөс амсаж, Энэтхэг Балбын орноор хөндлөн гулд аялан, бурхан багшийн нирваан болсон ариун дагшин газарт биеэр мөргөл үйлдэн явсны дээр эцэг эх хоёрыгоо амьд сэрүүнд нь энх тунх цагийн орос орон Москва Ленинградыг үзүүлж үрийн ачлалыг хариулж явсан бүлгээ. Гэтэл биднээс тэгж чадсан нь хэн сэн билээ дээ.

	Аав ээжийгээ таалал болсны хойно аль алинд нь цаглашгүй буян өргөл үйлдсэний дээр шүлэг дуулалдаа нэр дүр хоёрыг нь мөнхлөн

	 

	... Дээлийг чинь өмсөж, бүсийг чинь чангахан ороож

	Дэлхий дээр хүү нь алхаж л явна даа аав минь 

	Ардын дуу уянгалж арван тавны саран мэлмэрнэ

	Алга болсныг тань нэг л үнэмшимгүй санагдана 

	(1987 он)

	 

	гэсэн нь үүнээс өөр яаж чиг хэлэх билээ дээ гэмээр үнэн сэтгэлийн илэрхийлэл болсон юм. Дашбалбар бид хоёрт араншингийн ижил тал ч их байдаг бололтой. Тэрбээр үүнийгээ нэгэнтээ илэрхийлж миний тухайд

	 

	... Онгодтой л найрагч даа 

	Шүлэг бичих нь бороо орох шиг

	Овор суугаагүй л хүндээ 

	Омогдуухан зүрх нь хүүхдийнх шиг

	Яльгүй юманд гуньж

	Тэнгэр шиг барайдаг сан

	Ял зэмлэл, алийг нь ч бодолгүйгээр

	Үгийн таяг шүүрдэгсэн

	Тэнгэртэй л найрагч даа

	Шүлэг эхлэх нь газар хагалах мэт

	Тэвчээргүй л хүн дээ

	Хорсол нь бадрахаараа хөгшин азарга мэт

	Өнгөт телевизээр дүр төрх, 

	Ааш араншин минь тодрох шиг

	Өөрийгөө би хааяа энэ хүнээс л

	Харж мэдэх юм 

	 

	гэсэн билээ. Дашбалбар бол хүнд бэрх цагт хүнийг байтугай улс гүрнийг ч түшилцэж явдаг харьшгүй зоригтон, халтиршгүй сэтгэлтэн юм. Үүнийг би намайг ид гүтгэж байсан 1991 онд өмгөөлж шүлэг бичиж “Ардчилал” сонинд хэвлүүлсэн хийгээд П. Жасрайн засгийн газрыг сөрөг цуглаан хийж түшилцсэн зэрэг бодитой баримтаас ургуулан хэлж байгаа юм.

	Мөн Дашбалбар бол олон хүний авьяасыг нээж, уншигчдад товойлгон тодруулж өгсөн, нэг ёсондоо утга зохиолын судлаачдын хийгээгүй зарим ажлыг ч өөрийн авьяас мэдрэмжээрээ хийж, урмын моринд нь ташуур өгч, ухаан сэтгэлийг нь түлхүүрдсэн билээ.

	Тухайлбал, яруу найрагч Д. Нямсүрэнг чухамдаа Дашбалбар л нээж, ур ухааныг нь уншигчдад хүргэж “хөдөөгийн саруул талд гэнэт ургасан бодлынх” нь учрыг таниулсан юм. Эдүгээ бэлтгэсэн арван боть зохиолын нь нэг боть нь дан зохиолчдын туурвилын учрыг тайлж, тэдний хөрөг дүрийг үгээр сийлсэн нь ч үүний нэг баталгаа юм.

	Түүний багш их онолч, их найрагч Евгений Винокуров “Дашбалбар бол байгалын дууч юм. Яруу найрагч уламжлалаа хадгалж, бас түүнд үл хязгаарлагдсан нь надад таалагдаж байна. Талын цагаан шөнөөр газар дэлхий сарны гэрэлтэй сүлэлдэх нь түүний зан чанарын онцгой илрэл юм. Тэр бол тэнгэр, хүлэг морьд, уулсын найрагч мөн” гэсэн билээ. Түүнчлэн түүний тухай авьяас билиг зөн мэдрэмжийн нь тухай зөвлөлтийн эрдэмтэн Клара Яцковская, нэрт зохиолч В. Астафьев, В. Шугаев, М. Шаханов нар жинтэй үгээ хэлж, цэнтэй сэтгэлийн шижрээ цэл залуу насны нь алган дээр тавьсныг шастирт бичиж үлдээжээ.

	Байгалийн дууч, сэтгэлийн дууч О. Дашбалбарын амьдралд баяртай гунигтай мөч олон байсан юм. Нэгэн баярт агшнаа тэр

	 

	... Газраас гэрэл ойж нарыг өнгөлөх мэт

	Гэрэл гийсэн солонголог үдэш байна

	Ганьхралаас урам сэргэж шүлэг зүлгэх мэт

	Гар сунган гүймээр тэнгэрийн хаяа байна 

	 

	гэж дүрсэлсэн бол гунигт агшнаа тэрбээр

	 

	Энгийн муу шоргоолж үүрэндээ эвтэй байхад

	Эр эм хоёр гэртээ хэрэлдэн шаазан хагалж байна

	 

	гэж халаглан бичсэн билээ. Дашбалбар өнөөдөр хувиа бодсон бол өнөөдрийн улс төрийн талцаанд орохгүй байж болох л байсан.

	Гагцхүү түүнийг эх орончийн зүрх, монголоо гэсэн сэтгэл нь “улс төрийн эргүүлэгт” оруулсан буй заа. Тэрбээр үндсэн хууль батлалцаж, газар өмчлөх тухай эрэгчин эмэгчнээ үзэлцэж, шашны хууль зохиолцож явсныг нь түүх нэгэнт данслан үлдээжээ. “Мөнхийн бүтээлүүд мөхлийн ирмэг дээр”, “Ном дээр гишгэсэн алдас” зэрэг нийгмийг сэрээсэн нийтлэлүүдээрээ тэр өнөөдрийн өндөр Жанрайсэг босож, шашин суртахуун сэргэхийн эхний хонхыг дэлдсэн юм. О. Дашбалбарыг би өөгүй хүн гэж хэлэхгүй. Амьд хүнд байдаг алдаа эндэл түүнийг тойроогүй нь лавтай. Үзмэрч төлөгчдийг өмөөрснөөс эхлээд архи дарс авгай хүүхний худал хов жив түүнийг орхиогүй билээ.

	Миний хувьд гэвэл хүнийг ямагт гэгээтэй талаас нь харахыг эрмэлздэгийн учир О. Дашбалбартай санал нийлэх юм их байдгаа нуух юм алга.

	О. Дашбалбарын аль 1980 онд Москва хотноо бичиж “Оддын аялгуу” гэдэг анхны номдоо оруулж хэвлүүлсэн “Амьддаа бие биеэ хайрла, хүмүүсээ” гэдэг шүлэг энэ бүхний жинхэнэ жишээ. Амьдад нь түүнийг нэрлүүлсэн сонгодог шүлэг юм.

	 

	... Амьддаа бие биеэ хайрла, хүмүүсээ !

	Аливаа сайхнаа бусдаас битгий харамла

	Хэрэггүй үгийн зэвээр зүрхийг минь бүү шархлуул

	Хэн нэгнийгээ харанхуй нүх рүү бүү түлх !

	 

	Энэ бол Дашбалбарын гүн ухаан юм. Энэ бол өнөөдрийн мэргэн тарни юм. Энэ бол шидэт үгсийн хураангуй юм. Нэгэнтээ би Төв аймгийн төв Зуун мод хотод (1993.04.01-ний) шөнийн дөрвөн цагт сэрэнгүүт Дашбалбартаа зориулж

	 

	Үнэнч сэтгэл, хайр итгэлээ

	Үнсэнд хаяж, газарт булахгүй юм сан

	Үхтэлээ хүн элдвийг үздэг ч

	Үгүйрлийг үзэж, өөрсдөөсөө урвахгүй юм сан

	Тоорой бандийн шарга морь шиг

	Үүрийн цолмон дурайж байна

	Тольт зүрхний алтан зүүд шиг

	Гангын урсгал долгилж байна

	Далайн давалгаа, тэнгисийн түрлэгтэй

	Далдхан мөрөөдөл, хайрын совинтой

	Дарьгангын шороо, бурхны шүншигтэй

	Дашбалбартайгаа би орчлонг элээмээр байна, 

	 

	гэж бичсэнээ сэтгэлийн хадаг болгон өргөе.

	Тас шавхуурдсан мэт базаж бичсэн, эсвэл цөлх ухаан зааж номчирхсон шүлэгтэй шүлэгчдээс гадна бялхаж цалгисан онгод авьяасаар ямагт үерлэж байдаг уянгын яруу чавхдас хөг дуурьсалтай сэтгэлийн хоёр туйл дээр бичдэг тийм шүлэгч байдаг. Тийм найрагч бол Очирбатын Дашбалбар юм. Тэрбээр нийтлүүлэх гэж буй 10 боть номоо утга зохиолын бараг бүх төрлөөр заримдаа аливаа нэгэн жанр төрөл онооход ч бэрх хийц хэлбэрээр бүтээжээ. 

	Энэ бол “Амьддаа бие биеэ хайрлах ухааныг” хүмүүст өгөхдөө гал өгсөн Прометей шиг биеэ золиосолсон найрагчийн сэтгэл юм. Энэ бол Монголдоо өгсөн их хайр юм. Чухамхүү монголын ард түмний заяагаар төрсөн найрагч гэж О. Дашбалбарыг нэрлэсний учир энэ юм.

	Амьддаа бие биеэ хайрла хүмүүсээ

	Амьдад нь найрагчийг ч хайрла уншигчид аа

	Энэ өдрөөс хойш 4 жил болоод О. Дашбалбар маань таалал төгсөж насан эцэслэсэн ч амьд сэрүүнд нь энэ бүхнээ толилуулж, номынх нь оршилд хэвлүүлэн урам хайрласнаа санаж хааяа өөрийгөө тайвшруулж суудгаа эцэст нь өчиж уншигч тандаа мэхийнэм.

	 

	1999.12.5-ны өдөр

	 

	
МАРТАШГҮЙ ӨДРҮҮД 

	
(36 жилийн өмнө Халх голд бичсэн тэмдэглэл)

	 

	1963 оны 9-р сарын 10-ны өглөө

	Өглөө эрт зохиолчдын хороонд ирэв. Өвгөн Умбаа хувцасны зузааныг өмсөж, аяны бэлтгэлээ арвитай базаагаад бусдаас эртэлж иржээ. Удалгүй замд гарав. Зун цаг учир улаан зам уул дамнан сунажээ. 

	Удвал дарга их сайхан эелдэг, яриа хөөрөөтэй элэгсэг даруу хүн юм. Байсхийгээд дуулна. 

	 

	Эр бор харцага нь 

	Жигүүртээ хүчтэй 

	 

	гэж байсхийгээд аялна Эсвэл Тоорой бандийг дуулна. Урт богино дууг дуулсаар явтал яриа эхлэв. Цэдэнжав гуай:

	— Би нэг хүүхний тухай найруулал бичээд өөрт нь зэмлүүлсэн юм гэж ярилаа. Шөнө тэр эмэгтэйтэй таарч, айлд очсон, нохойноос айсан зэргээ ярив. Удвал гуай ярихдаа, би урьд багадаа пионерын удирдагч хийгээд Уу буланд байлаа. Чингис ууланд гарна гээд Туул үертэй байхад олс шидэж гадаслан тогтоогоод, олсон татуургаар хүүхнүүдээ гаргаж явлаа. Агуйд шөнө хоносон чинь чоно улиад, өөрөө айж дагжиж аманд нь нойргүй сууж хонолоо. Сүүлд нь эцэг эх нь ирээд, чи хүний нялх хүүхдийг алах гэж байна уу гэж зөндөө загнав. Дуугүй л байлаа. Хүүхдээ оргуулж алдчихаад явган эрж хойноос нь явтал нэг хөнгөн тэрэг ирэв. Ц. Дүгэрсүрэн дарга хоёрыг замаас нь аваад иржээ. Бас л загнуулав. Тэгэхэд одоо оргох нь байтугай очих гээд очер олдохгүй байгаа гэж ярихад нь гэрч нь болох гэсэн юм шиг Чингис уул үрчлээтэн харагдав.

	Зөвлөлтөд байхдаа дайны үеийн бэрхийг амссанаа ярив. Идэх юм олддоггүй. Хөндлөн модоор чагтлаад гурилаар хийсэн бин шиг юм бутархай мөнгөөр зардаг байв. Нэг шөнө өлсөөд тун болохгүй байхаар нь хөл нүцгэн гарч гүйсээр яваад гараас нь шувт татаж аваад оронд нь мөнгөө тавиад гүйчхэв Ирээд шимсээр байгаад унтав. Булчирхайгаар хийсэн котлет идээд хамаг биеийн нь хар хөлс асгарч байв гэнэ. Хамтралд ажиллаад бага зэрэг юм нууж идээд зэмлүүлж түүнээ цагаатгах гэж хэсэг газар нь ажиллацгаав гэнэ. Бүгд хурлын гишүүн хоёр хүн 250 грамм масло авдаг. Түүнийг нь хараад бүгд хурлын гишүүн болохсон гэж боддог байжээ. Тэр улс яаж нөхдөдөө харуулж идэж чаддаг байсан юм бэ? гэж ярив. Зарим нь панз хийж хөөгдлөө. МОНЦАМЭ-гийн Зундуй их зовлон үзсэн хүн гэнэ. Галт тэрэгний бүхээг дээр сууж утаанд дарагдаж өлсөж явжээ. Мөн гадаад орноор явснаа ярив. Шведийн Континентал буудалд олон орныхон байв. Египетэд очиж пирамид үзэв. Олон чөрийсөн нүцгэн хүүхэд уралдсаар оройд нь гараад бууж ирэхэд хамаг биеэс нь хувингаар ус асгасан юм шиг хөлс асгарна. 

	Хөлд нь хэдэн зоос хаямагц элснээс олж аваад гүйлдэж одно. Баячуул ирж, ууж мөрий тавилцан мөнгө хаялцана. 

	Тигр, Евфрат мөрөн гэж тэнгэрийн хаяа элс шиг улайсан бүгчим газар, ус нь улаан хоормог байна. Дугуй загас шүүрдэж зочид буудалд зарим нь хажууд нь задгай галд шарна. Сууц нь манайд байсан хятадын есөн гудамж шиг навтгар шавар байшинтай, айлд ороход өгөх юмаа олж ядан алган дээрээ жимс барина. Ганга мөрнийг Нямдорж үзээгүй байна. Үзсэн бол тэгэхгүй, хүн оршуулна, хирээ угааж бохирдуулна. Ер нь залуу улс дан гуниг бичих нь эцэстээ өвчин болно. Завьхан адил дайвалзана гэдэг мөрий нь ингэж шүүмжлэв. Тэгж явсаар Өндөрхаанд ирэв. Үйлчлэгч нь, ямар ажлаар яах гэж хаачиж яваа улс вэ? гэж хааш яашхан дуугаар зандарч сул өрөө байхгүй. 20 төгрөгийн люкс өрөө 2 байна, орвол ор! байвал бай! гэсэн шинжтэй шахам байв. Орлогоо нөхөх гэсэн юм болов уу. Замд яваа хүний урмыг хугалж, сэтгэлийг тавгүй болгох ийм хүмүүст үйлчлэгч гэдэг эевэргүү зөөлөн нэр тун ч тохирохгүйг үлгэрлэвэл Арсланд асрагчийн халаад өмсүүлсэн юм шиг санагдана. Намын хорооны даргынхаа ам өчгийг авч:

	— Маргааш тэгээд мартчих юм биш биз! гэнэ. Тэгээд уцаартай нь аргагүй утсаа торхийтэл тавьчхаад:

	— Өө, энэ дарга нар чинь өглөө нь үгээ мартчихдаг юм. Бишгүй олон газар үйлчлэгч хийлээ. Би ч бол тэр зэргийн юмыг мэднэ гэж биеэ магтан хашраа гайхуулж явсаар оруул! гэсэн өрөөнд оруулж ооч цайтай залгуулж билээ. 

	Гуанзанд нь өглөө орсон чинь хоолноос 4 ялаа гарсныг тусад нь тавиад тогоочид нь хүргүүлэв. Шинэ зочид буудалд орж тохижсон боловч тэр тохитой нөхцөлд тохитой амрах тохь алдуулсан хүн байх нь л тоогүй дээ. 

	Маргааш нь Баянтүмэнг зорив. Замдаа Удвал гуай туужийнхаа хэсгээс ярьсан нь туйлын сайхан санагдлаа. Захиа маягаар бичиж нэг залуу нэг бүсгүйд ихэд дурласан, бүсгүй ээжийн нь бие муудаад хөдөө гарсан, захиа цөөрсөн, тэгсээр хотод санаандгүй дайралдав. Тэр бүсгүйн ээж нь нас бараад, захиа бичээгүй, харин наад залуугаа захиа бичиж, тайтгаруулах байх гэж туньж байсан гэнэ. Тэгээд нэг хүнийг суух уу гэхээр нь суучхаж Тэгээд л бэрхшээлт зам эхлэх нь тэр. Тохиромж муутай зэрэг байдал үргэлжилнэ, захиа бичнэ. 

	 

	 

	Дорнодын зочид буудал

	Энд 3 хоног байв, эелдэг сайхан үйлчилгээтэй юм. Лодойн “Сэтгэлийн давалгаа” гэдэг жүжиг үзэв. Хэллэг сайтай юм. Ер нь Ж. Лодой бол жүжгийн томоохон зохиолч юм байна. Дүрүүд нь Найлагмаа, Цагаан, Бааст, Саарал, Туул нар юм. Энэ өдрүүдэд би бичсэн шүлэг найраглалаа нөхдөдөө уншив. Ус гэдэг шүлгийг Цэдэнжав гуай их тоож, ер нь өнгө нь их зүгээр юм гэж магтаад уулзсан хүн бүхэнд “ус” гэж сайн шүлэг бичсэн. Тэр шүлгийг нь “Уншуулаач” гэдэг байлаа. Удвал гуай миний шүлэг найраглалуудыг сонсоод: 

	— Нэг сайн хүү гарах юм байна даа гэсэн нь надад их л урамтай санагдав. Мөн чи сайн бичээд байвал манай нэр дээр гадаадад юм үзэх болно гэж хэлэв. Магтахаар битгий хөөрөөрэй гэдгийг олон газар онцлон хэлэв. Үүнд: Халх голын туршлага станцад ирээд тэндхийн дунд сургуулийн сурагчидтай уулзсан уулзалт дээр, 

	— Энэ залуу бол шинэ бичиж байгаа зохиолч!

	Авьяастай сайн бичиж байгааг нь бид хэд магтаад л яваа. Энэ маань тэгээд магтаалд омогшиж хамаагүй хөөрөөд далавчаа хугалчхаж мэдэх юм. Эсвэл алдартай сайн хүн болж ч магад юм гэж ярилаа. “90 баатрын дууль” гэдэг шүлгээ тэнд бичээд дөнгөж уншсаны дараа байрандаа ирсний хойно Удвал, Цэдэнжав, Уламбаяр гуай гурав маань баяр хүргэж С. Удвал гуай золтой л уйлчихсангүй гэж үнэн сэтгэлээсээ өгүүлсэн нь урамшил төрүүлэв. Гэвч энэ бол надад юм хийх зориг золбоо өгсөн болохоос хийлсэн гүзээ шиг хөөргөхгүй гэдэгт итгэж болно шүү. 

	Бид ээлжээр хоолныхоо мөнгийг төлсөөр явна. Цөм л тойрох юм. Нэг аятайхан хүн Удвал гуайн танил юм гэнэ. Би тэр хүнийг:

	— Энэ залуу хаанахын хүн бэ? гээд даргыг ичээж орхив. Тэгсэн тэр маань чацуутан нь юм гэнэ. Ямар овор багатай хүн бэ? 

	— Манай Сүрэнжав намайг их гомдоосон гэж Удвал гуай тоглоомоор цаашлуулахад, би нэрэлхэхдээ шилээ мааждаг байлаа. 

	Цэдэнжав

	Аливаа юманд өөриймсөг, сэтгэлийн хөдөлгөөнтэй хээгүй нөхөрсөг, их юм санааширч, хэрэгт дурладаг сайн хүн юм. Халх голын ялалтын, 20 жилийн ойгоор Дандартай архи уусан. Цог генералын тухай ярив. Мөн нэг орой хүүхэн шуухан ярьж хэн нэгнийг эргүүлэх тухай санаа цухалзав.

	1963.09.15

	Энэ өдөр эрт босож хилийн пункт дээр очив. Заставын орлогч нь золбоотой эр тосов. Дархад хүн юм. Хотын барилгад байгаа цэргүүдээс шал өөр золбоотой сэргэлэн санагдав. Тэдний байранд буй зурагт самбарын дээд талд эх оронч Чогдонгийн “Одон тэмдэгт заставын” хилчдийн түүхт зураг, хажууд нь номынхоо хамт байна. Цаана нь товцог дээр гарч, харийн нутгийг дурандав. Халх голын цаад захад алаг морьтой хүн адуу хөөж явна “Арай манай хэдийг хөөгөөд явчхаагүй байгаа!” гэж цэргийн дарга хааш хэрэг хэлээд дурандсанаа: 

	— Биш байна гэв. Бороотой өдрийн сүүдэртэй нойтон байшингийн баргар хөх өнгийг санагдуулан шавааралдсан шавар байшингууд байна. Дэргэд нь хятадын заставын жижигхэн цагаан палаткууд налуу энгэрт байна. Алс хойд зүгт Амгалан станцын цамхаг яндан харагдана. Цааш давхин явсаар Чогдонгийн заставын байрласан газраар өнгөрөв. Ухагдсан хонхор үлэмж! Тэр зоригт эрс хяруутай намраар, цастай өвлөөр энд хэвтэж өнгөрөө дөө гэж бодогдов.

	Хээр талд хуягт танкны сэг дээр очлоо. Ус бороонд зэврээд сэрийж сарайж хуруу зузаан төмөр нь энд тэндгүй бишгүй өм цохиулж баруун хойд жалганд нь олон окоп зээглэнэ. Цааш нь Яковлевын хөшөө байна. Хилийн тэртээ рүү аварга бууныхаа амыг чиглүүлсэн иржгэр гинжин дугуйт танк элсэн манхны зүг өлийн эзнийхээ тушаалыг хүлээсэн мэт зогсоно. 

	Хажууд нь зургаа авхуулав Хойд талд нь Яковлевын бунхан байна. 

	Бусдын газраас сөөм ч авахгүй өөрийн нутгаас төө ч өгөхгүй гэж бичжээ. Тэндээс Халх гол, цаана нь байгаа үрчлээтсэн энгэр хөвхөртсөн өнгөөр зэрэглээтнэ, элсэн манхнууд үелж сэтгэлд элдвийг оруулна. Лав тэрүүгээр Япон орж ирж, энд хэн нэг хүн дурандаж, их буучид буугаа зэхэж цэрэг эрс буугаа цэнэглэж байсан бизээ гэх мэт. Цааш явж замдаа 2 бор гөрөөстэй дайралдсан боловч буудаж онолгүй алдчихав. 90 баатрын хөшөөн дээр очлоо. Эргэн тойрон битүү хайс хүрээтэй дунд нь өндөр хөшөөтэй Хүн тус бүрийн авсны хэмжээгээр гонзгой шавардан шохойдож толгойд нь пайз хатгажээ. 

	Баруун урд нь олон окоп зэрэгцэн харлаж, шар өвс налжээ. Гүн их сэтгэгдэлтэй, эмгэнэлтэй буцав. Шүлгийн санаа буцалж, 90 баатрын дууль тархинд ургав. Замдаа төөрч Халх голын хөвөөнд очив. Ус нь дөлгөөн юм. Сааны гадар шиг чичиргэнэсэн, бургас нь их шигүү юм. Нарийхан өндөр улаан бургастай юм. Халх голын уснаас амсаж, нүүрээ угаалаа. Түүний байлдааны нь жил 1 настай байсан би одоо хөвөөнд нь зогсож байхад их л юм бодогдоно. Энд л 90 баатрын дууль бүтэх учиртай байжээ. Цэдэнжав гуай их л олзуурхсан бололтой Халх голд 2 удаа ирсэн хэр нь усыг нь үзэж чадалгүй буцах нь гэж айж байлаа гэж байн байн ярьж явлаа. 

	Буцав. Застав дайрч цув дурангийн нь өгөв. Хил тогтоож байгаа аймгийн даргатай уулзав. Зовлон их гэнэ. 700 км газар юм байна. Төө ч газар битгий өгөөрэй! гэж их багагүй шимтэн захив. Орой хоолоо идэв. Өчигдөр алсан тоодгийн махаар хуурга хийж өгөв. Бүдүүн ширхэгтэй амтлаг хар мах юм. Харин алсан түүх нь аймшигтай даа. Идэш жолооч карабинаар буудахад тэр шувуу гэдсээ цувуулаад 200-гаад метр нисэх нь хөөрхийлөлтэй санагдав. Дэргэд нь очиход эвий амьтан гэдсээ чирээд өндөр хүзүүгээ өргөн алхаж явахдаа ганц ч дуугарахгүй цаашилж байлаа. 

	Бушуу буудахыг гуйсанд Удвал гуай калибраар ганцхан буудахад нугжгас гээд уначихлаа. Нэмж өндийсөнгүй. Ингэж л бид тоодгийн махтай болсон юм даа. 

	1963.09.16

	Энэ өдөр шүлгүүдээ бичив. Цаг гаруй сонгино зулгаав. Орой нь хүүхдүүдтэй уулзалт хийж, Удвал гуай үлгэр ярьж гадаад орноор явснаа сонирхуулж ярив. Би “90 баатрын дууль” бичсэнээ анх энд уншив.

	 

	 

	Ж. Лодойн хууч

	Д. Пүрэвдорж, Ц. Гайтав нартай цуг хөдөө явж гэнэ. Бие нь өвдөөд олон эм авч явж. Гэтэл 

	 

	“Өргөн хангайн нутаг чинь 

	Үржил шимээр дүүрэн юм

	Өнөө муу Лодой чинь

	Өнгийн эмээр дүүрэн юм

	Уултай устай нутаг минь

	Ургамал өвсөөр дүүрэн юм

	Улзын голын буриад чинь

	Уудаг юмаар дүүрэн юм 

	 

	гэж зохиож дуулж гэнэ.

	Мөн Жамц Тумунавтай уулзсан гэнэ. Айлын найран дээр зодуулж гэнэ. Эхнийхэд нь инээж байсан гэнэ. Дараа нь нэг цохиход нь ухаан алдаж, юу ч гэсэн энэ цусаа тогтоохсон гэж байжээ. Тэгээд тааз руу хий бууджээ. Их сайн хүн байсан гэнэ. 

	Цэргийн даргын хувцастай байжээ. 

	1963.9.17

	Өглөө эртлэн босож 8 цагт хоол идлээ. Өвгөн хятад тогооч үнэхээр амттай хоол бэлтгэжээ. Салах ёс гүйцэтгэв. Халх голын Со... бүсгүй нэлээд догдлонгуй царайлан гар барив. Нөхөд маань намайг цаашлуулж байв. Цэдэнжав гуай дэрэн дороо цамцаа мартсаныг хүн авчирч өгөв. Би пальтогоо мартсанаа авав, жолооч карабин калибр хоёроо мартсанаа авав. Тэгээд замдаа нэг нэгийгээ цаашлуулж:

	 

	Уламбаярын ухуулахыг яана

	Удвал хүүхний уйтгарласныг яана

	Сүрэнжавын шүлэглэхийг яана

	Цэдэнжавын жингэнэхийг яана

	Идэш жолоочийн эзгүйрэхийг яана

	Эрээд эрээд олдохгүйг яана

	Дорнодын талаар явсныг хэлэх үү

	Долоо хоног давхисныг хэлэх үү

	Хүүхэн Соёнг шохоорхсоныг хэлэх үү

	Хүрэн пальтогоо мартсаныг хэлэх үү

	Загдхорлоог сурвалжилсныг яана

	Цамцаа дэрэн дороо мартсаныг яана 

	 

	гэж Цэдэнжав гуайг цаашлуулж явтал жолооч маань Соён бүсгүйд шохоорхсоныг хэлэх үү, Шомбогор шилээ мартсаныг хэлэх үү гэж нэмж бөөн инээдэм болов. Цэдэнжав гуай яриа дэлгэж гарлаа. 

	Урьд Ринчен гуай хэвлэх үйлдвэрийн дарга болчхоод, та нарын хэрэгтэй хэрэггүй тэр дэмий юмыг хэвлэж байх цаас алга гээд алтан үсэгтэй Лениний боть бариад дээгүүр гүйдэг байж гэнэ. Нэг өдөр зохиолчид бүр уйтгарлаад сууж байхад нь Цэдэнжав гуай дайралдаад тэдэнд хохь чинь! гэж гэнэ. Тэгээд яахвэ? гэхэд нь цөмөөрөө нэг зэрэг Төв хороонд бич! гэж гэнэ. Тэгээд долоохон хоногийн дотор Ринчен гуай халагдаж гэнэ. Дараа нь цуг явж байгаад балкон дээр байсан нохой харчхаад: -Наагуур яваарай цаадах чинь толгой дээрээс шээдэг юм шүү гэж байсан. Тэгээд лав дуулж дээ гэж би бодсон гэж ярьсаар айлын гадаа ирэв. Их цэвэрхэн айл байв. Алтангэрэлийнх гэнэ. Сайхан тараг идэв. Мөн Сидоровтой Цэдэнжав гуай муудалцсанаа ярив. Цогийн идэр насыг зас! гэсэнд та урлаг мэдэхгүй байж гэж маргажээ. Дараа нь амралтад цуг очиход -Чи энэ янзаараа бол хол явахгүй гэж олон хүний өмнө загнасан гэж ярьтал Удвал гуай залгаж: 

	— Тэр чинь Уу буланд Поповатой уулзах гэж их ирдэг байсан юм. Би үргэлж дагадагсан Зөндөө сайхан идэж уух юм дэлгэж өгчхөөд хоёул зугаалаад явчихна. Би жаал сууж байснаа сэмхэн дагаж тэднийг эрж дуудна. Заримдаа дээрээс нь орчихно. Тэгээд намайг первая хулиганка гэдэгсэн Хэзээ хойно дайллага дээр тэгж дуудахад нь улс их гайхдагсан Би тэр үед үнэхээр саваагүй байж дээ. Одоо Сидоров пенсэнд гарсан гэж ярилаа. Бид Буйр нуурын хөвөөнд ирлээ. Голоороо гүдгэр захын нь элс их юм. Хоёр эвдэрсэн онгоц хойд хөвөөнд нь харагдана. Тор хатааж суугаа хятадуудтай уулзаж Умбаа маань: -Бид сангийн яамнаас явна, мөнгө олгодог улс ба! Гэхэд ай цалин бага байна, юм үнэтэй байна, жишээлбэл куб бургас 30 төгрөг, кило мах 5 төг 20 мөнгө байна гэж Харбин хотын хятад залуу хэлэв.

	— Загасны мах яасан?

	— Дандаа загас идэж яаж болох вэ.

	— Дээд талын хүн хэд авна

	— 800-950 авна. 

	— Доод тал нь?

	— Доод талын хүн 300-400 байна гэх зэргээр ярилцав. Энд загас цөөн, ус нь их хүйтэн. Манай тэнд бол нэр мэдэхгүй олон загас бий гэж ярьсныг сонсоод хэдэн хясаа түүж буцав.

	Жич: Буйрын тухай өөр дэвтэрт бичсэн тул энд орхив. Урагш давхиж тариа бригад дээр ирэв. Соёо гэж жижигхэн хавтгай шар үрэл байна, нут гэж жижигхэн бөөрөнхий хүрэн үрэл байна. Шүлэг уншив.

	— За даа залуучууд нь дуулахгүй байхад над шиг хөгшин авгай дуулаад ч яах вэ? гээд Удвал гуай босож бид гарцгаав. Нааш явах замд Цэдэнжав гуай: 

	— Би урьд нь Тамарад /С. Наранд/ захиа өгч нэг сүйд болж билээ. Та мэдэх билүү гэж уулгалав. Удвал гуай түүнийг нь мэддэг юм байжээ. Учир нь Наранг дэргэдээ авч юм сурга гэж Янжмаа гуай захисан юм гэнэ. Янжмаа гуайтай гадаадад явахад нь яриа дэлгэдэг гэнэ. Сүхбаатартай танилцсанаа, бүх хурал зэргийг ярьдаг гэнэ. Шөнө 1 цагт унтах болж байна уу гэхэд яагаа ч үгүй ээ одоо дөнгөж л 1923 он дээр явж байна гэж хариулдаг гэнэ. Ус их уудаг гэнэ. 7 дахь хоног дээрээ сүүтэй цай уусан чинь хамаг биеийн нь хөлс асгаж байжээ. Бид ярилцаж шуугилдаж явсаар Тамсагт ирэв.

	Танкийн саад гэж нэг их гүнзгий өргөн шуудуу эргэн тойрон шугамдан малтжээ. Энд тэндгүй газар шуудуу нүх, газар доорх байшингийн суурь хонхор харлан машины төмөр новш овоорно. Их бууны цементэн бэхлэлт дөрвөлжлөн тэвхийж харагдана. Цаг уурын шинжилгээний хэдэн айл байна. Гадуураа хог новш овоорчээ. Жуковын байшинд очлоо, үүдэндээ цагаан баганатай дөрвөлжин цагаан байшин байна. Хүлээн авах өрөөнд нь үлэмж цэвэрхэн үзэмжтэй, хананд нь паалан гүйлгэсэн мэт дөрвөлжлөн лакдаж, мөн дээхэн тоглож буй бамбарууш, усан оргилуур, завины далбаа цайрсан тэнгисийн зураг хоёрыг хаджээ. 

	Дотроо олон өрөөнүүдтэй, пийшин нь авсаархан ширэм байна. Цонхнууд нь төмөр сараалжтай юм. Гадаа хашаанд нь газар доогуур сууцад ордог хаалга землянка мэт нүхний аманд байрлуулсныг нь сүйтгэжээ. Өмнө талд хоёр давхар байшингууд цэргийн дарга нарын байр гэж улаан булан байна. Баруун хонхорт нь цэргийн госпиталын 3 давхар байна. Энд 17-р арми байжээ. Монголын 6-р дивизийн байр зүүн талд нь байна. Зүүн урд ухаад нь 18 км газар онгоцны буудал байна. Яковлев тосгоны балгас харагдана. Утайн 5 уул байна. То ван сохор хүмүүсээр Утайг дуурайлгаж бариулсан юм гэнэ. Хэдэн үхэртэй нэг хөгшин байна. Хагдны өнгөт хөх үс, онгосон хөх саарал дээл нь элдвийг бодогдуулна. Уг нь эргэж тойрох хүүхэдтэй л хүн юм. Наашаа гарах замд төмөр утсан тор татсан зэвсгийн хашаа, бэхлэлт дайралдав. Баруун хойд энгэрт олон окоп зэрэглэнэ. Замдаа хоёр тоодог алав. Дорнодын талаар давхисныг хэлэх үү. Тоодог гурвыг алсныг хэлэх үү гэж явлаа. Талд нар жаргахыг үзлээ. Эхлээд зам харахын аргагүй гялбуулсан хурц нар нүүрээс ээж, салхивчны бүдэг шилэнд оруулж харахад дув дугариг алтан зоос мэт гэрэлтэнэ. Тэг тэгсээр тэгш шугам зурайсан талын дунд шингэв. Тэнгэрийн хаяанд зурвас ягаан туяа татуулж тэрхэн орчиндоо хагас дугариг хурц шар өнгөөр туяарна. Тэгсээр шингэсэн хойно нийтээрээ улайрч зэс өнгөтэй болно. 

	Ахиад цайвар шар өнгөтэй болно. Тэгснээ доогуураа улаан дээр нь шар, тэгээд ногоон тод хөхөвтөр болж солонгорно. Ахиад нийтдээ зос өнгөтэй болно. Ингэж ингэсээр жаргах юм. Нар дөнгөж жаргаж харуй бүрий болоход сүргээрээ зээрийн дунд орж явчхав. Жирэлзэн гүйлдэж цагаан тоос татуулсаар хуйлран давхина. Тэгснээ зогсоно. Бөөн дунд нь хоёр буудаад оносонгүй. Дахиад нэг буудсан пүдхийх дуу гарч зээрүүд цахилан арилав. Эрээд олсонгүй. Эрж хайж явтал Удвал гуай тэр явна гэж бүрэнхий дунд зүүн хойшоо заахад очвол нэг цагаан сүүлт шаргачин тугал мэт тугдайн хэвтэж байлаа. Амьд бүлтэлзэн байх нь хөөрхийлөлтэй. Жолооч маань тачигнатал инээж очоод хүзүүг нь нужигнатал мушгиж алав. Замдаа

	 

	Урдуур зээр давхисныг яана

	Удаа дараагаар буудсаныг яана

	Унагасан эсэхийг мэдэхгүй эрснийг яана

	Удвал дарга харсныг яана 

	 

	гэж жолооч маань шүлэглэж байлаа. Тэгсээр гүн шөнө болж нүүдэлчний гал дээр ирэв. Малын үнэр ямар аятайхан юм бэ тогоон дээр мах буцалж нэг авгай гурил элдэж, жаахан хүү үстэй дээл толгой дээрээ нөмрөн задгай галын дэргэд сууна. Гэр бариагүй учир тэрэгний дугуйны хажууд зуухандаа гал түлжээ. Тэнгэрт од мичид гялалзаж сэтгэлд энэ тэр бодогдов. Машинаа асаав. Дахиад л зам, дахиад л яриа! Удвал гуай нэг сонин роман ярив. Ядуу багш хүүхэн сохор хүнтэй суусан тухай ярив. Дараа нойр хүрч нүд бүрэлзээд унтаж эхлэв. Нойрон дунд Умбаа /Ц. Уламбаяр/ Ду шианин охин хилэгнэж зуун эрдэнэт хайрцгийг усанд хаясан үлгэр намдуу нуршуу дуугаар ярьж, үе үе Цэдэнжав гуай жингэнэх нь дутууг нь засаж байх бололтой. Ер нь манай хоёр өвгөн сав л хийвэл зөрж маргадаг улс. Түрүүхэн Алтан гадас одны тухай маргаж маргаж, эцэстээ би ч нэг алтан гадастай, чи ч нэгтэй байг. Хорвоо хоёр алтан гадастай болоо биз. Одонгийн хувьд аль аль нь нэг нэгтэй шигээ болог гэснээр маргаан түр засварлав. Жихүүн оргиж нойр хүрээд толгой хүндрэн унтаж явлаа. Шөнө 12-т зочид буудалд ирж цагаан даавуутай оронд ормогц нойрын ертөнцөд номхон морио эмээллэн одож өглөө болтол манан дунд төөрч явлаа. Үзгээ хаяснаа оллоо гэж зүүдлэв.

	1963.9.18

	Бос бос гэх Уламбаяр гуайн зөөлөн дуу нойроос сэрээсэн боловч нэг л түвэгтэй санагдаж хөнжлөө толгой дээгүүрээ нөмрөв. Угаалгын өрөөнд Б. Жамдтай тааралдав. Дараа нь хамт баахан дэмий ярив. Одоо 12 хагас болжээ. Хоол идэх болоогүй юм байх даа. Балчиндоржтой дайралдав. Завгүй яваа бололтой. Орой Ж. Лодойнд очлоо. Зээрийн махаар бууз хийж гоёмсог саван дотроос солонгос архи хундагалав. Тун сайхан байлаа. Дараа нь буудалдаа ирэв. Шөнө болов. Нэг сайхан хүүхэн энд байна. Жамд түүнийг эргүүлж байлаа. Надад нэг л хачин санагдаж шүлэг бичив. Тун сайхан хүүхэн шүү. Ёстой өнөөх морьтой болоод завтайсан бол гэж Нацагдорж Сан бэйсийн хүрээний наадамд явж байгаад нэг үзэсгэлэнт бүсгүйд тун шохоорхон бичсэн байдаг, түүн шиг маргааш буцахгүй болоод ганцаараа яваасан бол доо!

	Гэвч өнгөрчээ, шүлэг нэгтэй шүлсээ залгиад л хоцрохоос доо. Удвал гуай намайг дууджээ. Юу гээ юм бол? Уламбаяр гуай тэмдэглэлээ бичиж, Цэдэнжав гуай шүд нь өвдөөд толгойны эм зууж сууна. Шөнө 11 цаг болох гэж байна. Өдийд эхнэр маань юу хийж, юу бодож хэвтдэг бол! Манай хүн ч дуг нойртоо байгаа даа. Даваасүрэн маань хөхөө хөхөх гээд уйлж байгаа даа. Хишгээ аавыгаа ярьж байгаа байх даа. 

	Чита мужаас ирсэн оросуудыг дайлж байгаа юм байна. Орос монгол дууг, ширүүн зөөлөн дуугаар олон өнгө холилдуулан дуулцгааж үе үе алга нижигнэнэ. Намайг шүлэг уншуулъя гэж дуудав. Би очсонгүй. 

	1963.9.19

	Энэ өглөө аажуухан сэрэв. Нөгөө сайхан бүсгүйтэй дайралдаж, өрөөнд нь орж жаал ярилцав. Улаан цув тун аятайхан зохижээ. Тэр надад тийм ч муугүй бас ч нэлээд дуртай байв. Хоёр жилийн өмнө намайг Дорнод аймагт ирж концертод тоглоход үзсэн гэнэ. Тэгэхэд ч би ямар ч хүүхэн дайралдсан анхаарахгүй явсан л даа. Энэ бүсгүйг Хорлоо гэнэ. Биднийг гаргаж өгөв.

	Бид хоёр ойр зуурын юм шивнэлдэж амжив. Захиа бичилцэхээр тохиролцов. Цэндээ минь битгий л уурлаарай даа. Ямар энэ ээ тэр ээ болсон биш зүгээр шохоорхож болох шүү дээ. Чамд ч гэсэн аятайхан хархүү аятайхан л харагдана шүү дээ. Машин хөдөллөө. Замд гарч Удвал гуай Читийн оросоос сонссон зүйлээ ярьж хэрхэн өгүүллэг болгохоо баахан ярилцав. Нэг монгол хүүхэн хөлдөх шахсан орос цэргийг дүүрч ирсэн. Дараа нь олон удаа эргэж дотно болсон тухай юм. Бид ярилцсаар нөгөө орос цэрэг тайван цагт зүтгэсээр байж төлөөлөгчийн бүрэлдэхүүнд оролцоно. 

	Тэгээд ирсэн чинь уулзаж чадсангүй. Буудлын үйлчлэгчид бэлгээ өгчхөөд буцна гэж тохирлоо. Уламбаяр, Цэдэнжав гуай хоёр их маргах юм: Шөнө нь алтан гадасны тухай үг булаалдаж нэг нь долоон бурхны дээд талд гээд нөгөө нь биш гээд эцэст нь чи нэг алтан гадастай, би нэгтэй болог гээд дуугүй болцгооход хорвоо хоёр алтан гадастай болж дээ гээд Удвал гуай бид хоёр бас хөхрөлдөж явав. Тэгсээр бид Хэрлэнгийн хөвөөнд үдлэв. Айлаас тавагтай ааруул, цайны сүү авчрав. Зээрийн мах идэж дараа нь талх идэв. Тэнд:

	 

	Умбаа гэлэнгийн сахиустай

	Удвал хүүхний инээдтэй

	Урсгах шүлгийн Сүрэнтэй

	Ууш жолоочийн хаазтай 

	 

	гэж Цэдэнжав гуай шүлэглэж байлаа. Би шүлгүүдээ уншив. Цэдэнжав гуай хожим Лермонтов шиг бичдэг болж болох юм гэлээ. Энэ үгэнд би овойсон ч үгүй, бөхийсөн ч үгүй. Хээрийн цайны амтыг бахдан ярилцсаар машин хөдлөв. Мань хоёр бас л маргаж эхлэв. Уламбаяр гуай: -Хээрийн цайны амт яасан сайхан юм бэ? гэхэд Цэдэнжав гуай: -Сайхан үнэртэй гээч амт биш “ароматны” юм гэхэд өвгөн хариуд нь хувиа тавьсангүй: -Чи тэгвэл үнэрлэж хамраараа уудаг юм байж дээ. Би ч амаараа уудаг гэлээ. Маргаан ширүүсэв. Цэдэнжав гуай тун их хор нь хөдөлсөн бололтой үг өдөж эхлэв. Орчлон хүнийг даанч тэгш биш хуваах юм даа. Заавал тэгж дарлагч дарлагдагч хоёр байх ёстой юм уу. Хэрвээ нээрээ бурхан гэж байдаг бол хэдийнээ би бослого гаргаж тархийг нь хага цохих юмсан гэснээ улам тодруулж, тэр бурхан шиг тэнэг өвгөний тархийг гэхэд нь би тэсэлгүй инээд алдаж аг даггүй хөхөрч гарав. Удвал гуай надад:

	— Чи эднийг сайн анхаарч ав! Хожим дурсахад сонин шүү гэлээ. Нээрээ дуртгал бичих цаг ирэх л байх даа. Орой Өндөрхаанд орж иржээ. Зочид буудлынхны авир овоо болжээ. Шөнө нь бид баахан дэмий ярив. Уламбаяр гуай ярьсан нь:

	Архангайд байхад нь олон зохиолчид очдог байжээ. Тэднийг замд ирж явахад нь нэгдлийн дарга: -За яах вэ гэхэд нь нэг ямааны тулам бэлтгэе! Тэгээд монгол архи нэрээд арз гаргая гэв. Ёсоор болж зөвлөлтийн эмэгтэйгээр эхэлж ямаандаа гар хүргүүлэв. Дараа нь айлд очив. Үүдэндээ цагаан эсгий дэвсэж угтав. Авдраасаа конъяк гаргаж өгөв. Умбаагийнд очив. Дуулж их наргив гэнэ. Лодойн яриа:

	“Гэнэт нэг танихгүй эмэгтэйгээс захиа ирэв. Хариу бичив, хэд хэд харилцав. Нэг өдөр багш нарын хуралд ирж уулзав. Дараа нь суманд нь очив. Цонх руу нь харчхаад хичээл зааж чадахгүй байв” гэнэ. Сүүлд нь Гочоосүрэнтэй цуг очив. 3 шил архи тавьсан байв гэнэ. Наргив. Унтав. Сүүлд нь учраа ярилцсаар салжээ. Д. Даржааг өмөөрч Удвал Цэдэнжав гуай хоёр үг булаалдаж Гюго 70-тайдаа нэг бүсгүйд дурлан эцэг эх нь дургүйцэв. Гюго хэрэггүй гэхэд тэр хүүхэн 40 хүртлээ хүнтэй суухгүй гэж тангараглажээ. 20-тойд нь Гюго үхэв. Дараа нь тэр бүсгүй 20 жил ганцаар явав. Одоо музейд нь шаахай бий гэж ярив. Өглөө нь маргаан ширүүсэх чанартай болов. Дарга нар гэснээс үүсэв.

	— Тэр даргыг чинь хийх гэж дурласан хүн алга. Гэвч өдий төдий жил сургууль соёлд нь явж хайр ивээлийг нь хүртчихээд ажилд тавихаар нь үгүй гэлтэй биш. Тэгээд л хийж байна. Зарим нь ч яахвэ дарга болъё гэж боддог л биз гэж С. Удвал гуай хэлэв.

	 

	 

	Өглөө

	Бид өглөөний цайнд их сүртэй орлоо. Мөрөнд нь алтан погоон гялалзсан, улаан хамжаартай өмдтэй махлаг улаан генерал Батаа хамгаалагч мэт түрүүлж араас нь Удвал гуай намдуу алхана. Хойноос нь радиогийн хэлтсийн дарга Гомбосүрэн, авто тээврийг шалгах газрын дарга Пүрэвжав, зохиолч Уламбаяр, Цэдэнжав бид нар бараа болж ер нь их сүртэй улс хоолонд орцгоов. Батаа генерал 50 гаруй настай амарлингуй дүртэй хашин хаан шиг зузаан улаан царайтай хүн байв. Эхнэр нь Думхүү гэж 30-аад насны дугариг цагаан царайтай, нүдний шилтэй царайлаг хүүхэн байлаа. Гурван 69 урд хойноо оролцон давхисаар Хэрлэнд ирж үдлээд хөдлөв. Замдаа яриа дэлгэж гарлаа. Өндөр Гонгор, Сайн ноён хаантай Орост очиж байсан. Америкууд амьдад нь –Үхэхээр чинь ясыг нь худалдаж авна гэхэд нь зэвүүрхэж байсан. Тэгээд алга болсон лав хулгайлагдсан байх гэж ярилаа. Үүгээр эмгэнэлт зохиол бичье гэж би дотроо бодсоноо хэнд ч цухуйлгасангүй. Сүхбаатарын Лхамсүрэн гэж байдаг гэнэ. Удвал гуай аймгийн аюулаас хамгаалахын байранд унтсан чинь шөнө сартайд цонхоор нь нэг хүн шагайгаад байна гэнэ. Манаанд гарсан нэг саваагүй цэрэг л хүүхэн хараад тэгж байгаа биз гээд дажгүй унтчихав.

	Өглөө нь хүлээн авагч нь идэх юмтайгаа алга гэнэ. Мөн аймгийн намын бага хурлаар аймгийн дарга, намын хорооны дарга хоёрын малгай алга болчхож гэнэ. Өнөөх Лхамсүрэн авсан байж таарна гээд очсон чинь хүлээн авагчийг нь залгачихсан, та нарын сонор сэрэмжийг шалгасан юм гэж байна гэнэ. 

	Их монголыг байгуулна гэж ярих. Орос хэлэнд сүрхий гэнэ. 

	Ерөнхий сайд байсан Жигжиджавын хүү юм гэнэ. Ер нь Удвал гуай их сайн хүн юм. Дорнод аймгийн зочид буудлын үүдэнд нэг хүн тун ядуу би гээд зовлонгоо ярихад нь эм ав гэж төгрөг өгөөд, дор нь ярилцан тэтгэвэр өгөхөөр болгож билээ. Харин тэр урагшгүй хүн хэлсэн цагтаа очсонгүй билээ. Шөнө орой болжээ. Налайхын гэрэл гялалзаж эхлэв. Гэртээ ирлээ. Цэндээ Даваагаа тэвэрсээр гарч ирэв. Хишгээ ааваа! гэж хашхирав Нөхдийгөө дайлж чадаагүйдээ сэтгэл дундуур байв. Гэвч авгайн маань халамж асар удалгүй түүнийг мартуулав. Энэ удаагийн аялал надад их сургамжтай, сэтгэл хөдөлгөсөн хийморьтой сайхан зүйл боллоо.

	Эндээс би “90 баатрын дууль” гэсэн шинэ шүлэгтэй ирлээ. 

